
ገጽ  4 የአርብቶ አደሩን  ... ወደ ገጽ 4 ዞሯል

ማርቆስ በላይ

አዲስ አበባ፡- እንደ አገር መልማት የሚቻለው 
ኢንተርፕርነሮች ማስፋፋት እና ማበረታታት ሲቻል 
መሆኑን የኦሮሚያ ክልል ፕሬዚዳንት አቶ ሽመልስ 
አብዲሳ ገለጹ።

የሸገር ኢንተርፕርነሮች ማህበር 3ኛ ዓመታዊ መደበኛ 
ጉባኤውን በትናንትናው ዕለት በአዲስ አበባ አካሂዷል። 

የኦሮሚያ ክልል ፕሬዚዳንት አቶ ሽመልስ አብዲሳ 
በጉባኤው ላይ ተገኝተው ንግግር ባደረጉበት ወቅት 
እንደገለጹት፤ ሸገር ኢንተርፕርነሮች ማህበር በአጭር ጊዜ 
ውስጥ ውጤታማ ተግባራትን ማከናወን ችሏል። ለዚህም 
የክልሉ መንግሥት ኢንተርፕርነሮችን በማብዛት እና 
በማበረታታት ዙሪያ እየሰራ ነው።

እንደ አቶ ሽመልስ ገለጻ፤ እንደ አገርም ሆነ እንደ 
ኦሮሚያ ክልል ኢንተርፕርነሮችን ማስፋት ላይ ትኩረት 

“አገር መልማት የምትችለው ኢንተርፕርነሮችን 
ማበረታታት ሲቻል ነው”

- አቶ ሽመልስ አብዲሳ 

ተደርጓል። በዚህም ሸገር የኢንተርፕነሮች ማህበር ትልቅ 
ማሳያ መሆኑን ጠቅሰው መቆጠብ የሚችል ማህበረሰብ 
መፍጠር ተገቢ መሆኑን በመግለጽ፤ መቆጠብ ያልቻለ 
ዜጋ ኢንተርፕርነር መሆንም ይሁን ኢንቨስት ማድረግ 
እንደማይችል አስረድተዋል።

ኢንተርፕርነር የሌለበት የንግድ ሥርዓት ሀብት

በኃይሉ አበራ

አዲስ አበባ፦ የአርብቶ አደሩን የውሃና የእንስሳት 
መኖ ችግሮችን በዘላቂነት ለመፍታት ከአጋር አካላት ጋር 
እየተሰራ መሆኑን ግብርና ሚኒስቴር አስታወቀ።

በግብርና ሚኒስቴር የእንስሳት ዘርፍ የመኖ ሀብት 
ልማት ዋና ስራ አስፈፃሚ አቶ ገበየሁ በላቸው እንደገለጹት፤ 

የአርብቶ አደሩን ችግር በዘላቂነት ለመፍታት 
ከአጋር አካላት ጋር እየተሰራ ነው

ባለፉት ሦስት ተከታታይ ዓመታት በተከሰተው የዝናብ 
እጥረት አርብቶ አደሩን ጎድቷል። በአርብቶ አደሩ አካባቢ 
ከመስከረም ጀምሮ በዓመት ሁለት የዝናብ ወቅቶች አሉ 
ከመስከረም እስከ ህዳር መጀመሪያ መጠነኛ የዝናብ 
ወቅት እና ከመጋቢት 15 ጀምሮ እስከ ግንቦት ወር ደግሞ 

“አገር መልማት ... ወደ ገጽ 4 ዞሯል

"አሁን በተፈጠረው 
ሰላም ሕዝቡ እፎይታን 

ተጎናጽፏል"

- የዓድዋ ከተማ  ነዋሪዎች

ጌትነት ምህረቴ

“እኛ የምንፈልገው ሰላም ነው፤ አሁን የተፈጠረው 
ሰላም ዘላቂነት እንዲኖረው ከፍተኛ ፍላጎት አለን። 
ለዚህም የሚጠበቅብንን ድርሻ ለመወጣት ዝግጁ ነን።

አሁን በተፈጠረው   ... ወደ ገጽ 4 ዞሯል

ክልሎች 
ለውሃ ልማት የተበደሩትን 

አምስት ቢሊዮን ብር ለመመለስ 
ፈቃደኛ አልሆኑም



ዜና

ሳሙኤል ወንደሰን

አዲስ አበባ፦ የቦሌ ለሚ ኢንዱስትሪ ፓርክ ባለፉት 
ስምንት ወራት ከውጭ የሚገቡ ምርቶችን በሀገር ውስጥ 
በመተካት ከሁለት ቢሊዮን ብር በላይ ማዳኑን አስታወቀ። 
ባለፉት ስምንት ወራት ምርቶችን ለውጭ ገበያ በማቅረብ 
ከ48 ሚሊዮን ዶላር በላይ የውጭ ምንዛሬ ማግኘቱንም 
አስታውቋል።

በፓርኩ እያለሙ የሚገኙ ባለሀብቶች ከሀገር ውስጥ 
ምርትና አገልግሎት ሰጪ ተቋማት ጋር በፈጠሩት የገበያ 
ትስስር፤ በስምንት ወራት የሁለት ነጥብ አንድ ቢሊዮን ብር 
የምርትና አገልግሎት ትስስር መፈጠሩንም አስታውቋል። 

የቦሌ ለሚ ኢንዱስትሪ ፓርክ ዋና ሥራ አስኪያጅ አቶ 
ትንሳኤ ይማም ለኢትዮጵያ ፕሬስ ድርጅት እንደተናገሩት፤ 
በተያዘው በጀት ዓመት የቦሌ ለሚ ኢንዱስትሪ ፓርክ 
ከውጭ የሚገቡ ምርቶችን በሀገር ውስጥ ለመተካት 
በርካታ ሥራዎችን ሲሰራ ቆይቷል። በዚህም ፓርኩ 
ከሁለት ቢሊዮን ብር በላይ ወጪ በማድረግ ወደ ሀገር 
ውስጥ የሚገባ ምርትን በሀገር ውስጥ መተካት ችሏል። 

ለዚህም ሱፍሌት ማልት የብቅል ፋብሪካ የአንበሳውን 
ድርሻ ይወስዳል። ይህ ፋብሪካ ከውጭ የሚገባውን 
የብቅል ምርት ሙሉ በሙሉ በሀገር ውስጥ ምርት 

ፓርኩ ምርቶችን በሀገር ውስጥ በማምረት ከሁለት ቢሊዮን 
ብር በላይ ወጪ አድኗል

መተካት ችሏል። ይህም 54 ሺህ ለሚሆኑ አነስተኛ 
የእርሻ መሬት ያላቸው አርሶ አደሮች ተጠቃሚ እንዲሆኑ 
አድርጓል ብለዋል። 

ቢጂአይ የተሰኘው የቻይና ካምፓኒም ኮቪድ 
ኢትዮጵያ ውስጥ ከተከሰተበት ጊዜ ጀምሮ የኮቪድ 19 
መመርመሪያ ኪት እያመረተ ይገኛል። ሁለቱ ፋብሪካዎች 

ከውጭ የሚገባ ምርትን በሀገር ውስጥ ምርት በመተካት 
ሀገሪቱ የምታወጣውን ከፍተኛ የውጭ ምንዛሬ ወጪ 
እያዳኑ እንደሆነም ገልጸዋል።

እንደ አቶ ትንሳኤ ገለፃ፣ ፓርኩ ከባለፉት ሦስት ዓመታት 
ጀምሮ 88 ነጥብ ሶስት ሚሊዮን ዶላር በላይ የውጭ ምንዛሬ 
ወጪ ማዳን ችሏል። ምርቱን ለውጭ ገበያ ማቅረብ 
ከጀመረበት ከ2008 ዓ.ም ጀምሮ እስከ ግማሽ ዓመቱ ድረስ 
297 ሚሊዮን ዶላር የውጭ ምንዛሬ አስገኝቷል። 

የፓርኩ ግንባታ በ2004 ዓ.ም የተጀመረ 
ሲሆን፤ ግንባታው በሁለት ምዕራፍ የተከናወነ ነው። 
የመጀመሪያው ምዕራፍ ግንባታ ወጪ በኢትዮጵያ 
መንግሥት የተሸፈነ ሲሆን የሁለተኛው ምዕራፍ ግንባታ 
ደግሞ ከዓለም ባንክ በተገኘ ብድር የተከናወነ ነው 
ብለዋል። 

በፓርኩ 109 ሄክታር የለማ መሬት አለ። ከዚህ 
ውስጥ 21 ነጥብ 25 ሄክታሩ ለባለሀብቶች ተሰጥቷል። 
ሆኖም አሁን ላይ በፓርኩ 87 ነጥብ 75 ሄክታር የለማ 
መሬት አልሚዎችን እየተጠባበቀ እንደሆነ ገልጸው፤ 
በፓርኩ ኢንቨስት ያደረጉ 14 አልሚዎች የኢንቨስትመንት 
ካፒታላቸው ከጊዜ ወደ ጊዜ የተለያየ ቢሆንም 
እያንዳንዳቸው በተናጠል እስከ 50 ሚሊዮን የአሜሪካ 
ዶላር ኢንቨስት እንዳደረጉ አቶ ትንሳኤ ገልጸዋል። 

አማን ረሺድ

አዲስ አበባ፡- በሰሜኑ ጦርነት ወቅት ጉዳት የደረሰበት 
የደሴ ሙዚየም የመልሶ ግንባታ ስራ መጀመሩን የደሴ 
ከተማ ባህልና ቱሪዝም መምሪያ  አስታወቀ።

የደሴ ከተማ ባህልና ቱሪዝም መምሪያ  ኃላፊ ወይዘሮ 
ትዕግስት አበበ ለኢትዮጵያ ፕሬስ ድርጅት እንደገለጹት፤ 
በእንግሊዝ መንግሥት የገንዘብ ድጋፍ የደሴ ሙዚየምን 
የማደስና የመልሶ ግንባታ ፕሮጀክት ተጀምሯል።

   የደሴ ሙዚየም መልሶ ግንባታ ስራ  በሁለት ዓመት 
ጊዜ ውስጥ እንደሚጠናቀቅ የመምሪያ ኃላፊዋ ጠቁመዋል። 
በቱሪዝም ዘርፍ የወደሙ መሰረተ ልማቶችንና ቅርሶችን 
መልሶ የመገንባት ስራ በተደራጀ ሁኔታ እየተከናወነ 
ይገኛል፤ ስራው በቀጣይ የቱሪዝም ዘርፍ ገቢን ለማሳደግ 
ይረዳል ሲሉም ወ/ሮ ትዕግስት ተናግረዋል። 

ለመልሶ ግንባታና እድሳት ስራዎች 25 ሚሊዮን 
ብር መመደቡን አስታውቀው፤ እድሳቱ ህንጻው ቀድሞ 
ከነበረበት ይዞታ በተሻለ መንገድ እንደሚከናወን 
ገልጸዋል።

የቅርስ ባለአደራ፣ የደሴ ከተማ ባህልና ቱሪዝምና 
ወሎ ዩኒቨርሲቲ  በጋራ የሙዚየሙን የእድሳት ስራዎች 
ዝግጅትና የህንጻ ንድፍ ስራ ላይ መሳተፋቸውን የገለጹት 
ወይዘሮ ትግስት ታሪካዊ የሆኑ የቱሪዝም መዳረሻ ቦታዎች 

ታድሰውና ተጠግነው በተገቢው መንገድ አገልግሎት 
እንዲሰጡና ለተበላሹ ቅርሶች ጥገና የሚያደርጉ 
ባለሙያዎች እጥረት ስለተፈጠረ በፌዴራል ደረጃ 
የሚገኙ ባለሙያዎችና የሚመለከታቸው አካላት ድጋፍ 
እንዲያደርጉ ጥሪ አስተላልፈዋል።

በሰሜኑ ጦርነት ወቅት ከደሴ ሙዚየም 490 ቅርሶች 
መጥፋታቸውን የጠቆሙት ወይዘሮ ትግስት የጠፉ 
ቅርሶችን የማፈላለግና የማስመለስ ስራዎች እየተከናወኑ 
እንደሆነ  ገልጸዋል።

ሙዚየሙ የታሪክ፣ የአርኪኦሎጂ፣ ኢትኖግራፊክ 
መሳሪያዎች ያሉበት የወሎን ማህበረሰብ ሁነት 
የሚያንጸባርቁ ቅርሶች እንደነበሩበት ጠቁመው፤ በርካታ 
ዓመታትን ያስቆጠሩ የአርኪኦሎጂ ግኝቶችን ጨምሮ 
የተለያዩ ቅሪተ አካሎችን የያዘ እንደነበር አስታውሰዋል።

በሰሜኑ ጦርነት በደሴ ከተማ የሚገኙት የቱሪዝም 
መዳረሻዎች የመርሆ ግቢ፣ የአይጠየፍ ቤተ መንግሥትና 
ደሴ ሙዚየም በህንጻዎቻቸውና በውስጣቸው የሚገኙ 
ቅርሶች ላይ ጉዳት በመድረሱ  በተገቢው መንገድ 
አገልግሎት ሳይሰጡ መቆየታቸውን አስታውሰዋል።

ከደሴ ሙዚየም ባሻገር በከተማው ጉዳት 
የደረሰባቸውን ታሪካዊ ቅርሶችና የቱሪዝም መዳረሻዎች 
አስፈላጊው ጥገና እንዲደረግላቸው የተለያዩ ስራዎች 
እየተከናወኑ መሆኑን ኃላፊዋ ጠቁመዋል።

ጉዳት የደረሰበት የደሴ ሙዚየም የመልሶ 
ግንባታ ስራ ተጀመረ

ልጅዓለም ፍቅሬ 

አዲስ አበባ፡- ባለፉት ስምንት ወራት ከሀገር 
ውስጥና ከውጭ ጎብኚዎች ከ94 ሚሊዮን ብር በላይ 
ገቢ መሰብሰቡን የጉራጌ ዞን ባህልና ቱሪዝም መምሪያ 
አስታወቀ፡፡

በዞኑ ባህልና  ቱሪዝም መምሪያ የቱሪዝም መስኮች 
ጥናትና ልማት ዘርፍ ኃላፊ አቶ ከተማ አለሙ ለኢትዮጵያ 
ፕሬስ ድርጅት እንደገለጹት፣ በወቅታዊ ሀገራዊ ጉዳይ 
ምክንያት የውጭ ገብኚዎች ቁጥር የቀነሰ ቢሆንም የሀገር 
ውስጥ ጎብኚዎች ቁጥር ጥሩ መሻሻል ያሳየ ነው፡፡

በዞኑ ባለፉት ስድስት ወራት ከአንድ ነጥብ አምስት 
ሚሊዮን በላይ የሀገር ውስጥ ጎብኚዎች እንዲሁም 
ከሁለት ሺ በላይ የውጭ ሀገር ገብኚዎች ወደ ዞኑ ሄደው 
የጎበኙ ሲሆን በዘርፉ ከ94 ሚሊዮን ብር በላይ ማግኘት 
እንደተቻለ ገልጸዋል፡፡

ጉራጌ ዞን ብዙ ለሀገር ውስጥና ለውጭ ሀገር የቱሪስት 
መስህብ የሚሆኑ የተፈጥሮ እና ሰው ሰራሽ ሀብቶች 
ያለበት ነው ያሉት ኃላፊው፤ የጢያ ትክል ድንጋይ 
ዓለም መካነ ቅርስ፣ የጊቤ ሸለቆ ብሔራዊ ፓርክ፣ ጥብቅ 
የተፈጥሮ ደኖች፣ እንዲሁም ጥንታዊ ገዳማትና መስጂዶች 
ተጠቃሽ ናቸው ብለዋል፡፡

በዞኑ ብዙ ጥናት የሚፈልጉ ጥንታዊ ዋሻዎች 
እንዲሁም የተለያዩ የተፈጥሮ ሀብቶች ስለሚገኙ  
ቱሪዝሙን ከሌሎች ኢኮኖሚያዊ እንቅስቃሴዎች ጎን ለጎን 
በማስኬድ ለወጣቱ የስራ እድል በመፍጠር እንዲሁም 
የቅርስ ጥበቃ ከማድረግ አኳያ የሚመለከታቸው ባለድርሻ 
አካላት ድጋፍ እንዲያደርጉ ጥሪ አድርገዋል፡፡

አቶ ከተማ አክለውም፤ ዞኑ ከመዲናዋ አዲስ አበባ 
በቅርብ ርቀት የሚገኝ በመሆኑ መንግሥት በዘርፉ ትኩረት 
ሰጥቶ ቢሰራበት ኢኮኖሚውን ለመደገፍ ያስችላል፡፡ 

የቱሪዝም ዘርፉን ለማነቃቃትና ብሎም ዘርፉ 
ለኢኮኖሚው አጋር ሆኖ እንዲቀጥል ለማስቻል ትኩረት 
አድርገው እየሰሩ መሆኑን የገለጹት አቶ ከተማ፤ መጪው 
መጋቢት አምስት  ምድረ ከብድ ላይ የሚከበረው 
ዓመታዊ የንግስ  በዓል በደማቅ ሁኔታ እንዲከበር ዝግጅት 
ጨርሰናል ብለዋል፡፡

ከመጋቢት አራት ጀምሮ የንግስ በዓሉን ለማክበር 
በሚሊየኖች የሚቆጠሩ ሰዎች ከተለያዩ የሀገሪቱ ክፍሎች 
ወደ ጥንታዊው ምድረከብድ ገዳም ይሄዳሉ ያሉ ሲሆን 

በዞኑ ባለፉት ስምንት ወራት ከቱሪዝም 
ዘርፉ ከ94 ሚሊዮን ብር በላይ ገቢ 

ተገኝቷል

በዓሉ ያለምንም የጸጥታ ችግር እንዲከበር በየደረጃው 
ከሚገኙ የጸጥታ አካላት እንዲሁም ከህብረተሰቡ 
የተውጣጣ  ግብረ ሃይል ተቋቁሟል ብለዋል፡፡

በጉራጌ ዞን የሶዶ ወረዳ ባህል ቱሪዝም ፅ/ቤት 
የቱሪስት መስህብ ጥናት፣ ልማትና ግብይት ቡድን 
መሪ አቶ ሽመልሽ ተስፋዬ በበኩላቸው፤ ቱሪዝሙን 
ከማነቃቃትና ጎን ለጎን ኢኮኖሚውን ለማሳደግ  በትኩረት 
እየተሰራ መሆኑን ጠቅሰው፤ በተለይ መጋቢት አምስት 
የሚከበረው ዓመታዊው የንግስ በዓል አንዱ የቱሪዝሙ 
አካል በመሆኑ በዓሉ በደመቀ ሁኔታ  እንዲከበር 
በጸጥታው ዘርፍ፣ በመሰረተ ልማት፣ በሆቴሎች 
እንዲሁም ከየቦታው የሚመጣው ጎብኚ ስለ ቦታው 
ሙሉ መረጃ አግኝቶ እንዲመለስ ከሃይማኖት አባቶችና 
ከማህበረሰቡ የተውጣጣ ጊዜያዊ ግብረ-ኃይል በማቋቋም 
ዝግጅት አጠናቀናል ብለዋል፡፡ 

ጥንታዊው የምድረከብድ ገዳም በወረዳው ለቱሪዝም 
ዘርፉ ገቢ ከሚያስገኙ ቦታዎች እንዲሁም ከሚከበሩ 
ዓመታዊ አበይት በዓላት አንዱ ነው ያሉት አቶ ሽመልስ፤ 
በዚህ በዓል ከአራት ሚሊዮን ብር በላይ ገቢ ሊገኝ 
እንደሚችል ገልጸዋል፡፡ 



ገጽ 3

ዜና

አዲስ ዘመን   ሰኞ መጋቢት 4 ቀን 2015 ዓ.ም

ቃልኪዳን አሳዬ

አዲስ አበባ፡- በመዲናችን አዲስ አበባ ከ16 ሺህ 
በላይ ዜጎች በደረቅ ቆሻሻ ሽያጭና ተያያዥ ስራዎች 
እንደሚተዳደሩ የአዲስ አበባ ከተማ ፅዳት አስተዳደር 
ኤጀንሲ አስታወቀ፡፡

የአዲስ አበባ ከተማ ፅዳት አስተዳደር ኤጀንሲ 
የመልሶ መጠቀምና ኡደት ዳይሬክተር አቶ ካሳሁን ፀጋዬ 
ለኢትዮጵያ ፕሬስ ድርጅት እንደገለፁት፤ በአዲስ አበባ 
ከተማ ከ16 ሺህ በላይ ዜጎች በማህበር ተደራጅተው 
ቆሻሻን ከተለያዩ ስፍራዎች ሰብስበው በመሸጥ ላይ 
ናቸው።

እንደ አቶ ካሳሁን ገለፃ፤ በየመንደሩ ተጠራቅሞ 
የሚገኘውን ደረቅ ቆሻሻ በመሰብሰብ መልሶ ለአገልግሎት 
እንዲውል የሚረዳ ስራ የሚያከናውኑ ዜጎች የአካባቢ 
ብክለትን ከመከላከል ባለፈ የራሳቸውንና የቤተሰባቸውን 
ገቢ በማሳደግ ሕይወታቸውን በተሻለ መንገድ መምራት 
ችለዋል።

ከዚህ ባለፈ 40 የፅዳት ድርጅቶች የየራሳቸውን 
ተሽከርካሪዎች በመጠቀም ደረቅ ቆሻሻ መሰብሰብ ስራ 
ላይ እየተሳተፉ መሆኑንም አስታውቀዋል። መልሶ 
ጥቅም ላይ የሚውሉ ደረቅ ቆሻሻዎችን የመለየት ስራ 
የሚያከናውኑ ማህበራት ከ10 ዓመት በፊት የደረቅ ቆሻሻ 

ደረቅ ቆሻሻን ጥቅም ላይ በማዋል ሥራ ከ16 ሺህ በላይ ዜጎች እየተሳተፉ ነው

መሰብሰብ ስራ ላይ ተደራጅተው ወደ ስራ መግባታቸውን 
አስታውሰዋል።   

ስራውን በጀመሩበት ወቅት ቆሻሻውን ሰብስበው 
የሚገፉበትን ጋሪ መግዣ በማጣት በጀርባቸውና 
በጭንቅላታቸው ያጓጉዙ እንደነበር የገለጹት አቶ ካሳሁን፤ 
አሁን ላይ ግን የራሳቸውን የጭነት ተሽከርካሪ መግዛት 
የቻሉ ማህበራት መኖራቸውንም ጠቁመዋል።

እንደ አቶ ካሳሁን ገለፃ፤ ዛሬ ላይ በደረቅ ቆሻሻ 

መሰብሰብ ስራ የተሰማሩ ማህበራት ከ120 በላይ የጭነት 
ተሽከርካሪዎች ባለቤት ናቸው። በተጨማሪ ለሀገር 
ኢኮኖሚ ግንባታ የበኩላቸውን ሚና በመወጣት በትጋት 
እየሰሩ ይገኛል። 

የከተማ አስተዳደሩ ከማህበራቱ ጎን በመሆን 
የሚያስፈልጋቸውን ድጋፍ እያደረገላቸው ነው ያሉት 
አቶ ካሳሁን፤ ቆሻሻ ተሰብስቦ ወደ ማስወገጃ ጣቢያ ከሄደ 
በኋላ በሰበሰቡት ቆሻሻ  መጠን ክፍያ እንደሚሰጣቸው 

ማህሌት ብዙነህ

አዲስ አበባ፡- በኢትዮጵያ ያለውን የትምህርት 
ሥርዓት ለማሻሻል በሕገ-መንግሥቱ  የተቀመጡ 
የትምህርት ሕጎችን ማክበርና የመምህራንን ብቃት ማሻሻል 
አስፈላጊ መሆኑን የሥርዓተ ትምህርት ባለሙያው ገለጹ።

በአዲስ አበባ ዩኒቨርሲቲ የትምህርት ጥናትና ምርምር 
ተባባሪ ፕሮፌሰር  ዶክተር ፍርዲሳ ጀቤሳ ለኢትዮጵያ 
ፕሬስ እንደገለጹት፤ ሀገራዊ የሆነ ሕገመንግሥታዊ 
የትምህርት ግቦች እና ዓላማዎችን ወደ ተቋማት 
በማውረድ እና በመተግበር የትምህርት ሥርዓቱን 
ለማሻሻል  መሰራት አለበት።

ትምህርት ለአንድ ሀገር መሰረት ነው ያሉት 
ባለሙያው፤ ነጻና ገለልተኛ የትምህርት መመሪያ  
በመስጠት  ከቅድመ መደበኛ  ጀምሮ እስከ ከፍተኛ 
ትምህርት ያለው መዋቅር ከሕገመንግሥቱ እንዲሁም 
ከተቋማዊ ግቦችና  ዓላማዎች  አንፃር የሚመራ እና 
የሚደግፍ አመራር መፈጠር አለበት ብለዋል። 

ዶክተር ፍርዲሳ በተጨማሪው በዚህ ሕገመንግሥት 
ውስጥ የሚካተተው አንዱ የሥርዓተ የትምህርት ቋንቋ 
የሆነውን የእንግሊዝኛ ቋንቋ መሆኑን ተናግረው በዚህም 
በዓለም አቀፍ ደረጃ ተወዳድሮ የሚያሸንፍ ትውልድ እና 
ዜጋ መፍጠር ይቻላል ነው ያሉት። 

አንዳንድ ከብቃት ማነስ እና ከአመለካከት ጉድለት 
የተነሳ ከመማሪያ ቋንቋ ውጪ በሆነ መንገድ እያስተማሩ 
ያሉ ትምህርትቤቶች እንዳሉ ጠቁመው፣ ይህም ተማሪዎች 
ፈተና እንዲወድቁ ፤ በክፍል ውስጥ መከፋፈል እንዲኖር 
ያደርጋል ብለዋል። 

መንግሥት የትምህርት ግብዓቶችን ማሟላት አለበት፣ 
ከከፍተኛ ትምህርት ተቋማት የሚመረቁ ተማሪዎች 
ለሙያው ብቁ መሆናቸውን ማረጋገጥ መቻል አለበት። 
ይህ ካልሆነ በተሰማሩበት ሙያ ለሀገርም ይሁን ራሳቸውን 
መጥቀም እንደማይችሉ ገልጸዋል።

የትምህርት ሥርዓቱ ይበልጥ ለማሻሻል የመምህራንን 
የማስተማር ብቃትና ፍላጎት እንዲሁም ሙያ ሥነምግባር 
ላይ መሰራት እንዳለበት የተናገሩት ደግሞ፤ የሀዋሳ 
ዩኒቨርሲቲ ትምህርት ኮሌጅ ዲን የሆኑት ዶክተር 
ሳሙኤል አሰፋ ናቸው።

እንደ ዶክተር ሳሙኤል ገለፃ፣ በዚህ የትምህርት 
ሥርዓት ውስጥ ዋና ተዋንያን የሆኑት መምህራን 
እንደመሆናቸው መጠን የስራ ፍቅር እና ፍላጎት 
እንዲኖራቸው ከማድረግ ባለፈ የመምህርነት ሙያን ሳቢ 
እና ተመራጭ ማድረግ ትልቅ መፍትሄ ነው። 

“የትምህርትሥርዓቱን ለማሻሻል  የትምህርት ሕጎችን 

ማክበርና የመምህራን ብቃት ላይ መሰራት አለበት”
-  የሥርዓተ ትምህርት ባለሙያዎች

በተጨማሪም በግል እና በመንግሥት ትምህርት 
ቤቶች የሚታዩ የሥነምግባር እንዲሁም የትምህርት 
አሰጣጥ ክፍተቶች፤ ተማሪዎቻቸውን በፈተና ወቅት 
እንዲኮራረጁ በማድረግ እና ያለአግባብ እንዲያልፉ ነው 
ያሉት ዶክተር ሳሙኤል፤ የዘንድሮ የ12ኛ ክፍል  ውጤት 
የሚያሳየውም  የነበረው ኩረጃ ሲቀንስ የሚመጣውን 
ውጤት ነው ብለዋል።

የተማሪዎች የትምህርት ፍላጎት ማነስ እና ሥነምግባር 
ችግር እንዲሁም የመማሪያ ግብዓቶች እጥረቶችን 
ለመቅረፍ መንግሥት በትኩረት መስራት አለበት 
ብለዋል። 

የሚሰጠው የክፍልም ይሁን የመውጫ ፈተና 
ተማሪዎች ከክፍል ወደ ክፍል እንዲያልፉ ከማድረግ ባሻገር 
በቂ እውቀት ይዘው እንዲወጡ ቢደረግ የዩኒቨርሲቲዎች 
የትምህርት አሰጣጥ ጥራት እና ተመራጭነት ይጨምራል 
ሲሉም ዶክተር ሳሙኤል ገልጸዋል።

ገልጸዋል። 
ኤጄንሲው በዋናነት ደረቅ ቆሻሻን በማስተዳደር 

ፕላስቲኮች፣ ወረቀት፣ ብረታ ብረት፣ ጠርሙስና የጨርቃ 
ጨርቅ ምርቶች መልሰው ጥቅም ልይ እንዲውሉ እየሰራ 
ነው ያሉት አቶ ካሳሁን፤ በመዲናዋ ከሚሰበሰበው ደረቅ 
ቆሻሻ ውስጥ መልሶ ጥቅም የሚውለው 18 በመቶው 
ያህሉ ብቻ መሆኑን አስታውቀዋል።

ቆሻሻ በአግባቡ ካልተያዘ የበሽታ ምንጭ በመሆን 
አየርን፣ አፈርን፣ ውሃን ይበክላል በዕፅዋት፣ በሰውና 
በእንስሳት ጤና እንዲሁም በግብርናው ዘርፍም የመሬት 
ለምነትን በመቀነስ ጉዳት እንደሚያስከትልም ገልፀዋል። 
የከተማ ውበትን በመቀነስና የአካባቢ ስነምህዳርን 
በማበላሸት በቱሪዝም ዘርፉ ላይም ጫና እንደሚያሳድር 
ዳይሬክተሩ ተናግረዋል።

በኢትዮጵያ በደረቅ ቆሻሻ አወጋገድ ላይ መሻሻል 
ቢታይም አሁንም የማኅበረሰቡ ተሳትፎ አነስተኛ በመሆኑ 
ኤጀንሲው የቤት ለቤት ግንዛቤ ሰጪ ባለሙያዎችን 
በመመደብ ዜጎች ቆሻሻን እንዴት ማስወገድና መለየት 
እንዳለባቸው እያስተማረ ይገኛል ብለዋል።

በተጨማሪም በደረቅ ቆሻሻ አሰባሰብና አወጋገድ 
ላይ ያተኮሩ የግንዛቤ ማስጨበጫ መድረኮችን በቋሚነት 
በማዘጋጀት ሳምንታዊ የንቅናቄ ስራዎች እየተከናወኑ 
መሆኑን አቶ ካሳሁን አስታውቀዋል።

መሠረት በኃይሉ

ደብረ ታቦር፡- በደብረ ታቦር ዩኒቨርሲቲ ሲካሄድ 
የቆየው የመጀመሪያው “መጻህፍት የእውቀት ገበታ 
መዛግብት የታሪክ ትውስታ” የውይይት መድረክ 
ተጠናቀቀ። 

ትኩረቱን የመጻህፍት ቅርሶች እና የታሪክ መዛግብት 
አያያዝ ላይ ያደረገው መርሃ ግብር በኢትዮጵያ ብሄራዊ 
መዛግብት እና ቤተ መጻህፍት አገልግሎት ትብብር 
በደብረ ታቦር ዩኒቨርሲቲ ላለፉት ሁለት ቀናት ሲካሄድ 
ቆይቷል። በመርሀ ግብሩ ቆይታም ኢትዮጵያ የባለ 
ብዙ መጻህፍት ቅርሶችና የመዛግብት ሀብት ባለቤት 
ብትሆንም በአግባቡና በሥርዓት ሰንዶ ከመያዝ 
እንዲሁም ትውልድ እንዲማርባቸው ከማድረግ አንጻር 
ሠፊ ክፍተት እንዳለ ተመላክቷል።

የደብረ ታቦር ዩኒቨርሲቲ  ፕሬዚዳንት አነጋግረኝ 
ጋሻው (ዶ/ር) እንደገለጹት፤ ኢትዮጵያ  እንደ አገር 
በቅርስ አያያዝ ዙሪያ ሰፊ ክፍተት ያለባት ሀገር ናት። 
ስለሆነም  ምሁራን እና የሚመለከታቸው ባለድርሻ 
አካላት ከቅርስ ሀብት ልማት ባሻገር ወደ ቱሪዝም 
ምንጭነት  መቀየር ይኖርባችኋል ብለዋል። በዚህ ረገድ 
የደብረ ታቦር ዩኒቨርሲቲ  ብዙ ስራዎችን እየሠራ ይገኛል 
ነው ያሉት። 

ዩኒቨርሲቲው  የአካባቢውን የመዛግብት እና 
የጽሁፍ ቅርስ ለማልማትና በተገቢው መንገድ ለመጠበቅ 
የበጌ ምድር ቤተመዛግብት ማዕከል ከፍቷል ያሉት 
ዶክተር አነጋገረኝ፤ የደቡብ ጎንደር ዞን በተለይም የደብረ 
ታቦር አካባቢ እምቅ የጽሁፍ እና የመዛግብት ሀብት 
ባለቤት መሆኑ እና አዲስ ማዕከል መከፈቱ ለሌሎች 
የሀገሪቱ ክፍሎች እንደ ተምሳሌትነት የሚጠቀስ እንደሆነ 

ለሁለት ቀናት ሲካሄድ የቆየው የመጻህፍትና 
የመዛግብት አያያዝ  ጉባኤ ተጠናቀቀ

አስረድተዋል።
የኢትዮጵያ  ቤተ መዛግብትና  ቤተ መጻህፍት  

አገልግሎት ዋና ዳይሬክተር አቶ ይኩኑአምላክ መዝገቡ 
በበኩላቸው፤ አገልግሎት መስሪያቤቱ  መረጃዎችንና  
የሥነ ጽሁፍ ሀብቶችን በዘመናዊ መንገድ ለመጠበቅ 
ስራዎች እየተሠሩ ነው። ከ አንድ ሚሊዮን  ብር 
በላይ ወጪ የተደረገባቸው አምስት ሺህ 2 መቶ 78 
መጻህፍት፤ ለደብረታቦር ዞን ማረሚያ ቤት፣ ለሕዝብ  
ቤተ መፃህፍት፣ ለመጀመሪያና ለሁለተኛ ደረጃ ትምህርት 
ቤቶች በስጦታ መልክ አበርክቷል። የመጻህፍት  ሀብት 
አያያዝና  የመዛግብት ጥበቃ ላይ ትኩረት መደረግ 
አለበት። የመጻህፍት ስጦታው ወደፊትም የሚቀጥል 
ይሆናል ያሉት ዳይሬክተሩ የጽሁፍ ቅርሶችንና 
መዛግብትን መጠበቅ የሁሉም ሃላፊነት ነው ብለዋል።

የአዲስ አበባ ባህል ኪነ ጥበብና ቱሪዝም ቢሮ  ኃላፊ 
ሂሩት ካሳው (ዶ/ር)፤ የኢትዮጵያን የጽሁፍ ቅርሶች 
እና የመዛግብት ሀብትን በአግባቡ ለመጠበቅ ከተፈለገ 
ምሁራኑና የሚመለከታቸው አካላት በልዩ ትኩረት 
መስራት አለባቸው ነው ያሉት። 

እንደ ኃላፊዋ ገለጻ፤ ከሆነ የኢትዮጵያ ሀብቶች በተለያዩ 
ምክንያቶች እየተዘረፉ እና እየጠፋ ይገኛሉ፤ ይህንን በዘላቂ 
መንገድ  ለመፍታት  የሁሉም ርብርብ ያስፈልጋል። 

ኢትዮጵያ  የጥንት ዘመን ፈላስፋ ምድር፣ የሥነ 
ጽሁፍና የድልብ መዛግብት መገኛ ናት ያሉት ዶክተር 
ሂሩት፤ ይሁን እንጂ በአግባቡ ባለመጠበቃቸውና 
ባለመልማታቸው ትውልዱ እየተበደለ ይገኛል፤ ሀገርም 
ከዘርፉ ማግኘት ያለባትን ጥቅም አጥታለች ነው ያሉት። 

ጉባኤው በኢትዮጵያ ሥነ ጽሁፍ ዕድገትና አያያዝ 
እንዲሁም የመዛግብት ሀብቶችን በሚመለከት ጥናታዊ 
ጽሁፎችም ቀርበው ውይይት ተካሂዷል።

ዶክተር ፍርዲሳ ጀቤሳ

ዶክተር ሳሙኤል አሰፋ

ከ1ኛው ገጽ  የዞረ

ከ1ኛው ገጽ  የዞረ

መፍጠር አይቻልም ያሉት አቶ ሽመልስ፤ እንደ ክልል 
በኢንተርፕነርሺፕ ላይ የተለየ ለውጥ ማምጣት ተገቢ 
መሆኑን ገልጸው ይህንን እውን ማድረግ ካልተቻለ 
ብጽግናን ማሳካት እንደማይቻል አስረድተዋል።

ኢንተርፕርነሮች ፈጠራን በመፍጠር የሚስተዋሉ 
ችግሮችን ለመፍታት እና በተለይም የሥራ ዕድል በመፍጠር 
ረገድ  የማይተካ ሚና አላቸው። ሸገር ኢንተርፕርነሮች 
ማህበር ለዚህ ዓላማ የተቋቋመ ነው። በዚህም የክልሉ 
መንግሥት ልዩ ትኩረት በመስጠት እንደሚደግፈው አቶ 
ሽመልስ ገልጸዋል።

ኢንተርፕርነሮች እንዲበራከቱ በተለይም በተተኪ 
ትውልዶች ላይ መሰራት እንዳለበት የገለጹት ፕሬዚዳንቱ 
በትምህርት ካሪኩለም ውስጥ ተካቶ መሰጠት እንዳለበት 
ጠቅሰው  ሚዲያውን በመጠቀም ተደራሽ ማድረግ 
እንደሚገባ እና በክልሉ በሚገኙ ከተሞች ላይ በትኩረት 
መሰራት እንዳለበት አመላክተዋል።  

የትግራይ ሕዝብ ፍላጎት ሰላም ነው።” የሚሉት የዓድዋ 
ከተማ ነዋሪ መምህር ገብራይ ተክላይ ፤ የሰብዓዊ 
እርዳታው ጥሩ ቢሆንም ሕዝቡ በችግር ከመቆየቱ  አኳያ 
ግን አሁንም የተጠናከረ ስራ ይጠይቃል የሚል ሃሳብ 
አላቸው።

በአሁኑ ጊዜ በተፈጠረው ሰላም የውሃ፣ የስልክ፣ 
የባንክ ፣ የትራንስፖርትና የወፍጮ  አገልግሎቶች 
በመጀመራቸው ደስተኞች ነን ያሉት መምህር ገብራይ፤ 
የሰላም አየር መተንፈስ መጀመራችን በራሱ ትልቅ እፎይታ 
ነው። ለዚህም ነው ሕዝቡም ቶሎ ወደ ቀደመ ሕይወቱ 
ለመመለስ ጥረት እያደረገ የሚገኘው። ይህ ሰላም ዘላቂ 
እንዲሆን  ሁላችንም ሰላምን መጠበቅና ማስጠበቅ አለብን 
ነው ያሉት።

እንደ መምህር ገብራይ ገለጻ፤ በትግራይ ክልል 
መሰረታዊ አገልግሎቶች በመጀመራቸው ሕዝቡ ደስተኛ 
ቢሆንም አሁንም፤ የመድሃኒት አቅርቦት፣ የሰብዓዊ 
ዕርዳታ፤ የትምህርት ፤የመንግሥት ሰራተኞች ደመወዝ 
እና ፋብሪካዎችን ወደ መደበኛ ስራቸው እንዲመለሱ 
ማድረግ አሁንም ትኩረት የሚፈልጉ ጉዳዮች ናቸው።

   ወጣቶች አሁን ስለ ሰላም ነው መዘመር ያለባቸው፤ 
አንድነትና ሰላም የእድገትና የልማት መሰረት መሆናቸውን 
ተገንዝበው  በክልሉ የተፈጠረውን ሰላም ዘላቂ ለማድረግ 
በትኩረት መንቀሳቀስ ይኖርባቸዋል ነው ያሉት። 

የተደረገውን የሰላም ስምምነት ተከትሎ አሁን 
በተፈጠረው ሰላም ሕዝቡ እፎይታን ተጎናጽፏል። 
ሰላም ከተፈጠረ በኋላ ባሉት አራት ወራት ብዙ ነገሮች 
አግኝተናል። ጤና፣ ምግብና መሰረታዊ አገልግሎቶች 
የተገኙት ሰላም ከተፈጠረ በኋላ ነው የሚለው ደግሞ 
ሌላኛው የዓድዋ ከተማ ነዋሪ ወጣት አንዋር አብዱልቃድር 
ነው። የሰላም ትሩፋት ተገልጾ አያልቅም የሚለው 
አንዋር ጦርነት ግን ትርፉ ኪሳራና ውድመት ነው። 

ከፍተኛው የዝናብ ወቅት ነው። 
ባለፉት ሶስት ዓመታት በእነዚህ ወቅቶች ዝናብ 

ባለመዝነቡ ድርቁ በተለይ በአርብቶ አደሩ ብሎም 
በሀገሪቷ ኢኮኖሚ ላይ ከፍተኛ ጉዳት ያስከተለ መሆኑን 
ተናግረዋል። 

ድርቁ በሶማሌ፣ በኦሮሚያ እና በደቡብ ክልሎች 
እየተስፋፋ በመሆኑ አፋጣኝ ምላሽ የሚፈልጉ ናቸው 
ያሉት አቶ ገበየሁ ክልሎች የሦስት ወራት መኖ እና 
የመድሃኒት በጀት ከ19 ቢሊዮን ብር በላይ የሚፈልግ 
መሆኑንም አስረድተዋል።

እየተስፋፋ የመጣውን የድርቅ ችግር በዘላቂነት ለመፍታት 
በሶማሌ፣ በኦሮሚያ እና በደቡብ ክልሎች የውሃና የመኖ 
ችግሩን መፍታት ዋነኛው መፍትሄ መሆኑን ጠቁመዋል።

አፋጣኝ ምላሽ ከመስጠት አኳያ በቦረና አካባቢ 
የሚገኙ እንስሳት በአገር ብቻ ሳይሆን በአፍሪካ ደረጃም 
ድርቅን የመቋቋም አቅማቸው ከፍተኛ በመሆኑ  
ዝርያቸውን ለማቆየት ከአጋር አካላት ጋር በትኩረት 
የሚሰራ መሆኑን ጠቁመዋል።

በመሆኑም በቦረና ዝርያ ማቆያ ራንች ለሚገኙ እንስሳት 
እስከ አሁን 5ሺ670 እስር ሳር በቀጥታ የተሰራጨ ሲሆን 
ቀሪ 44 ሺህ ያህል እስር ሳር ይጓጓዛልም ብለዋል። 

ድርቅ በተከሰተባቸው ክልሎች ከጠቅላላ እንስሳት 
ቁጥር በእያንዳንዳቸው 10 በመቶ ድርቅ መቋቋም የሚችሉ 
ዝርያዎችን ለማቆየት እየተሰራ መሆኑንም ጠቁመዋል። 

የሸገር ኢንተርፕርነሮች ማህበር ፕሬዚዳንት አቶ 
ቡልቡላ ቱሌ በበኩላቸው ማህበሩ 7 ሺህ 697 ውጤታማ 
ጀማሪ ሥራ ፈጣሪዎችን ወደ ሥራ በማስገባት ከ 15 ሺህ 
በላይ ለሚሆኑ ዜጎች የሥራ ዕድል መፍጠር ተችሏል ነው 
ያሉት።

እንደ አቶ ቡልቡላ ገለጻ፤ ማህበሩ የተለያዩ 
ሥልጠናዎችን እና የልምድ ልውውጦችን በማድረግ ላይ 
ነው። በዚህም ከ34 ሺህ በላይ የሚሆኑ ዜጎች የሥራ 
ፈጠራ ክህሎት ሥልጠና ወስደዋል።

ለ278 ድርጅቶች ሥልጠናው መሰጠቱን የገለጹት 
የማህበሩ ፕሬዚዳንት፤ ከድህነት ማምለጫ ትክክለኛው 
መንገድ ሥራ ፈጣሪነት መሆኑን ጠቅሰው ሥራ ፈጣሪነት 
መጠናከር አለበት ሲሉ ገልጸዋል።

በጉባዔው የቀድሞ የክልሉ ፕሬዚዳንት አቶ ጁነዲን 
ሳዶን ጨምሮ ከፍተኛ የክልሉ አመራሮች፣ የማህበሩ 
የቦርድ አባላት እና ጥሪ የተደረገላቸው እንግዶች የተሳተፉ 
ሲሆን የተሻለ ውጤት ላስመዘገቡ ጀማሪ ሥራ ፈጣሪዎች 
እና ሌሎች አካላት የማበረታቻ ሽልማት ተበርክቶላቸዋል።

“አገር መልማት የምትችለው...

የአርብቶ አደሩን ችግር በዘላቂነት ለመፍታት...
ሁለት ሚሊዮን ዶላር ድርቅ መቋቋምና ዘላቂ የአርብቶ 

አደር ኑሮ ለማሻሻል ፕሮጀክት ተቀርጾ ለዓለም ባንክ 
ሪፖርት ስለቀረበ በቅርቡ ወደ ስራ ይገባል። ከእንስሳት 
ጤና አኳያ 100 ሺህ ዩሮ በኢትዮጵያ እንስሳት እና ገጠር 
ልማት ፕሮጀክት የዓለም ባንክ የፈቀደ እና በአርብቶ አደር 
አካባቢ የእንስሳት በሽታዎችን ለመከላከል እና ለክትባት 
የሚውል ግዢ በሂደት ላይ ይገኛል ብለዋል። 

ዘላቂ ልማትን በተመለከተ በዘላቂነት ችግሩን 
ለመፍታት በአርብቶ አደር አካባቢ የእንስሳት መስኖ 
በማልማት የመኖ ባንክ መጋዘኖች ይሰራሉ ብለዋል።  

በቦረና አካባቢ ለ16 ዓመታት ሲጓተት የቆየው የ5 
ቢሊዮን ብር የውሃ ኔትዎርክ ፕሮጀክት በሁለት ዓመታት 
ውስጥ እንደሚፈታ አስታውሰው ይህም አጠቃላይ 
የእንስሳት ችግሩን በዘላቂነት እንደሚፈታ አስረድተዋል።

ደቡብ ኦሞ ዞን ኩራዝ ስኳር ፋብሪካ አካባቢ 
እንዲሁም ዳሰነች ወረዳ አካባቢዎች የተሻሻሉ መኖዎችን 
ለማልማት የተጀመሩ ስራዎችን አጠናክሮ መቀጠል 
ያስፈልጋም ሲሉ  የመኖ ሀብት ልማት ዋና ስራ 
አስፈፃሚው ተናግረዋል። 

ግብርና ሚኒስቴር፣ ከመስኖና ቆላማ ሚኒስቴር፣ 
ከውሃና ኢነርጂ ሚኒስቴር እና ሌሎችም በአርብቶ አደር 
አካባቢ ልማቶች ላይ በማተኮር ችግሮችን በአጭር ጊዜ 
ለመፍታት የጋራ እቅድ መያዙንም አመላክተዋል።

እንስሳቱ በቂ መኖ ካላገኙ በሽታ መቋቋም 
አይችሉም። በመሆኑም ችግሮቹን በዘላቂነት ለመፍታት 
ግብርና ሚኒስቴር ከአጋር አካላት ጋር በመሆን የእንስሳት 
ዘርፍ ላይ በትኩረት እየሰራ መሆኑን ገልፀዋል።

ከ1ኛው ገጽ  የዞረ

"አሁን በተፈጠረው ሰላም ሕዝቡ እፎይታን...
እናም የተገኘውን ሰላም እንደ ጤናችን ልንጠበቀውና 
ልንከባከበው ያስፈልጋል ብሏል።

የኢትዮጵያ ሕዝብ በብሄር፣ በሃይማኖትና በፖለቲካ 
ልዩነት ቢኖረውም በአገር ፍቅር ተሳስሮ፣ በሰለጠነ 
መንገድ ችግሮችን በውይይት የመፍታት ባህልን ማዳበር 
እንዳለበት የሚመክረው ወጣቱ፤ ሰላም የልማት፣ 
የዕድገት፣ የተስፋና በጋራ የመኖር መሰረት በመሆኑ 
ሁሌም ምርጫችን ሰላም ሊሆን ይገባል ነው ያለው።

ባለፉት አራትና አምስት ወራት በዓድዋ ከተማ  
ሰላምና ጸጥታ እንዲሰፍን፣ እርዳታ እንዲቀርብ፣ የጤና 
አገልግሎት እንዲጀመር፣ እንደ ኤሌክትሪክ ሃይል፣ ስልክና 
ትራንስፖርት ያሉ መሰረታዊ አገልግሎቶች ወደ ነበሩበት 
እንዲመለሱ ሲያስተባብር መቆየቱን የሚገልጸው የዓድዋ 
ከተማ ምክትል አስተባባሪ አቶ ዳዊት ዋቅጅራ፤ በዓድዋ 
ከተማ ሁሉም ነገር ወደ ቀድሞ ሁኔታው እየተመለሰ 
ነው። ኤሌክትሪክ፣ ቴሌኮሙዩኒኬሽንና ትራንስፖርት 
ጀምሯል። በአሁኑ ጊዜ ሕዝቡ ወደ መደበኛ ስራው ቀስ 
በቀስ እየተመለሰ እንደሚገኝ ነው የገለጸው። 

አሁን የሚቀረው የመንግሥት ሰራተኛው ደመወዝ 
እንዲያገኝ ማድረግ፣ የሰብዓዊ ዕርዳታ አቅርቦቶችን 
በሚፈለገው መጠን ማቅረብና ትግራይ ክልልን መልሶ 
ወደ ማቋቋም ስራ መግባት ነው የሚለው አቶ ዳዊት፤ 
የትግራይ ክልል ከደረሰበት  ጉዳት መልሶ እንዲያገግም 
ሁሉም ኢትዮጵያውያን ድጋፍ ማድረግ ይኖርበታል ሲል 
አስተያየቱን ሰጥቷል። 

እኛ ኢትዮጵያውያን የራሳችን እሴት ሲሸረሸር ፣ 
አንድነታችን ችግር ሲያጋጥመው፣ ፍትሃዊነት ሲጓደል 
ወደ ግጭት ሊያመራን ስለሚችል እነዚህን ችግሮች 
ወዲያው አጢኖ መፍትሄ መስጠት አለብን። አገራችንን 
ለማሳደግና የሕዝባችንን ኑሮ ለማሻሻል የሚያስፈልገን  
መከባበር፣ መተባበርና መተሳሰብ ነው። ይህንን ማድረግ 
ስንችል በጋራ ወደ ዕድገት እንሄዳለን ሲል ተናግሯል።

ክፍለዮሐንስ አንበርብር

አዲስ አበባ፡- ክልሎችና ከተማ መስተዳደሮች ከውሃና 
ኢነርጂ ሚኒስቴር ውሃ ለማልማት የተበደሩትን አምስት 
ቢሊዮን ብር በላይ ለመመለስ ፈቃደኛ ባለመሆናቸው 
በንጹህ የመጠጥ ውሃ ተደራሽነት ላይ እንቅፋት መፍጠሩ 
ተገለጸ። መመለስ ከነበረባቸውም የመለሱት ገንዘብም 
አንድ ከመቶ በታች መሆኑም ተገልጿል።

የውሃና ኢነርጂ ሚኒስትር ዶክተር ኢንጅነር 
ሃብታሙ ኢተፋ በተለይም ለኢትዮጵያ ፕሬሰ ድርጅት 
እንደገለጹት፤ የውሃ ልማት ፈንድ በሚኒስቴሩ ስር 
ሲቋቋም የተገኘውን ገንዘብ ከተሞች ተበድረው የመጠጥ 
ውሃ ግንባታ አከናውነው ለህብረተሰቡ ከሚሰጡት 
የመጠጥ ውሃ ደግሞ የሚገኘውን ገቢ በመሰብሰብ 
እዳቸውን የሚከፍሉበትን ሁኔታ ታሳቢ በማድረግ ነው። 

ብድር የወሰዱ ከተሞች እዳቸውን ሲከፍሉ ደግሞ 
ሌሎች ውሃ ያላገኙ ከተሞች ገንዘቡን ተበድረው የመጠጥ 
ውሃ ማልማትን ተደራሽ በማድረግ የህብረተሰቡን ጥያቄ 
ለመመለስ ያለመ ነው። ይሁንና ክልሎች  ከውሃ ልማት 
ፈንድ የተበደሩትን ገንዘብ ባለፈው በጀት ዓመት መመለስ 
ከነበረባቸው ውስጥ አምስት ቢሊዮን ለመመለስ ፈቃደኛ 
አልሆኑም።

እንደ ሚኒስትሩ ገለፃ፤ ‹‹ይህ አሰራር በአሁኑ 
ወቅት ትልቅ ፈተና ውስጥ ገብቷል፤ ክልሎችም ገንዘቡ 
እንዲመለስ እየፈለጉ አይደለም። ክልሎችም ገንዘቡን 
ሲበደሩ ዋስትና የሚሰጡት የክልል ርዕሳነ መስተዳደሮችና 
ፕሬዚዳንቶች ናቸው። ይሁንና በዋስትናቸው ልክ 
ገንዘቡን እየመለሱ አይደለም›› ብለዋል። የውሃ ፈንድ 
ልማት ከተመሰረተ ጥቂት ዓመታት ወዲህ 28 ቢሊዮን 
ብር አልተሰበሰበም። ይህ ገንዘብ ወደሚመለከተው አካል 
በወቅቱ ባለመመለሱ በስራ ላይ እንቅፋት ፈጥሯል። 

ለውሃ ፈንድ የሚውለው ገንዘብ ከዓለም ባንክና 
ከሌሎች አበዳሪ ተቋማት በብድር መልክ መምጣቱን 
የጠቆሙት ሚኒስትሩ፤ ይህ ገንዘብ ባለመመለሱም 
አበዳሪዎች ተጨማሪ ገንዘብ ለመስጠትም ፈቃደኛ 

ክልሎች ለውሃ ልማት የተበደሩትን አምስት 
ቢሊዮን ብር ለመመለስ ፈቃደኛ አልሆኑም

አይሆኑም። ይህን ብድር ክልሎች ባይመልሱም የፌዴራል 
መንግሥት ከአበዳሪዎች የወሰደው ስለሆነም የመመለስ 
ግዴታ አለበት። ይሁንና የከተማ መስተዳድሮች እና 
ክልሎች ቸልታና በአግባቡ ኃላፊነታቸውን አለመወጣት 
በመጠጥ ውሃ ተደራሽነት ላይ ሚኒስቴሩ ለሚያደርገው 
ጥረት ከፍተኛ እክል የሚፈጥር መሆኑን አመልክተዋል። 
ክልሎች ይህን ገንዘብ ለመመለስ ፈቃደኛ  ያልሆኑትም 
በግዴለሽነት ሲሆን፤ ለአሰራርም በጣም አስቸጋሪ መሆኑን 
ገልጸዋል።

የመጠጥ ውሃ ተደራሽነትን ለማስፋት በሚደረግ ጥረት 
ላይ የውጭ ምንዛሪ እጥረትና የመሳሰሉት ችግሮችንም 
ሀገራዊ ፈተናዎች መሆናቸውን አብራተዋል። ከዚህም 
በተጨማሪ ግብዓቶች ከውጭ ሲገቡ በትራንስፖርት 
ሎጂስቲክስ መዘግየትና የመሳሰሉት አሰራሮች የመጠጥ 
ውሃ ተደራሽነትን ለማሳደግ ለሚደረጉ ጥረቶች ፈተናዎች 
ናቸው። በእነዚህ ላይ መሰል ችግሮች ሲደማመሩ ደግሞ 
ችግሩን የሚያወሳስቡ መሆኑን አስገንዝበው፤ ክልሎች 
ዕዳቸውን እንዲከፍሉ ሚኒስትሩ አሳስበዋል።

ማርቆስ በላይ

አዲስ አበባ፡- በክልሉ በተከሰተው ድርቅ ሳቢያ  
ከሁለት ሚሊዮን በላይ ዜጎች አስቸኳይ የምግብ እርዳታ 
እንደሚያስፈልጋቸው የደቡብ ክልል ግብርና ቢሮ አስታወቀ፡፡ 

በደቡብ ብሄር ብሄረሰቦችና ሕዝቦች ክልል በምክትል 
ርዕሰ መስተዳድር ማዕረግ የገጠር ክላስተር አስተባባሪና 
የግብርና ቢሮ ኃላፊ አቶ ኡስማን ሱሩር ለኢትዮጵያ 
ፕሬስ ድርጅት እንደገለጹት፤ በደቡብ ክልል ባለፉት 
ሁለት እና ሦስት ዓመታት በዝናብ እጥረት ሳቢያ ድርቅ 
ተከስቷል፡፡ በዚህም በክልሉ በተከሰተው ድርቅ ሳቢያ  
ከሁለት ሚሊዮን በላይ ዜጎች አስቸኳይ የምግብ እርዳታ 
ያስፈልጋቸዋል፡፡

እንደ አቶ ኡስማን ገለጻ፤ በዘጠኝ ዞኖች እና በአራት 
ልዩ ወረዳዎች ላይ በተከሰተው ድርቅ በዜጎች እና 
በእንስሳት ላይ የከፋ አደጋ ከማድረሱ በፊት የክልሉ 
መንግሥት የአደጋ ሥራ አመራር ምክር ቤት በጋራ 
በመሥራት ላይ ናቸው፡፡  

በተለይም ኮንሶ፣ ደቡብ ኦሞ ዞኖችና ቡርጂ፣ ደራሼ፣ 

አዴ፣ አማሮ በሚባሉ ልዩ ወረዳዎች ላይ በባለፈው ዓመት 
በተለይም በመኸር ወቅት በተከሰተው የዝናብ መቆራረጥ 
በአካባቢዎቹ ላይ ድርቅ እንዲከሰት ምክንያት መሆኑን 
ኃላፊው ገልጸዋል፡፡

በክልሉ ባሉት ጎፋ፣ ጋሞ፣ ወላይታ፣ ሀዲያ፣ ሀላባ፣ 
ጉራጌና ስልጤ ዞኖች በስምጥ ሸለቆ አካባቢ የሚገኙ 
በመሆናቸው ለድርቅ ሰለባ መሆናቸውን አቶ ኡስማን 
አስረድተዋል፡፡ 

በክልሉ ድርቅ በተከሰተባቸው አካባቢዎች 342 ሺህ 
ሄክታር በላይ የእርሻ መሬት የችግሩ ሰለባ ሆኗል፡፡ በክልሉ 
በተከሰተው ድርቅ አማካኝነት ሰብል ሙሉ በሙሉ እና 
በከፊል የወደመባቸው አካባቢዎች ስለመኖራቸው የቢሮ 
ኃላፊው ተናግረዋል፡፡

በክልሉ ድርቅ በተከሰተባቸው አካባቢዎች ላይ 
ለሚኖሩ ዜጎች የአስቸኳይ ጊዜ የምግብ እርዳታ እየቀረበ 
መሆኑን የገለፁት አቶ ኡስማን፤ የክልሉን የውስጥ አቅም 
አስተባብሮ በመጠቀም ሁሉንም የህብረተሰብ ክፍሎች 
ባሳተፈ መልኩ የድጋፍ ሥራዎች ተጠናክረው ቀጥለዋል 
ነው ያሉት፡፡

በደቡብ ክልል በተከሰተው ድርቅ 
ከሁለት ሚሊዮን በላይ ዜጎች አስቸኳይ የምግብ 

እርዳታ ያስፈልጋቸዋል

ዶክተር ኢንጅነር ሃብታሙ ኢተፋ

አዲስ ዘመን

ስልክ ቁጥር - 011-126-42-22

ዋና አዘጋጅ
አንተነህ ኃ/ብርሃን ወ/መድህን 

አድራሻ 
ንፋስ ስልክ ላፍቶ ክ/ከ 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ
ስልክ፡- 011 126 4240 
Email:- wendweson.shimelis@press.et

       wendwesonshimelis@gmail.com 

የአዲስ ዘመን ምክትል ዋና አዘጋጆች 

• ወርቁ ማሩ
• ኃይሉ ሣህለድንግል
• አልማዝ አያሌው
• እስማኤል አረቦ

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።  በዓምዱ ላይ የሚወጡ 

ጽሁፎች የዝግጅት ክፍሉን አቋም አያመለክቱም።  

ማከፋፈያ :- ስልክ ቁጥር - 011-157-02-70

ሰላም  የብዙ ነገር መሰረት ነው። ከሁሉም በላይ ፣ ግለሰባዊ  ፣ ማኅበረሰባዊ   እና   ሀገራዊ  ዛሬዎች  ሆኑ 
ነገዎች  በተደላደለ መሰረት ላይ ሊቆሙ የሚችሉት  ሰላምን  መሰረት አድርገው  ነው። ከዚህ የተነሳም   የሰላም 
ጉዳይ  የማይመለከተው አካል አለ ብሎ  መናገር  አይቻልም። በዘመነ  - ግሎባላይዜሽን እውነታው ዓለም አቀፋዊ  
ገጽታ  የመያዙ ነገር  ደግሞ  ዕለት ዕለት የምንታዘበው ጉዳይ ከሆነ ሰንብቷል።

ከዚህ የተነሳም  የሰላም ጉዳይ  ዓለም አቀፍ አጀንዳ  ሆኗል፤ ስለ ሰላም የሚጮሁ    ድምጾችም እየተበራከቱ  
መጥተዋል። ይህም ሆኖ ግን አሁንም በሰላም እጦት ምክንያት  ዋጋ እየከፈሉ ያሉ ሀገራትና  ሕዝቦች  ቁጥር  
ጥቂት የሚባል አይደለም። ሰላማቸውን ለማስመለስ እያደረጉት ያለውም ጥረት እያጋጠመው ያለው ፈተና  ቀላል 
የሚባል አልሆነም። 

ሀገራቱ ቀደም ባሉት ወቅቶች  ለሰላማቸው የነበራቸው የተዛባ አስተሳሰብ፤ ሰላማቸው ከእጃቸው ከወጣ 
በኋላ መልሶ ለመያዝ እያደረጉት ያለውን ጥረት ውስብስብ   አድርጎታል፤  ከሰላም እጦታቸው ጀርባ ያሉ ብዙ 
እጆችንም በቀላሉ መግራት  የሚያስችል አቅም መፍጠር ተስኗቸው፤ ሕዝቦቻቸው  ለከፋ ስደት መከራና ስቃይ 
ተዳርገዋል። ለብዙዎች ይተርፉ የነበሩ የሌሎችን  እጅ ጠበቂ አድርጓቸዋል።

ለዚህም የቅርቦቹን  ሊቢያን ፣ ሶሪያን  ፣ኢራቅን እና  የመንን ማየት ይቻላል። እነዚህ ሀገራት በእጃቸው 
ከነበረው ሰላም ብዙ  ትሩፋቶች ነበሯቸው። ማኅበራዊና ኢኮኖሚያዊ  ሕይወታቸው  ዛሬን አሻግሮ ነገን በተሻለ 
ተስፋ እንዲጠብቁ፤ በሰላም ወጥተው ለመግባት ብቻ ሳይሆን  የዕለት  ጉርሳቸው  ሀሳብ  እንዳይሆናቸው  ዋነኛ 
አቅም ሆኗቸውም ነበር።  ከሰላም እጦቱ በኋላ የሆነው ግን የተገላቢጦሽና የከፋ  ነው።

በእኛም ሀገር   እየሆነ ያለውን  ነገር በጊዜ መግራት ካልተቻለ ሊፈጠር የሚችለው  አደጋ  ከኛ አሁናዊ 
ፖለቲካዊ  እና ኢኮኖሚያዊ   እውነታ አንጻር   ሀገራቱ  ካጋጠማቸው የከፋ እንጂ የሚቀል ሊሆን አይችልም። 
እያንዳንዱ ዜጋ  እያጋጠሙን ባሉ ችግሮች ዙሪያ  በኃላፊነት መንቀሳቀስ ካልቻለ ማንም  ሊመጣ ከሚችለው 
አደጋ ራሱን  ሊታደግ  አይችልም።

አሁን ላይ እንደ ሕዝብ  ስለ ሰላም ያለንን  አስተሳሰብ  ከፍ ማድረግ ይጠበቅብናል  ፤ ሰላም በአግባቡ ያለ 
ዋጋ  ልትጠበቅ  የምትችለው በሰላምና በሰላም ወቅት ብቻ ነው። ከዚህ ውጪ ሰላምን ለመጠበቅ የሚደረጉ 
ጥረቶች  ሊያስከፍሉ የሚችሉት ዋጋ በቀላሉ ታስቦ  ግምታዊ  ስሌት የሚሰጠው አይደለም። “በእጅ የያዙት 
ወርቅ” እንደሚባለው  የሰላም ዋጋዋ ሳይቀልብን መንቀሳቀስ ጊዜው የሚጠይቀው ግዴታ ነው።  

ይህ ከመሆኑ በፊት ግን  መላው ሕዝባችን ስለ ሰላም አዘውትሮ በማሰብና በመቆም ከአሉባልታ፤ ካልተረጋገጠ 
ወሬና ውንጀላ ራሱን በመለየት  በተረጋጋና በሰከነ  መንፈስ   ፤ ኃላፊነት በሚሰማው መልኩ ሀገራዊ ሰላሙን 
ለመጠበቅ በሚደረገው ጥረት ንቁ ተሳታፊ ሊሆን ይገባል።

በተለይም  የግጭት  ቆማሪዎች ዋንኛ   ሰለባ ሊሆን የሚችለው ወጣቱ  ትውልድ      የወደፊት  ተስፋው  
መሰረት    ሰላም መሆኑን  በሚገባ ተገንዝቦ   በሀገሪቱ ዘላቂ ሰላም ለማምጣት  በሚደረገው   ጥረት   ያለ ማንም   
ወትዋች /ስብከት/  የሰላም   ሀዋርያ  ሆኖ መንቀሳቀስ ይጠበቅበታል። ለዚህ የሚሆነውን ዝግጁነት  በየዕለቱ  
ማደስም   ይኖርበታል።

እስካሁን  በነበረው  የሰላም እጦት እንደ ሀገር  የከፈልነው ዋጋም ሆነ አሁንም  እየከፈልነው ያለው  ማንንም 
ተጠቃሚ ያደረገ አይደለም፤ ሊያደርግም  አይችልም። ግጭቱ ወንድሞቻችንን ፤በቢሊዮን ብር የሚቆጠር  
ሀብትና ንብረት  አሳጥቶናል።

ይህ አይነቱ  ሀገራዊ ችግር ዳግም እንዳይከሰት ከሁሉም በላይ በእጃችን ያለውን ሰላም  በተሻለ መልኩ 
ልንጠብቀው  እና ልንከባከበው  ይገባል። ለዚህ  የሚሆን ሁለንተናዊ ዝግጁነት መፍጠርና  በቁርጠኝነት  
መንቀሳቀስ ያስፈልጋል። ይህን ማድረግ ባለመቻላችን  የምናጣው ሰላም ሊያስከፍለን የሚችለው ዋጋ የከፋ 
መሆኑን ለመረዳት  ከትናንት ታሪካችን በላይ ሌላ አስረጅ  መጠበቅ አያስፈልግም !

ሰላማችንን  እንጠብቅ፤ 
እንከባከብ!

“ ሰዎች ወደዚህች ዓለም ሲመጡ አራት ዝንባሌዎችን 
ይዘው ይመጣሉ ። እነርሱም የምጣኔ ሃብት ዝንባሌ 
(Homo Economicus)፣ የኃይማኖተኝነት ዝንባሌ 
(Homo Religious)፣ የፖለቲከኛነት ዝንባሌ (Homo 
Politicus) እና የንድፈ-ሃሳብ ዝንባሌ (Homo 
Theoreticus) ናቸው። የአንድ መምህርም  ተግባሩ 
ዝንባሌዎቹን ከተማሪው ውስጠ-ልቡና ፈልፍሎ ማግኘት 
ይሆናል። “ዶክተር እጓለ ገብረ ዮሐንስ  ‹‹የከፍተኛ 
ትምህርት ዘይቤ›› በሚል ርዕስ በ1956 ለንባብ ባበቁት 
መጽሐፍ ላይ ስለ ትምህርት አስፈላጊነትና ፋይዳ 
ያስቀመጡት ሃሳብ ነው። 

ከላይ በመንደርደሪያነት ያነሳኋቸው የሊቃውንቱ 
ሃሳብ የመምህር እና የትምህርትን ወሳኝነትና ያለውን 
ከፍተኛ ፋይዳ ከፍ የሚያደርጉ ናቸው፡፡ የአንድ አገር 
እድገት  ቁልፍም  ያለው በትምህርት ዘርፍ ላይ  መሆኑን 
ይጠቁመናል። 

በአገራችን ባለፉት አስር ዓመታት በመንግሥት ትልቅ 
ትኩረት ከተሰጡት ዘርፎች መካከል ትምህርት በግንባር 
ቀደምነት ይጠቀሳል። ከተደራሽነት አንፃር የመንግሥት 
ከፍተኛ ትምህርት ተቋማትን ቁጥር በአሁን ወቅት ሃምሳ 
ሊደርሱ ተቃርበዋል፡፡

በግሉ ዘርፍም ሲቃኝ ደግሞ 150 ስለመድረሳቸው 
መረጃዎች ያመላክታሉ፡፡ በሁሉም ደረጃ የትምህርት 
ተደራሽነቱን ላይ በጎና ሰፊ ስራ ተሰርቷል። ይሁንና  ብዛት  
ላይ ሳይሆን ጥራት ሲጠየቅ መልሱ ቀላል አይደለም፡፡

ከዚሁ እውነታ ጋር በሚናበብ መልኩ የትምህርት 
ሚኒስትሩ ፕሮፌሰር ብርሃኑ ነጋ በአንድ ወቅት፣ “…
የትምህርት ተደራሽነት ማደጉን ሳንረሳ፣ ዘርፉ በእጅጉ 
በመጎዳቱ ላይ ግን ምንም ክርክር አይኖርም፡፡ 
በመሠረታዊነት ትምህርትን ማዳረስ አስፈላጊ ቢሆንም፤ 
ነገር ግን በቂ የትምህርት መሣሪያ፣ አስተማሪና የትምህርት 
አሰጣጥን ሳይፈጥሩ ሕንፃ እየገነቡ ብቻ ተማሪዎችን 
መሰብሰብ ችግሩን እንዲፈጠር አድርጓል” ሲሉ 
መነጋራቸው የሚታወስ ነው፡፡ 

ኢትዮጵያ የትምህርት ስርዓቱ ብዛትን ተከትሎ 
የትምህርት ጥራት ጉዳይ መንገድ በመሳቱ፤ በብርቱ  
ሲታመም እና ሲሰቃይ ቆይቷል፡፡ የአገሪቱ የትምህርት 
ዘርፍ የገባበትን ገደል ጥልቀት ለመረዳት ደግሞ ብዙ 
ርቀትን መጓዝ ሳይፈልግ የቅርቡን  የ12ኛ ክፍል ብሔራዊ 
ፈተና  አስደንጋጭ ውጤት ማስታወስ በቂ ነው፡፡

ለፈተናው ከተቀመጡት 980 ሺህ በላይ ተማሪዎች 
መካከል  30 ሺህ  ብቻ   ከ50 በመቶ በላይ ውጤት 
ማግኘታቸው የሚታወስ ሲሆን የትምህርት ሚኒስትሩ 
ፕሮፌሰር ብርሃኑም የተመዘገበውን ውጤት “አስደንጋጭ” 
ሲሉ ነበር የገለጹት።

ትምህርት ሚኒስቴር  በብሔራዊው ፈተና ተደጋጋሚ 
የሚከሰተውን የፈተና ስርቆት እና ኩረጃን ለማስቀረት 
የተከተለው አሰራር ደግሞ  ተሸፋፍኖ የሰነበተውን ሐቅ 
አደባባይ ያዋጣ  ነበር፡፡

ፕሮፌሰር ብርሃኑ  አሁን ለታየው የተማሪዎች 
የውጤት ማሽቆልቆል ለዓመታት ሲንከባለል የቆየ 
የበርካታ ችግሮች መገለጫ እና ተሸፍኖ የቆየውን እውነተኛ 
የትምህርት ሥርዓት ያለበትን ደረጃ ያመለከተ ነው ” ሲሉ 
ነበር የትምህርት ስርዓቱን ስብራት ያመላከቱት።

 በእርግጥም በ12ኛ ክፍል ፈተና የተመዘገበው ውጤት 
እንደ አገር የቱ ጋር እንዳለን ይጠቁመናል። በሌላ በኩል 
ደግሞ ለችግሩ ቀጣይ መፍትሄ  ለማበጀት ያስችላል። 
በተለይ ለከፍተኛ የትምህርት ተቋማት የማንቂያ ደውል 
እንደሚሆን አምናለሁ። ይህን ሁኔታ ዶክተር እጓለ ገብረ 
ዮሐንስ ‹‹የከፍተኛ ትምህርት ዘይቤ›› መጽሐፍ ላይ፤ “ሰው 
ከሙሉ የሰውነት ደረጃ የሚደርሰው በትምህርት ነው፣ 
እነዚህን ነጥቦች ያልተረዳ  ማኅበረሰብ  ሆነ  ሥርዓተ  
ትምህርት፣ በትምህርት የሚፈለገውን ውጤት ሊያመጣ 
መቸገሩ አይቀርም፤” ሲሉ ይገልጻሉ፡፡ 

የተበላሸ የትምህርት ስርዓት የሚያደርሰውን ጉዳት 
ተረድቶ በፍጥነት መፍትሄ መፈለግ እንደሚበጅ መረዳት 
ይገባል። ከዚህ አኳያ መንግሥት ችግሩን በሚገባ 
የተገነዘበው ይመስላል። ምክንያቱም በሁሉም ደረጃ 
የትምህርት ስርዓቱን ስብራት ለመጠገን እያደረገ ያለው 
እንቅስቃሴ ይሄንኑ ይናገራልና። 

በተለይ በአገር አቀፍ ደረጃ የትምህርት ስርዓቱ 

የመውጫ ፈተናውን በስኬት 
ለመወጣት

ውድቀት ማሳያ በመሆን በሚጠቀሰው በከፍተኛ 
የትምህርት  ላይ ስር ነቀል ለውጥ ለማምጣት ጥረት 
እየተደረገ ስለመሆኑ መካድ አይቻልም። በዚህ ረገድ 
መንግሥት የትምህርት ዘርፍ ያጋጠመውን ስብራት 
ለመጠገን  በርካታ ስራዎች እየሰራ እንደሚገኝ ይታወቃል።

ከእነዚህ መካከል ደግሞ  የዩኒቨርሲቲ መውጫ ፈተና 
ይጠቀሳል። ትምህርት ሚኒስቴር ከአንድ ዓመት በፊት 
በ2015 ዓ.ም ጀምሮ የዩኒቨርሲቲ የመውጫ ፈተናው 
በሁሉም የመንግሥትና የግል  ዩኒቨርሲቲዎች ለመስጠት 
መወሰኑ ይታወሳል። በዚህ ሁሉ ተስፋ የታጠረው 
የዩኒቨርሲቲ መውጫ ፈተናው በመጪው ሐምሌ ወር 
በሁሉም ዩኒቨርሲቲዎች መሰጠቱ እርግጥ ሆኗል። 

የመውጫ ፈተና እንደ ማሌዢያ፤ ጃፓንና 
ቻይና የመሳሰሉ አገራት ያሉ ተማሪዎች ራሳቸውን 
የሚገመግሙት  የዩኒቨርሲቲው የመውጫ ፈተና እየወሰዱ 
እንደሆነ መረጃዎች ያመላክታሉ። እነዚህ አገራት  ምን 
ያህል እንዳለፉና እንደወደቁ ራሳቸውን ይፈትሻሉ። 

ይህም ድርጊት ተማሪዎች ጉድለታቸውን አውቀው 
እንዲጠነክሩ ይረዳቸዋል።  በኢትዮጵያ ውስጥም 
ይህ ዓይነት ልምድ ቢኖር የትምህርት ጥራቱ የተሻለ 
እንደሚሆን አያጠራጥርም። በተለይ  የትምህርት 
ሥርዓታችን  ከታችኛው ክፍል ጀምሮ በኩረጃ የዋዠቀ 
እንደሆነ ትችት የሚቀርብበት እንደመሆኑ፤ የመውጫ 
ፈተና መሰጠቱ አሁን ላይ ያለው ትውልድ ራሱን 
እንዲፈትሽ መጭው ትውልድ ደግሞ በጥንቃቄ ለመማር  
ያስችላል ተብሎ ይጠበቃል።

የመውጫ ፈተና ተግባራዊ መሆን ለቁጭቱ ተገቢ 
ምላሽ የሰጠ እርምጃ እንደሆነ ሁሉ ተግባራዊነቱም  
በከፍተኛ ትምህርት ላይ ያሉትን ክፍተቶች ለይቶ ማወቅ 
ወደ ጥራት መንገድ ለመጓዝ ያስችላል፡፡ ይህን አይነቱን 
ተስፋ ያዘለ አዲስ አሰራር ሲመጣ ተግባራዊነቱን ከመደገፍ 
ባሻገር ለውጤታማነቱ አብሮ መሰለፍ ያስፈልጋል።

በአሁን ወቅትም ሁሉም በየፊናው ለፈተናው ስኬትና 
ያማረ ውጤት እየተጋ ቢሆንም በ12ተኛ  ክፍል ብሔራዊ  
ፈተና  ውጤት ታሪክ ራሱን እንዳይደግም በሁሉ ረገድ 
ቀድሞ መዘጋጀት የሚጠይቅ ነው፡፡ በተለይ የቅድመ  
ምረቃ ተማሪዎች ለመውጫ  ፈተናው  በስነ- ልቦናም  
በእውቀት ደረጃ በመዘጋጀት ራሳቸውን ለፈተናው ብቁ 
አድርገው መቅረብ ይኖርባቸዋል። 

ተማሪዎች የመውጫ ፈተና ዓላማው የተባለሸውን 
የትምህርት ስርዓት ለማስተካከል የተወሰደ መፍትሄ 
መሆኑን በማመን በተረጋጋ መንፈስ ዝግጅታቸውን 
ማድረግ ይጠበቅባቸዋል። ዩኒቨርሲቲዎችም የመውጫ 
ፈተናው ተማሪዎች ብቻ ሳይሆን ዩኒቨርሲቲዎች 
የራሳቸውን አቅም ጭምር የሚፈትሹበት ትልቅ 
አጋጣሚ እንደሆነ ሊረዱም  ይገባል። ይህን መሰረት 
ባደረገ መልኩ አስፈላጊውን ቅድመ ዝግጅት በማድረግ 
የመውጫ ፈተናው በስኬት ማጠናቀቅ እንዲቻል ሀገራዊ 
ኃላፊነታቸውን ሊወጡ ይገባል።

ዳንኤል ዘነበ

“ሰው ከሙሉ የሰውነት ደረጃ 
የሚደርሰው በትምህርት 
ነው፣ እነዚህን ነጥቦች 
ያልተረዳ  ማኅበረሰብ  
ሆነ  ሥርዓተ  ትምህርት፣ 
በትምህርት የሚፈለገውን 
ውጤት ሊያመጣ መቸገሩ 
አይቀርም፤” 

ትዝብት/ ማረፊያ 

ፋሽን   
ስፖርት እና መዝናኛ

ሙሉጌታ ብርሃኑ

ተስፋ ፈሩ

 “ማርች ኤይት” ወዴት ?

የውበት ፈርጧ አምባሳደር

ዓይናችን ጥሩ ነገር ሲመለከት መቼም አይተን አሊያም 
ሰምተን በሰጠነው ክብደት መጠን አግራሞትን ሳይጭርብን 
አያልፍም። ለየትና ወጣ ያሉ ነገሮችንም በክፉም ሆነ በደግ 
በየማህበራዊ ሚዲያዎች መቀባበላችንም እየተለመደ 
ነው። ከጥቂት ሳምንታት በፊት ማህበራዊ ሚዲያዎችን 
ያጨናነቀ አንድ ጉዳይ እንደነበር ምናልባት አንዳንዶቻችን 
እናስታውሰው ይሆናል። አንዳንድ የፋሽንና የስነ-ውበት 
አፍቃሪያን ብቻ ሳይሆኑ የግል እና የመንግስት ትላልቅ 
የሚዲያ ተቋማት ጭምር ርዕሳቸው አድርገውት ሰንብቷል። 
ጉዳዩ ደግሞ አንዲት ቆንጆ ኢትዮጵያዊት ወጣት በባህል 
ልብሷ ፎቶ ተነስታ በማህበራዊ ሚዲያ በተሰራጨ በአንድ 
ፎቶግራፏ ምክንያት ነበር። መነጋገሪያ የነበረችውም 
የ20 አመቷ ወጣት ቅድስት ብርሃን ስትሆን በእንጅባራ 
ዩኒቨርሲቲ ተማሪና የአዊ ማህበረሰብ ነዋሪም ናት። የአገው 
ፈረሰኞች አመታዊ በዓልና ፌስቲቫል በማህበረሰቡ ዘንድ 
በድምቀት እንደሚከበር የሚታወቅ ሲሆን፣ መነጋገሪያ 
ለመሆን የበቃችው ወጣትም በዚሁ በዓል ላይ ተገኝታ 
በተነሳችው ፎቶግራፍ ነበር። ለመሆኑ ይህን ያህል አነጋጋሪ 
የነበረው ጉዳይ ምንድነው?

ነገሩ እንዲህ ነው፣ የአገው ማህበረሰብ የፈረስ ትርኢት 
በድምቀት እየተከበረ በነበረበት ዝግጅት ላይ ከአካባቢው 
ማህበረሰብ ባሻገር የውጭ ሀገር ቱሪስቶች፣ አርቲስቶች፣ 
ባለስልጣናትና ተጋባዥ የነበሩ እንግዶች ሁሉም ቻግኒ 
ከተማ ላይ ተገኝተው በዓሉን ታድመዋል። ቅድስት 
ብርሃንም እንደማንኛውም የማህበረሰቡ አባል የአዊ 
የባህል ልብስ በመልበስ ከጸጉሯ ጀምሮ ፍጹም ባህላዊ የሆነ 
ውበትን ተላብሳ ነበር የታደመችው። የለበሰችው ልብስ 
ከተፈጥሮ ውበቷ ጋር ሲደመር የተለየ ድባብ ዘርቶባት 
ለዓይን የምትስብ ማራኪ ልጃገረድ ሆና እንድትታይ 
አድርጓታል። እሷም ልብሱን፣ ልብሱም እሷን አደመቃት። 
ይህን የተመለከተ አንድ ፎቶ አንሺም ፎቶዋን በካሜራው 
አስቀርቶ በማህበራዊ ሚዲያ አሰራጨው። አንዳንዶች 

በልጅቷ ቁንጅና፣ ሌሎች ደግሞ በለበሰችው የባህል ልብስ 
እየተደመሙ በአድናቆት ተቀባበሉት። 

ቅድስት ብርሃን ስለሁኔታው ስታብራራ እንዲህ 
ትላለች። “በሕይወቴ ማሳካት ከምፈልጋቸው ነገሮች 
መካከል አንዱ ይህንን የማህበረሰቤን የባህል ልብስ 
ከሀገራችን አልፎም በዓለም አቀፍ ደረጃ ታዋቂና ተወዳጅ 
እንዲሆን ማድረግ ነው። የተፈጠረው አጋጣሚ ግን ፍጹም 
ያልጠበቁት ነበር። የአገው የፈረስ ውድድር በሚካሄድበት 
እለት እኔም ከውዝዋዜ ቡድን አባላቱ ጋር እየተወዛወዝኩ 
ነበር። አንድ ፎቶ አንሺ መጣና ከመሃል እጄን ይዞኝ ወጣ። 
ፎቶ ላንሳሽም አለኝ። በወቅቱ ብቻዬን አልነሳም ስላልኩት 

ከጓደኛዬ ጋር ሊያነሳኝ ተስማማሁ። የማውቀውም አንድ 
ላይ እንዳነሳን ነበር። ለካስ እሱ ብቻዬን ነጥሎ እያነሳኝ 
ነበር። ወደቤት ከተመለስኩ በኋላ ወንድሜ ጠራኝና ኧረ 
ፎቶሽ የማህበራዊ ሚዲያ መነጋገሪያ ሆኗል ሲል አሳየኝ። 
ፎቶ መነሳቴን እንኳን እረስቼው ስለነበረ በጣም ነበር 
የደነገጥኩት። ኋላ ላይ የሚያገኙኝ ሰዎች አድናቆትና 
እየደወሉ የሚያበረታቱኝ ሰዎች እየተበራከቱ መጡ። 
እኔም በጣም ደስ አለኝ። ህልሜን እውን ለማድረግም ጥሩ 
አጋጣሚ የሚፈጥርልኝ ጅማሮ እንደሆነም እየተሰማኝ 
መጣ።” 

ወጣቷ ቅድስት፣ አሁን ላይ የአዊ ማህበረሰብን 
ቱባ የሆኑ የአልባሳትና ባህላዊ ፋሽኖችን እየለበሰች 
ከማስተዋወቋ በተጨማሪ የማህበረሰቡን ልዩ ልዩ የሆኑ 
የጸጉር አሰራሮችን በመሰራት በማህበራዊ ሚዲያዎች 
ታስተዋውቃለች። ወጣቷ ከዚህ ልዩ አጋጣሚ በኋላ በርካታ 
እድሎች ተፈጥረውላታል። አንዳንድ ትልልቅ ተቋማትም 
ምርታቸውን እንድታስተዋውቅላቸው እየጎተጎቷት 
ይገኛሉ። እስካሁን ለሰራችው ስራ የአዊ ዞን ባህልና 
ቱሪዝም ቢሮ የማህበረሰቡ አምባሳደር አድርጎ ሰይሟታል። 
የተሰጣትን የአምባሳደርነት ማዕረግ ለቀጣይ ስራዎቿ 
የሞራል ስንቅ በማድረግም የአዊን ማህበረሰብ ባህል ብቻ 
ሳይሆን የመላው ኢትዮጵያን ያልተነኩ የባህል እሴቶችን 
በማንጸባረቅ ተግታ እንድትሰራም የባህልና ቱሪዝም ጽ/
ቤቱ በአደራ መልክ አስረክቧታል። በምታደርጋቸው የተለዩ 
እንቅስቃሴዎችና ባህሏን በመጠበቅ የማህበረሰቧን ገጽታ 
በመገንባት፣ አጉልታ ለማውጣት ከምትሰራቸው ስራዎች 
አንጻር የተሰጣት የአዊ ማህበረሰብ የአምባሳደርነት ማዕረግ 
በትክክልም የሚገባት መሆኑን በርካቶች ያምናሉ።   

ቅድስት የአምባሳዳርነት ማዕረግ በተሰጣት እለት 
አንዲት ጋዜጠኛ እንዲህ ስትል ጠይቃት ነበር  “የባህላዊው 
ፋሽን ተከታይ እንደመሆንሽ፣ ዘመናዊ አልባሳትን 
ትጠቀሚያለሽ? ወይንስ ሁሌም በባህል አልባሳት ብቻ 
ነው የምትታይው?” ቅድስት ለዚህ ጥያቄ የሰጠችው 
ምላሽ፤ “የባህል አልባሳት የክብር ልብስ እንደመሆናቸው 

የምለብሰውም በተለያዩ ክብረ በዓላት፣ እንዲሁም ልዩ 
ልዩ ዝግጅቶች በሚኖርበት ወቅት ነው። ዘወትር የባህል 
ልብስ ለመልበስ የማያመቹ ብዙ ምክንያቶች አሉ። ስራ 
እየሰራሁ ጭምር በየእለቱ ብለብሰው እየለመድኩት 
እመጣና የልብሱን ክብር የምቀንስበት ይመስለኛል። ውድ 
ነገሮች ያለቦታቸው ሲገኙ ይረክሳሉ። በጣም ለምንወደው 
ነገር ደግሞ እንክብካቤያችንም የዛኑ ያህል ነው፣ በጣም 
እንጠነቀቅለታለሁ። ስለዚህ በሌላ ጊዜ ዘመናዊ አልባሳትን 
እጠቀማለሁ። ትልቁ ነገር ግን ባገኘሁት አጋጣሚ ሁሉ 
አልባሳቱን ለማስተዋወቅ እጥራለሁ።” የሚል ነበር።  

ወጣቷ የኢትዮጵያን የባህል አልባሳት በዘመናዊው 
ዓለም ተፈላጊ እንዲሆኑና ከሀገር ወጥተው ዓለም አቀፍ 
ተመራጭነትን እንዲያገኙ የመስራት ህልም እንዳላት 
ትገልጻለች። የዘመናዊ ፋሽን ኢንዱስትሪው ገና በሁለት 
እግሩ መቆም ባልቻለባት በሀገራችን ኢትዮጵያ አሁናዊ 
የፋሽን ምሶሶዋ ባህላዊውና የቆየው የፋሽን ስርዓቷ ነው። 
ከእነዚህም ባህላዊ የፋሽን ስርዓቶች መካከል ነጥረው 
መውጣት የቻሉትም እነዚሁ ባህላዊ አልባሳት ናቸው። ወደ 
ዘመናዊው ዓለም በሚደረገው ሽግግርም የእነዚህ ፋሽኖች 
ስርዓት በተሳሳተ አቅጣጫ እንዳያመራ ትልቅ ጥንቃቄን 
ይሻል። በየጊዜው ስለዚህ ጉዳይ አብዝተን የምናወራውም 
ለዚህ ነው። ወደሚቀጥለው ስርዓት ከመሸጋገራችን 
በፊት አስቀድመን አሁን ያሉንን ነገሮች በሚገባ ማወቅና 
ማስተዋወቅ ያስፈልጋል። በአሁኑ ሰዓት እንደ ቅድስት 
ያሉ የሀገራቸውን ባህል ለማስተዋወቅ ተግተው የሚሰሩ 
ብርቱ ተምሳሌቶች በየአቅጣጫው ብቅ ማለት ጀምረዋልና 
ስራቸውን በመደገፍ እውቅና ልንሰጣቸው ይገባል። 
በመጨረሻም፨ ለባህል አምባሳደሯ እንዲሁም ያን የመሰለ 
የፎቶ ምስል በካሜራው በማስቀረት ትልቅ የባህል አሻራ 
ማሳረፍ ለቻለው ወጣት ያለንን አድናቆት መግለፅም 
ያስፈልጋል። ማህበራዊ ሚዲያዎቻችን እሴቶቻችንን 
አውጥቶ ለዓለም ለማሳየት ምቹና መልካም አጋጣሚዎችን 
የሚፈጥሩ ናቸውና፣ በተቻለን አቅም ሁሉ ለዚሁ አላማ 
እንጠቀማቸው ለማለት እንወዳለን።

ወጣት ቅድስት ብርሃን 

እ.አ.አ. በ1908 በአሜሪካዋ ኒውዮርክ ከተማ 15 ሺህ 
ሴቶች ወደ አደባባይ ወጡ። ሴቶች መምረጥ እንዲፈቀድላቸው 
እንዲሁም ከስራ ጋር የተያያዙ ጥቅሞቻቸው እንዲከበሩላቸው 
ጠየቁ። ከዘጠኝ አመታት በኋላ ደግሞ እ.አ.አ. ማርች 8 ቀን 
1917 የሩሲያ ሴቶች በሞስኮና ፒተስበርግ ከተሞች አደባባዮችን 
አጥለቀለቁ። ለአራት ቀናት የዘለቀ አመጽ አቀጣጥለው 
የመምረጥ መብታቸውን አስከበሩ። ዛሬ ድረስ ለምንዘክረው 
የሴቶች ቀን መሰረት የሆኑት ሁለቱ አመጾች በወንዶች ለወንዶች 
በተበጀው ኢፍታዊ ስርዓት ላይ እንጂ ወንዶች ላይ የተካሄዱ 
አልነበሩም። የእንቅስቃሴዎቹ መገለጫም እምቢተኝነት እንጂ 
ሞገደኝነት አይደለም።   

የኢትዮጵያ ቋንቋዎች ጥናትና ምርምር ማዕከል ያዘጋጀው 
“አማርኛ መዝገበ ቃላት” ሞገደኛ የሚለውን ቃል ሃይለኛ፣ 
እልኸኛ፣ እኔ ያልኩት ብቻ ይሁን ባይ ሲል ይበይነዋል። 
እምቢተኝነትን ደግሞ አልቀበልም፣ አላደርግም፣ አልታዘዝም 
ብሎ ይፈታዋል። ካምብሪጅ ዲክሽነሪ (Cambridge Dic-
tionary) በተመሳሳይ መልኩ ለአማርኛው እምቢተኝነት አቻ 
የሆነውን “REFUSAL” ሲደፈይነው “the act of refusing to 
do or accept something» ይለዋል። ከሁለቱ ቃላት ሴቶች 
የበታችነትን አንቀበልም በማለት ለዘመናት ያደረጉትን ትግል 
የሚገልጸው “እምቢተኝነት” ነው። 

በቆይታ ግን አንዳንድ ፌሚኒስቶች ዕለቱን የአመጸ 
ቀን (በወንዶች ላይ የሚካሄድ) አድርጎ የመቁጥር ዝንባሌ 
ተጠናወታቸው። «ፌሚኒስት» እየተባሉ የሚጠሩት የወንዶች 
የበላይነት በነገሰበት ዓለም ባዩት፣ በሰሙት እና በደረሰባቸው 
በደል በወንዶች ላይ ከፍ ያለ ቁጣና ቅያሜ ያደረባቸው፣ 
ይህንንም በግለቱ ልክ ለመግለጽ ፍም ሆኖ መቆየትን የመረጡ 
ሴቶች ናቸው። እንዲህ ያለ ቁመና ላይ ጽንፈኝነት ሲታከልበት 
ሞገደኝነት ይወለዳል። መምህር ሄኖክ ኃይሌ ሞገደኞቹን 
ጽንፈኛ ፊሜኒስቶች ሲገልጻቸው፣ አባታችን ሆይ ተብሎ ጸሎት 

ሲደረግ ለምን እናታችን ሆይ አይባልም ብለው አምባጓሮ 
የሚያስነሱ ናቸው ይላቸዋል። 

ከዚህ ቀደም ለአንድ ጽሁፌ ማዋዣ አድርጌ 
የተጠቀምኩትን አጋጣሚ ልጨምር። የሴቶች ቀንን ለማክበር 
በተሰናዳ መድረክ ላይ ንግግር ያደረገች አንድ ሴት በተከታዩ 
ንግግር ታዳሚውን አስደመመች። “እኛ ሴቶች ባደረግነው 
እልህ አስጨራሽ ትግል በትምህርቱ ዓለም ከዚህ በፊት 
በቋንቋ አጠቃቀም ረገድ ለወንዶች ብቻ ሲቀርቡ የነበሩ 
ትዕዛዛት ለሁለቱም ጾታዎች እንዲሆኑ ተደርገው መቅረብ 
ጀምረዋል። ለምሳሌ ‘ምረጥ’ ይል የነበረው ትዕዛዝ ‘እዝባር’ እና 
‘ጭ’  ተጨምረውበት፣ ምረጥ/ጭ እንዲል ተደርጓል። ሆኖም 
አሁንም ይቀረዋል። ‘ጥ’ እንድትቀድም እና ‘ጭ’ እንድትከተል 
መደረጉ የወንዶችን የበላይነት ጠብቆ ለማቆየት የተወጠነ 
ሴራ ነው” እንግዲህ ሞገደኞቹ ፌሚኒስቶች እንዲህ ናቸው። 
መቼም መሰል የብሽሽቅና ጽንፍ የመያዝ አካሄዶች እንዲሰፍን 
የምንፈልገውን እኩልነትና ፍታዊነት ለማምጣት አያግዙም። 

ከቅርብ ጊዜ ወዲህ በአገራችን እየተስተዋለ ያለው የሴቶች 
ቀን አከባበር ማርች ኤት ወዴት? የሚያሰኝ እየሆነ ነው። በዓሉ 
ከላይ ባነሳኋቸው ሞገደኛ ፌሚኒስቶች ተጠልፎ በቁጥጥራቸው 
ስር የዋለ ይመስላል። ወንዶች የሴቶች ቀን ወደሚከበርበት 
አዳራሽ ዝር እንዳይሉ አድርገው፣ ሴቶች ብቻቸውን የሴቶች 
ቀንን እንዲያከብሩ የሚያደርጉ ተቋማት እየተበራከቱ 
መጥተዋል። ማርች ኤት በሚከበርበት አዳራሽ ግድግዳ ላይ 
“ያለ ሴቶች ተሳትፎ ልማት አይረጋገጥም” እንደሚለው ሁሉ 
“ያለወንዶች ተሳትፎ የሴቶች መብት አይከበርም” የሚል 
መፈክር መታየት ነበረበት። እየሆነ ያለው ግን ሌላ ነው፡፡

እዚህች ጋ ኃይለጊዮርጊስ ማሞ ዊል ዱራንት የተባለ ጸሐፊ 
“The History of Philosophy” በሚል ርዕስ  የጻፈውን 
መጽሐፍ ጠቅሶ ግሪክ ውስጥ በባርነት ይኖር ስለነበረ 
ኤፒኪተተስ ስለተባለ  ሰው ያሰፈረውን ታሪክ  ብጠቅስ 
ሸጋ ነው። አንድ ዕለት ኤፒኪተተስ በማይመች ሁኔተ የራሱ 
እግር ላይ እንዲቀመጥ በጌታው ይታዘዛል። ኤፒኪተተስ 

እየተጨነቀ ትዕዛዙን ሲፈጽም ጌታው እየተመለከተው 
ይዝናናል። ኤፒኪተተስ ጌታዬ ሆይ ከእግሮቼ ላይ እንድነሳ 
ካልፈቀድክልኝ እግሮቼ ይሰበራሉ ብሎ ተማጸነው። ጌታው 
ግን ይበልጥ በአገልጋዩ ጭንቀት መዝናናት ያዘ። ከሰዓታት 
በኋላ የኤፒኪተተስ እግሮች ተሰበሩ። ኤፒኪተተስም ጌታውን 
“እግሮቼ ይሰበራሉ ብዬ ስነግርህ እንደ አላዋቂ ገምተኸኝ ነበር። 
እንደምታየው አሁን እግሮቼ ተሰብረዋልና አዋቂነቴን ተረዳህ?” 
ሲል ጠየቀው። 

ጸሐፊው ዊል ዱራንት ኤፒኪተተስ ለጌታው ባቀረበው 
በዚህ ጥያቄ ውስጥ የሚያስተላልፈው መልዕክት አለ ይላል። 
ይህ መልዕክት በሥጋ የሚያሸንፍህን በእውቀት እንደማሸነፍ 
ታላቅ ነገር የለም። በሚደርስብህ ስቃይ ብትጮኽ ትርፉ 
የሚያሰቃይህን ሰው ማስደሰት ብቻ ነው። የስቃይህ ምንጭ 
ግን አላዋቂነቱ መሆኑን ለሚያሰቃይህ ሰው ብትነግረው አንተ 
እንደ ክርስቶስ ትሆናለህ የሚል ነው።   

ምሳሌ ከሚመሰልለት ነገር ያንሳል ይባላልና 
የኤፒኪተተስን ታሪክ እዚህ የጠቀስኩት ሴቶች በወንዶች 
የሚደርስባቸውን በደል አሜን ብለው እንዲቀበሉ አይደለም። 
በደል የሚያደርስባቸውን አሰራር፣ ባህልና ሥርዓት አብረዋቸው 
እንዲታገሉ፣ ወንዶችን ማቅረብ እንጂ ማራቅ የለባቸውም 
ለማለት ነው። ማርች ኤትን በመሰሉ ቀናት ወንዶች የበዓሉ 
አካል እንዲሆኑ ማድረግ በሴቶች ላይ የሚፈጽሟቸው በደሎች 
የሚያስከትሏቸውን ግለሰባዊ፣ ቤተሰባዊ፣ ህብረተሰባዊ 
ብሎም አገራዊ መዘዞች እንዲረዱና እንዲከለከሉ ያደርጋል 
ብዬ አምናለሁ። 

እንደ ማርች ኤት በተባበሩት መንግሥታት ድርጅት 
ዕውቅና ባይሰጠውም 80 አገራት የወንዶች ቀንን ያከብራሉ። 
እለቱ የሚከበረው ወንዶች በዓለም ላይ ያመጧቸው በጎ 
እሴቶች እየተወሱ፤ አርዓያ የሚሆኑ ወንዶች ለቤተሰባቸውና 
ለማኅበረሰባቸው ላደረጉት አስተዋጽኦ እውቅና እየተሰጠ 
ነው። በአንጻሩ የሴቶች ቀን የሚከበረው ሴቶች የደረሰባቸውን 
ጭቆናን ተቋቁመው ያገኙትን ፖለቲካዊና ኢኮኖሚያዊ ትሩፋት 

በማሰብና ዛሬም ድረስ የቀጠለውን ተጋድሏቸውን ይበልጥ 
ማቀጣጠል የሚያስችል ዝግጅት በማድረግ ነው። ሁለቱ ቀናት 
የሚከበሩበት መንፈስ የሰማይና የምድር ያህል መራራቁ ግልጽ 
ነው። የሞገደኛ ፌሚኒስቶች አያያዝ ግን የወንዶችን አጋርነትና 
ስልታዊ ትግል የሚጠይቀውን ይህን ኢፍታዊነትን የመታገል 
ረጅም ጉዞ ከግምት ያስገባ አይመስልም። 

የተባበሩት መንግሥታት የሴቶች ሥራ አስፈፃሚ 
ዳይሬክተር ፉምዚሌ ምላምቦ ንጉካ ከሁለት አመታት በፊት 
የሴቶች ቀንን አስመልከቶ ባደረጉት ንግግግር “በሚቀጥለው 
ክፍለ ዘመን እንኳን የሥርዓተ ፆታ ኃይል መዛባትን 
ማስተካከል አንችልም። እዚህ ያለነው ሁላችንም አይደለም 
መጪዎቹ ልጆቻችን እንኳን ኢፍትሃዊ የሆነው የሥርዓተ 
ፆታ ተስተካክሎ ሊያዩት አይችሉም” ብለዋል። ይህ ንግግር 
ከተመጣው መንገድ በላይ የሚቀረው እንደሚረዝም የሚያሳይ 
ነው። ይህ ጉዞ የሚወስደውን ጊዜ ሴቶች ከወንዶች ጋር እጅ 
ለእጅ ተያይዘው ሊያሳጥሩት ይገባል።  

በተለይ ኢትዮጵያን በመሰሉ የሦስተኛው ዓለም አገራት 
ሴቶች የሚያጋጥሟቸው ተግዳሮቶች ለቁጥር የሚታክቱ 
ናቸው። እነዚህን ጫናዎች ወንዶችን ባገለለ ሁኔታ ለመቅረፍ 
መንቀሳቀስ ስራውን ይበልጥ ያከብደዋል። በአመት አንድ ቀን 
በሚደረግ ዘመቻ ብቻም ትርጉም ያለው ለውጥ ማምጣት 
አይቻልም። የሴቶች መብት በሚገባ ይከበርባታል እየተባለ 
በሚነገርላት አሜሪካ እንኳን ሙሉ መጋቢት (ማርች) ወር 
“የሴቶች ታሪክ ወር” የሚል ዕውቅና ተሰጥቶት፣ በእያንዳንዷ 
ቀን የአሜሪካ ሴቶች አስተዋፅኦ ይዘከራል።

የተባበሩት መንግሥታት ድርጅት ለሴቶች ቀን መሪ 
መልዕክት ማዘጋጀት የጀመረው እ.አ.አ. ከ1996 ጀምሮ ነው። 
ለመጀመሪያ ጊዜ የተጠቀመው መሪ መልዕክት “የኋላውን 
ማክበር፤ የወደፊቱን ማቀድ” የሚል ነበር። ዛሬም ይህ መሪ 
መልዕክት ይሰራል። ከኋላ የተመዘገቡ ውጤቶችን በማጣጣም፣ 
ወንዶችን ባቀፈ መልኩ የወደፊቱን በማቀድ ከጾታዊ መድሎ 
የጸዳ ዓለም ለመፈጠር የሚደረገው ትግል ይቀጥላል። 

ነፃ ሃሳብ
ፖለቲካ እና ልዩ ልዩ 

በትረ ሙሴ (መልከ ኢትዮጵ)

የኢትዮጵያ ብሔራዊ ምክክር ኮሚሽን ለስራው 
ምቹ ሁኔታዎችን በመፍጠር ሂደት ላይ ተጠምዶ 
እንደቆየ ነው። ሀገራችን ከነበረችበት ዘርፈ ብዙ ችግሮች 
አንጻር ስራውን ለመጀመር ረጅም ጊዜ ቢወስድበት 
ብዙም የሚያነጋግር አይሆንም። ከትናንት ወደ ዛሬ 
የመጡ፣ ከዛሬ ወደ ነገ ለመሄድ የሚያኮቦኩቡ ብዙ 
ችግሮች አሉብን። እነሱን በአግባቡ ሳናጠራ ሌሎች 
አጀንዳዎችን እየፈጠርን ነው። ባሳለፍናቸው አንድና 
ሁለት ወራት ውስጥ ለቁጥር የሚታክቱ ነውጥ ፈጣሪ 
አጀንዳዎችን ተመልክተናል።

እንደ ሀገር ለሚፈጠር ሁሉ ችግር መፍትሄውም 
ሕዝብን ያማከለ ውይይት ነው። ሀገራችን አሁን 
ላለችበት ወቅታዊ የፖለቲካ ትኩሳት ከውይይት ሌላ 
የሚበጃት የለም። ውይይት ሲባል ተጀምሮ የሚቆም 
ሳይሆን ተግዳሮትን እያለፈ የሚቀጥል ማለት ነው። 

ባሳለፍነውም ሆነ አሁን ባለው የፖለቲካ ሥርዓት 
ውስጥ ሀገራችን  ሕዝብ አሳሩን የሚያይበት፣ ትውልዱ 
ዋጋ የሚከፍልበት  አጀንዳ አጥታ አታውቅም። የጠራና 
የነጣ ተጠያቂነትን መሰረት ያደረገ የፖለቲካ ሥርዓት 
የለንም። ጥፋተኞችን የሚቀጣ፣ ልከኞችን የሚያሞግስ 
ጠንካራ ማህበራዊ መስተጋብር በሚፈለገው ደረጃ 
አልገነባንም።

አሁን አሁን ከዚህም ባለፈ መልኩ  ምን እንደሆነ 
በማያውቀው አሉባልታ በለው የሚል፤ መነሻና 
መድረሻውን ሳያውቅ የውሸት ትርክት  ያልተገባ ዋጋ 
ለመክፈል የምንተጋ ፤ በበጎ እውቀት ለሀገር ከመልፋት 
ይልቅ ሀገር ለማፍረስ እንቅልፍ ካጡ ጋር በመተባበር 
የሚቀናው ትውልድም እየታየ ነው።

እውቀትና መረጃን መሰረት ያላደረጉ አካሄዶች 
ሀገራችንን እየጎዷት ነው። ከዚህ የምንወጣበት የሎጥ 
መንገድ ያስፈልገናል። ሎጥ ከሰዶም ሲወጣ ኋላውን 
ትቶ በአዲስ መንገድ ነበር። ኋላዬን አልተውም ያለችው 
ሚስቱ የጨው ሀውልት ሆናለች ። እኛም መከራችንን 
ለመሻገር እንደ ሎጥ ያለ አዲስ መንገድ ያስፈልገናል። 
አዲሱ መንገዳችን ደግሞ በምክክርና በውይይት ውስጥ 
ነው።

ሀገር የሰከነ ሕዝብ ትሻለች። ሕዝብ ሳይሰክን 
የምትፈጠር ሥልጡን ሀገር የለችም። እዛም እዚህም 
የሚነሱ መሰረት አልባ አጀንዳዎች የሕዝቡን ሥነልቦና 
የተረዱ አንዳንድ ክፉዎች የፈጠሩት ከመሆን ባለፈ ሌላ 
አይደሉም።ረጋ ብለን ችግሮቻችንን  ካጠናናቸው ከኛ 
አቅም በላይ አይደሉም። 

አጀንዳዎቻችን ምንም ይሁኑ ምንም በውይይት 
የሚፈቱ ናቸው። ያጣነው አጀንዳ ሳይሆን ተቀምጦ 
መነጋገር ነው። ያጣነው ኃይል ሳይሆን ስክነት ነው። 
የመነጋገርን ባህልን ሳናዳብር አጀንዳ እየፈጠርን 
ብንሄድ ትርፋችን ራሳችንን መጉዳት ብቻ ነው። ስክነት 
ያልታከለባቸው የኃይል ርምጃዎች  ሀገርና ሕዝብን 
አደጋ ውስጥ ከመክተት ያለፈ ፋይዳ የላቸውም።

ያሉና የነበሩ ወደፊትም የሚኖሩ አጀንዳዎቻችን 
መፍትሄ እንዲያገኙ ተቀምጦ መወያየትን መልመድ 
አለብን። ብሔራዊ ምክክር ኮሚሽን እንደ ኮሚሽን 
ሲመሰረት ሕዝብን ባሳተፈ መልኩ እኚህንና የመሳሰሉ 
ሀገራዊ ችግሮችን ለመፍታት ነው። ችግሮቻችን 
እንዴትም፣ ከየትም ይምጡ የሚበጀን ነገር ለነዛ ችግሮች 
መፍትሄ ማምጣት ነው። 

እኛ በተቋጠረና ማንም በማይፈታው ጥብቅ 
የአብሮነት ቋጠሮ ውስጥ ሀገርና ሕዝብ የሆንን ነን። 
ይሄ ቋጠሮ በማንም እንዳይፈታ ሆኖ የተገመደ 
የወንድማማችነት ውል ነው። ይሄ ውል የሚጠብቀው 
በፍቅርና በአብሮነት፤ የሚላላው ደግሞ በጥላቻና 
በመለያየት ነው።

ችግሮቻችን እንዴት መጡ፣ ለምን መጡ፣ ከየት 
መጡ፣ መቼ መጡ የሚሉትን ጥያቄዎች መመለስ 
ነው ወደቀጣዩ ምዕራፍ የሚወስደን። እንዴት መጡ 
የሚለው ጥያቄ የችግሮቻችንን መነሻ ምክንያት 

እንድናውቅ ይረዳናል። መነሻ ምክንያቱን አወቅን ማለት 
ለችግሩ መፍትሄ እንድናመጣ መንገድ ይከፍትልናል። 

ለምን መጡ የሚለውን ጥያቄ ስንመልስ ችግር ያለ 
ችግር ፈጣሪ ዝም ብሎ አይመጣም እና ከችግሮቻችን 
ኋላ ያሉ ችግር ፈጣሪዎችን እንደርስባቸዋለን ይረዳናል። 
ለምን ብለን ስንጠይቅ ከችግራችን እኩል የችግር 
ፈጣሪዎችንም ዓላማ እንደርስበታለን። 

ከየት መጡ የሚለው ጥያቄ ችግሮቻችንን ለማሸነፍ 
ወሳኝ ጥያቄ ነው። አሁን ላይ እየጎዳን ያለው ችግሮቻችን 
ከየት እንደተነሱ አለማወቃችን ነው። ከየት የሚለው 
ጥያቄ መፍትሄዎቻችን ያሉበት ብቸኛው ቦታ ነው። 
ከየት የሚለው ቃል ቦታን አመላካች ነው። 

ለጥያቄዎቹ  የምንሰጣቸው ትክክለኛ ምላሾች  
ፖለቲካችንንና  ፖለቲከኞቻችንን  እንድንመረምር እና 
እንድናውቅ   አቅጣጫ ጠቋሚ ናቸው። ኢትዮጵያንና ፣  
ጠላቶች እንድናይ እድል የሚሰጡን ናቸው። 

መቼ መጡ ብለን ስንጠይቅ የምንደርስበት ጊዜ 
አለ። ጊዜውን ስናውቅ የችግሩን መነሻ ምክንያት 
በዛውም እንደርስበታለን። ጊዜ እውነትን ጠቋሚ ነው። 
ጊዜ ፍትህን ገላጭ ነው። አሁን ላይ እየተቸገርንባቸው 
ያሉ አንዳንድ አጀንዳዎች ጊዜአቸው የማይታወቅ 
ምናልባትም መቶና ከዛ በላይ ዘመን ያስቆጠሩ 
አጀንዳዎች ናቸው። 

በነዚህ አጀንዳዎች ላይ የምንለዋወጣቸው የጥላቻ 
ልውውጦች ከዚህ ዘመን ትውልድ የማይጠበቅ ተግባር 
ነው። ሰው ከእሱ ትውልድ በብዙ በራቀ መሰረት አልባ 
አጀንዳ ይጋጫል? ከዚህ ባለፈ መቼ የሚለው ጥያቄ 
ሀሰተኞችን እንድናጋልጥበት በር ይከፍትልናል።

ችግር እስካለ ድረስ ችግር ፈጣሪዎች የማይቀሩ 
ናቸው። ችግር ፈጣሪዎች ከነችግራቸው እንዲታወቁ 
ሕዝብ የሚሳተፍበት   የውይይትና የተሳትፎ መድረክ 
ያስፈልጋል። ችግር ፈጣሪዎች ከሕዝብ ሌላ መደበቂያ 
የላቸውም። ሕዝብ ላይ ችግር ፈጥረው ሕዝብ መሀል 
የሚደበቁ ናቸው።

ሀገራችን ከአሁን በፊት  ሕዝብን ያሳተፈ እንቅስቃሴ 
ያደረገችው ያዝ ለቀቅ በሆኑ አካሂዶች ናቸው። አሁን 
አንዳንዶች ችግርና ችግረኞችን እየፈጠሩ በአጀንዳ 
የተጥለቀለቀች ሀገር ለማድረግ እየሰሩና ፋታ እየነሷት 
ያለው። ሕዝብ መቅደም አለበት.. የመፍትሔያችን 
ወንፊት በሕዝብ እጅ ነው።

እነማን ምን እንደሚሰሩ፣ እነማን ምን እንደነበሩ 
ሙሉ መረጃው ሕዝብ እጅ ውስጥ ነው። ሕዝብ 
ነውረኞችን እያጣራ የሚለይ፣ ችግር ፈጣሪዎችን 
ከነአጀንዳቸው እየለየ የሚያንጓልል ወንፊት ነው። 
ወንፊቱን ትተን የምንሰበስበው ጤናማ እህል የለም። 
ሕዝብ ለሀገር ወንፊት ነውና..

ሀገር መሰረቷ ሕዝብ ነው። ሕዝብ ስንል የተለያዩ 
ባህልና ሥርዓቶችን ያጠቃልላል። አጀንዳ የሚነሳው 
ከሕዝብ ነው መፍትሄውም የሚመጣው ከራሱ 
ከሕዝብ ነው። ከሕዝብ የተደበቀ ምንም አይነት ችግር 
የለም። ነጻና ገለልተኛ በሆነ የምክክር ሂደት ውስጥ ነው 

እንደ ሀገር የሚፈለገውን ለውጥ ልናመጣ የምንችለው። 
ብሔራዊ ምክክር ኮሚሽን ስራውን ሲጀምር ዓላማና 

ግብ አንግቦ ነው። ዓላማው ደግሞ መፍትሄ አዘል በሆነ 
ምክክር ጤነኛ ሕዝብና ጤነኛ ሀገር ማስቀጠል ነው። 
በሕዝብ መካከል መለያየትን የሚፈጥሩ አጀንዳዎች 
ሕዝብ ተሳትፎባቸው መፍትሄ እንዲያመጡ ማድረግ 
ነው። 

ለሀገራዊ ምክክሩ እንዲረዳ በተለያዩ የክልል 
ከተሞች ቢሮ እንደከፈተ የኮሚሽኑ መግለጫ 
አስታውቋል። እኚህና የመሳሰሉ አካሄዶች ምክክር 
ኮሚሽኑ ምን ያክል ርቀት ለመሄድ እንደተሰናዳ 
የሚያሳዩ ናቸው። በቀጣይ በሙሉ አቅሙ ወደ ስራ 
ሲገባ ችግሮቿን በመነጋገር የምትፈታ፣ ጦርነትን ታሪክ 
ያደረገች ሀገር እንደምትፈጠር እናምናለን። 

የሌለን ምንም የለም.. በብዙ ነገር ሙሉ ነን። ግን 
የሁሉም መሰረት የሆነው ተግባቦት የለንም። ለዛም ነው 
በብዙ ሙላት ውስጥ ጎድለን የቆምንው። ለዛም ነው 
በብዙ መትረፍረፍ ውስጥ አንዳች እንደሌላት ምስኪን 
እመበለት የተጎሳቆልነው። መውጫችን አንድ መንገድ 
ነው.. እርሱም ተነጋግሮ መግባባት ነው።

መቼም የትም አጀንዳ ሊፈጠር ይችላል፣ 
እንዴትም፣ በማንም ችግር ሊመጣ ይችላል ከእኛ 
የሚጠበቀው ወደ ጦርነት ሊወስዱን የመጡትን 
ችግሮች በመነጋገር ማስቆም ነው። ሊያደነቃቅፉን 
የተፈበረኩ የውሸት ትርክቶችን በውይይትና በምክክር 
ወደ እውነት ማምጣት  ነው። እንደ ሀገር ያጣነው ይሄን 
ብቻ ነው።

ልባችንን ለውይይት ከከፈትን አሁንም ብዙ 
እድሎች አሉን። ብሔራዊ ምክክር ኮሚሽን በጋራ ሃሳብ 
የጋራ ሀገር ሊሰራ ወዳለንበት እየመጣ ነው። የጋራ ሀገር 
ለመስራት ደግሞ የጋራ ሃሳብ ማዋጣት አለብን።

ከነውጥና ከጦርነት ነጻ የሆነችን ኢትዮጵያ 
ለመፍጠር የሁላችንም ሃሳብ ያስፈልጋል። መድረኩ 
ጥቂቶች የሚናገሩበት ሳይሆን ሁላችንም ተናግረን 
የመፍትሄ ሃሳብ የምናመጣበት ነው። እንዳለፈው ጊዜ 
ጥቂቶች ተናጋሪ ብዙሃኑ አድማጭ የሚሆንበት መድረክ 
አይሆንም። በሕዝብ ድምጽ ውስጥ ነው የምንፈልገው 
ሰላምና አንድነት ያለውና ሕዝብ መናገር አለበት።

የሀገር መድኃኒት ያለው በሕዝብ ድምጽ ውስጥ 
ነው። ሕዝብ ሲናገር ሀገር እፎይ እያለች ነው። ሕዝብ 
ሲናገር ሀገር ሰንደቋን እያውለበለበች ነው። በጋራ 
ጉዳያችን ላይ በግልጽ የሚመከርበት የአንዱ ቁስል 
ለሌላው የሚሰማበት የምክክር መድረክ እንናፍቃለን። 
ያ ከሆነ መጪው ጊዜ የተሻለ እምርታን የምናይበት 
ይሆናል።

እስከዛሬ ፖለቲከኞች ሲያወሩ ሕዝብ ሲሰማ ነበር። 
አሁን ደግሞ ሕዝብ ይናገር መንግሥትና ፖለቲከኞች 
ይስሙ። ሕዝብ ያውራ ፖለቲከኞች ያድምጡ። ከሕዝብ 
የተደበቀ የሀገር ችግር የለም። ሕዝብ ሃሳቡን በነጻነት 
የሚገልጽበትን እድል ካገኘ ፖለቲከኞች የሚሰሙት 
ብዙ ነገር ይኖራል። እስካሁንም ዋጋ ያስከፈለን ሕዝብ 
በበቂ ሁኔታ ያልተሳተፈበት ፖለቲካ ነው። 

ፖለቲከኞች አለን የሚሉትን እየተናገሩ፣ 
ያሳምንልናል የሚሉትን አጀንዳ እያረቀቁ ወደ 
ሕዝቡ ሲልኩ ኖረዋል። ሕዝብ ዝም ባለበት፣ ሕዝብ 
እንዳይናገር በተከለከለበት ፖለቲካ ውስጥ የሚመጣ 
ለውጥ የለም። ብሔራዊ ምክክር ኮሚሽን ሕዝብ 
እንዲናገር ፖለቲከኞች እንዲያደምጡ የቀየሰው 
አዲስ አካሄድ አጀንዳዎቻችንን በማርገብ የላቀ ፋይዳ 
እንደሚኖራቸው  እናምናለን።

    የአጀንዳ መብዛት መፍትሄ አይሆንም.. የአጀንዳ 
መብዛት ለውይይት በር መከፈት ግን ይችላል። 
የእውቀትና የተግባቦት ምንጭም ሊሆን ይገባል። 
ልዕልና ያላቸው  አጀንዳዎች እንዲነሱ የውይይትና 
የንግግር ፖለቲካ ያስፈልገናል። ከዚህ አንጻር ተስፋ 
የተጣለበት ብሔራዊ ምክክር ኮሚሽንም በርካታ የቤት 
ስራዎች ይጠብቁታል።

ለብሔራዊ ምክክር ኮሚሽኑ ስኬት!

ችግር እስካለ ድረስ ችግር ፈጣሪዎች የማይቀሩ 
ናቸው። ችግር ፈጣሪዎች ከነችግራቸው 

እንዲታወቁ ሕዝብ የሚሳተፍበት   የውይይትና 
የተሳትፎ መድረክ ያስፈልጋል። ችግር 

ፈጣሪዎች ከሕዝብ ሌላ መደበቂያ የላቸውም። 
ሕዝብ ላይ ችግር ፈጥረው ሕዝብ መሀል 

የሚደበቁ ናቸው።

ግብርና  
ጌትነት ምህረቴ 

ሰላም ወደ መስኖ ልማታቸው የመለሳቸው የትግራይ አርሶ አደሮች

 በወርሃ የካቲት የትግራይ ክልል ታይታይ ቆራሮ 
ወረዳ አረንጓዴ ለብሳለች። ወደ ቀኝ ዞር ሲሉ የበቆሎና 
የሽንብራ ሰብል ወደ ግራ መለስ ሲሉ የቲማቲም፣ 
ጎመንና ሽንኩርት አትክልቶች ይታያሉ። አርሶ አደሮቹ 
እዚህም እዚያ ማሳቸው ውስጥ ውሃ ሲያጠጡ፣ 
ሲኮተኩቱና  ሲያረሙ ይታያል። እነዚህ ታታሪ አርሶ 
አደሮች የተፈጠረውን ሰላም ተጠቅመው ዕርዳታ 
ከመጠበቅ ይልቅ ቶሎ ወደ በጋ መስኖ ልማታቸው 
ተመልሰው  ሽምብራ፣ በቆሎ፣ ሽንኩርት፣ ጎመንና 
ቲማቲም  እየለሙ ናቸው፡፡

ከሽሬ ወደ አክሱም ከተማ ባደረግነው ጉዞ ወቅትም 
ከ12 እስከ 16 ዕድሜ የሆናቸው  ህጻናት የበቆሎ እሸት 
መንገድ ላይ ቆመው  ሲሸጡም አየን። የታይታይ 
ቆራሪት ወረዳ በመስኖ የለማ ሰፊ  ማሳ የሚታይባት 
ከጦርነት በኋላ የመስኖ ልማት እየተካሄደባት የምትገኝ 
ምሳሌ የምትሆን ወረዳ መሆኗን ቦታው ላይ ሆነን 
በአይችን ተመልክተናል። 

 አርሶ አደር ገብረሚካኤል ሀዱሽም በግማሽ 
ሄክታር መሬት ሽንኩርትና ጎመን ሲያለማ  አገኘነው። 
አርሶ አደሩ ይህን የመስኖ ልማት እንድናካሄድ ያደረገን 
ሰላም በመፈጠሩ ነው ይላል። በአካባቢው በተከሰተው 
ጦርነት  የእርሻ ልማት ማካሄድ ቀርቶ ቤት ተቀምጦ 
ማሳለፍም ለሕይወት አስጊ እንደነበር ያስታውሳል። 
የእርሻ ስራ ከሕይወታችን ጋር የተሳሰረና የተቆራኘ 
ቢሆንም፣ የሰላም መናጋቱ ከምንወደው ሙያችን ጋር 
አራርቆናል ሲል ይገልጻል፡፡

ያ ሁሉ ክፉ ጊዜ አልፎ፣ ሰላም ተፈጥሮ ዳግም ወደ 
መስኖ ልማታችን በመመለሳችን ደስተኞች ነን የሚለው 
አርሶ አደር ገብረሚካኤል፣ ይህ በሰላም ስምምነቱ 
የተገኘው ሰላም ወደ ቀደመው ሰላማዊና የተረጋጋ 
ሕይወታችን እየመለሰን በመሆኑ ልንጠብቀው ይገባል 
ይላል፡፡

አርሶ አደር ገብረሚካኤል፤ የግብርና ምርትና 
ምርታማነትን ለማሳደግ አርሶ አደሩ ማዳበሪያና ምርጥ 
ዘር እንደሚያስፈልገው ጠቅሶ፣ የግብርና ባለሙያ 
ሊደግፈው ይገባል ይላል። እነ አርሶ አደር ገብረሚካኤል 
ባለፉት ሁለት ዓመታት እነዚህን ነገሮች አላገኙም፤ 
አሁን ግን ሰላም በመፈጠሩ መንግስት ማዳበሪያም 
ሆነ ምርጥ ዘር አቅርቦትን እንደሚያሟላልን ተስፋ 
እናደርጋለን ሲል አርሶ አደሩ ተናግሯል። 

ሌላውን አርሶ አደር ፀጋይ በርሄን  በበጋ መስኖ 
ባለማው  አንድ ነጥብ አምስት ሄክታር መሬት ማሳው  
ውስጥ አገኘነው። በዚህ ማሳው ያለማቸውን ሽንኩርት፣ 
በቆሎ፣ ሽምብራና ጎመን የውሃ መሳቢያ ሞተር ተጠቅሞ 
ውሃ ሲያጠጣ ተመልክተናል። አርሶ አደሩ የተፈጠረው 
ሰላም በረከት ይዞለት እንደመጣ ይናገራል፡፡

አርሶ አደሩ በመስኖ ሊለማ የሚችል ሁለት ሄክታር 
መሬት ቢኖረውም፣ በማዳበሪያና በዘር እጥረት ምክንያት 
ማልማት የቻለው አንድ ነጥብ ሄክታር መሬቱን ነው። 
ከሁለት ዓመት በፊት ባለው ሁለት ሄክታር መሬት 
በመስኖ በማልማት ከፍተኛ ገቢ ያገኘውና ሞዴል አርሶ 
አደር ተብሎ መሸለሙን የሚናገረው አርሶ አደር ፀጋይ፤ 
በክልሉ በተከሰተው የሰላም መናጋት የመስኖ ልማቱ 
መስተጓጎሉን ይገልጻል፡፡

የአካባቢው ነዋሪዎች የራሳቸውንና የቤተሰባቸውን 
ሕይወት ለመታደግ ቤተሰባቸውን ይዘው አካባቢውን 
ለቀው ሄደው እንደነበር  አርሶ አደሩ ይናገራል። አርሶ 
አደር ጸጋይ አሁን የተፈጠረውን ሰላም በመጠቀም 
ከብት በመሸጥ ከነጋዴዎች አንድ ኩንታል ማዳበሪያ 
በ14 ሺህ ብር ገዝቶ የመሰኖ ልማት ስራውን እንደገና 
ጀምሯል። የማዳበሪያ ዋጋ መናርና የነዳጅ እጥረትም 
ለመስኖ ልማቱ ፈታኝ እንደሆነበት ጠቁሞ፣ የማዳበሪያ 
ዋጋ ባያሻቅብ ኖሮ አሁን በመስኖ ባለማው መሬት ላይ  
ከሚያገኘው ምርት የተሻለ ያገኝ እንደነበርም ይገልጻል፡
፡

አንድ አርሶ አደር  ከብቱን የሚሸጠው ሌላ 
አማራጭ ሲያጣ ነው የሚለው አርሶ አደሩ፤ ጥረን ግረን 
ካመረትነው አብዛኛውን የሚወስደው የማዳበሪያ ዋጋ 
ነው፤ ማዳበሪያ አቅርቦት በማሟላት ረገድም መንግስት 
ድጋፍ ቢያደርግልን የተሻለ ለማልማት ብርታት 
ይሆነናል ነው ያለው። ከዚህ አኳያም ማዳበሪያና የነዳጅ 
እጥረት ለመስኖ ልማታቸው ችግር መፍጠሩን ጠቅሶ፣ 
መንግስት አፋጣኝ ምላሽ እንዲሰጥ ጠይቋል።

ሰላም ለሰው ልጅ ብቻ ሳይሆን ለእንስሳቱም፣ 
ለስነ ምዳሩም፣ ለእጽዋቱም ያስፈልጋል የሚለው አርሶ 
አደሩ፤ አሁን የተፈጠረውን ሰላም ዘላቂ ለማድረግ 
አርሶ አደሩ፣ ነጋዴውና ተማሪው ጠብቆ ሊይዘው 
ይገባል ብሏል። ሰላም ባይኖር ኖሮ አሁን ነጋዴውም 
አርሶ አደሩም፣ የሕዝብ ትራንስፖርት አሽከርካሪዎችም 
ስራቸውን እንደገና  መጀመር አይችሉም ነበር፤ 
ለከፋ ችግርም እንጋለጣለን፤ ዳግም ይህ እንዲሆን 
ስለማንፈልግ ሁላችንም ሰላማችንን ልንጠብቅ ይገባል 
ሲሉ አርሶ አደር ፀጋይ መልዕክቱን አስተላልፏል።  

ሽምብራና በቆሎ በመስኖ እያለሙ ያገኘናቸው አርሶ 
አደር ስዩም ወልደጸዮንም የአርሶ አደር በርሄ ሀሳብን 
ይጋራሉ። እሳቸውም ያላቸውን አንድ ሄክታር መሬት 
በመስኖ የማልማት ስራቸውን እንደገና ጀምረዋል። 
ይህም የሆነው ሰላም በመፈጠሩ  ነው። ‹‹ከዕርዳታ 
ለመላቀቅ ይኸው የመስኖ ስራችንን ዳግም ጀምረናል›› 
የሚሉት አርሶ አደሩ፤ የዕርዳታ እህል ከመጠበቅም 
አምርቶ እንደመመገብና ገበያ አውጥቶ እንደመሸጥ 
የሚያስደስት ነገር የለም ነው ያሉት፡፡

ሰላም፣ ሰላም፣ ሰላም እያልን ሰላም ተፈጥሮልናል 
የሚሉት አርሶ አደር ስዩም፤ አሁን ከእኛ የሚጠበቀው 
ጠንክረን ሰርተን ምርታችንን ማፈስና ለገበያ ማቅረብ 
ነው ሲሉ ይገልጻሉ። ይህን ለማድረግ ማዳበሪያና ነዳጅ 
መሰረታዊ ጉዳይ መሆናቸውን ጠቅሰው፣ ለእዚህም 
የመንግስት ድጋፍ አስፈላጊና ወቅታዊ መሆኑን 
ገልጸዋል፡፡

አሁን መጪው የመኸር ወቅት በመሆኑ ከአሁኑ 
ማዳበሪያና ምርጥ ዘር ለአርሶ አደሩ ካልቀረበለት 

አስቸጋሪ ነው የሚሉት አርሶ አደሩ፤ መንግስት 
ማዳበሪያና ምርጥ ዘር ካቀረበልን የእኛ ስራ በትጋት 
የእርሻ ስራችንን ማካሄድና ሰላማችንን መጠበቅ ነው 
ሲሉ አስተያየታቸውን ሰጥተውናል፡፡

በወረዳው በመስኖ ሊለማ የሚችለው መሬት 
አንድ ሺህ 558 ሄክታር መሬት ቢሆንም በተከሰተው 
የሰላም መናጋት ምክንያት  የነዳጅና የማዳበሪያ 
እጥረት በመኖሩ እስካሁን አንድ ሺህ 100 ሄክታር 
መሬት በተለያዩ ሰብሎች እየለማ ይገኛል የሚሉት 
በትግራይ ክልል የሰሜን ማዕከላዊ ዞን የታይታይ 
ቆራሮ ወረዳ የመስኖ ስራ ሂደት አስተባባሪ አቶ እዮብ 
ገብረመድህን፤ በተከሰተው ጦርነት የአካባቢው ሕዝብ 
ልማቱ ተስተጓጉሎና ለከፋ ችግር ተጋልጦ መቆየቱን 
ይገልጻሉ። አሁን በተፈጠረው ሰላም ከአራት ሺህ በላይ 
አርሶ አደሮች ቶሎ ወደ መስኖ ልማቱ ተመልሰዋል ነው 
ያሉት። 

አርሶ አደሩ ያጋጠመውን የማዳበሪያና የምርጥ ዘር 
ችግር ተቋቁሞ እያለማ እንደሚገኝ አቶ እዮብ ጠቅሰው፣ 
በዚህ በኩል መንግስት አስፈላጊውን ድጋፍ ማድረግ 
እንደሚኖርበትም አመልክተዋል።  በቆሎ ሽምብራ፣ 
ሽንኩርት፣ ቲማቲምና በርበሬ በወረዳው በበጋ 
መስኖ  እየለሙ ከሚገኙ የሰብል አይነቶች መካከል 
እንደሚጠቀሱም አመልክተዋል። 

የጦርነቱ ወቅት እንኳንስ ስለልማት ሊያስብ፣ 
ሰው ሕይወቱን ለማትረፍ አካባቢውን ለቆ ለሚሄድ 
የሚገደድበት ሁኔታ እንደነበር አስታውሰው፣ አሁን ግን 
የተረጋጋ ሰላም በመፈጠሩ አርሶ አደሩ ወደ ስራ ገብቷል 
ብለዋል፤ ለልማትም ተነቃቅቷል ሲሉ ገልጸዋል። 

የወረዳ የግብርና ባለሙያዎችም ከአርሶ አደሩ ጎን ሆነው 
እየደገፉት እንደሚገኙ፣ የሙያ ምክርም እየሰጡት 
መሆናቸውን ያብራራሉ፡፡

በአሁኑ ጊዜ የግብርና ባለሙያዎች በተቻለ መጠን 
አርሶ አደሩ የተፈጠረውን ሰላም ተጠቅሞ ፈጥኖ ወደ 
ልማት እንዲገባ እያበረታቱት ናቸው የሚሉት አቶ 
እዮብ፤ የማዳበሪያ እጥረት ቢኖርም  አርሶ አደሮች 
የተፈጥሮ ማዳበሪያን ተጠቅመውም ወደ ልማቱ 
እንዲገቡ ማድረግ መቻሉን ጠቅሰዋል፡፡

ይህም አርሶ አደሩ በአጭር ጊዜ ራሱን 
እንዲያቋቁምና የተረፈውንም ገበያ አውጥቶ እንዲሸጥ 
የሚያስችል  ነው። ገበያውን ለማረጋጋትም ትልቅ ድርሻ 
ይኖረዋል። እስካሁን በመስኖ መልማት እየተቻለ ያለማ 
መሬት ይታያል፤ በሂደት እየለማ ይሄዳል። ምክንያቱም 
የቀሩትን የመስኖ መሬቶች  ወደ ልማት ለማስገባት 
እየተሰራ ነው። 

በአሁኑ ጊዜ ባንክ በመከፈቱ አርሶ አደሩ ከባንክ 
ያለውን ብር አውጥቶ  ከነጋዴዎች ዘርና ማዳበሪያ  
በመግዛት ወደ ልማት እንዲገባ ዕድል መፈጠሩን 
ጠቅሰው፣ አርሶ አደሩም  ከተረጂነት መውጣት 
አለብኝ ብሎ ወስኖ ወደ መስኖ ልማት እየገባ መሆኑን 
ይጠቅሳሉ፡፡

በትግራይ ክልል ታይታይ ቆራሪት ወረዳ የበቆሎና 
የሽምብራ፣ የቆስጣና የሰላጣ ምርቶች ደርሰው ወደ 
ገበያ እየወጡ መሆናቸውን ተመልክተናል። ቀደም ሲል 
በአካባቢው አንድ የበቆሎ እሸት ዋጋ እስከ 25 ብር 
ደርሶ ሲሸጥ ነበር። አሁን ከስምንት እስከ 10 ብር ድረስ 
ይሸጣል። የበጋ መስኖ ልማት መካሄዱም አርሶ አደሮች 
የከብቶች መኖ በቀላሉ እንዲያገኙ የሚያስችላቸው 
መሆኑን ባለሙያዎቹ አብራርተውልናል። 

በጦርነት ምክንያት የትግራይ ክልል ሕዝብ ለከፍተኛ 
ችግር ተጋልጦ እንደነበር የሚናገሩት በትግራይ ክልል 
የፌዴራል መንግስት አስተባባሪ አቶ ታከለ ቶሎሳ፣ 
በተደረሰው የሰላም ስምምነት ሰላም በመፈጠሩ ሕዝቡ 
ወደ መደበኛ ሕይወቱ እንዲመለስ ሰፊ ስራ ተስርቷል 
ይላሉ። በዚህም መደበኛ እንቅስቃሴዎች ከጊዜ ወደ 
ጊዜ እየተሻሻሉ የመጡበት ሁኔታ መፈጠራቸውንም 
ተናግረዋል። 

ሰላም ከሌለ ምንም ነገር መስራት አይቻልም፤ 
አሁን አንጻራዊ ሰላም የተገኘ ስለሆነ የምናየው የመስኖ 
ልማትም የሰላም መገለጫ ነው የሚሉት አቶ ታከለ፤ 
በተወሰነ ደረጃም ቢሆን አርሶ አደሩ ለውሃ መሳቢያ 
ሞተሩ ነዳጅ አግኝቶ ወደ መስኖ ልማት እንዲገባ  
እየተደረገ መሆኑን አስታውቀዋል። የነዳጁ ተደራሽነት  
እኩልና አስተማማኝ ነው ባይባልም ጥሩ ጅምር መኖሩን 
ይናገራሉ። 

አቶ ታከለ እንዳሉት፤ ከማዳበሪያ አቅርቦት አኳያም 
አሁን የግብርና ግብዓቶችን ለአርሶ አደሩ ለማቅረብ  
ተስፋ ሰጪ ስራዎች እየተሰሩ ነው። ሰላሙ በዚሁ 
የሚቀጥል ከሆነ በመጪው ክረምት በማንኛቸውም 
የአገሪቱ ክፍሎች እንደሚገኙ አርሶ አደሮች  የትግራይ 
ክልል አርሶ አደሮችም ማዳበሪያ፣ ምርጥ ዘርና ጸረ ተባይ 
ኬሚካሎች እንዲያገኙ ይደረጋል። ይህም በአጭር ጊዜ 
ወደ መደበኛ የእርሻ ስራቸው  ሊመለሱ እንደሚችሉ 
ያመለከታል፤ ይህ የመስኖ ልማት ጅማሬም ለእዚህ 
ማሳያ ነው፡፡

ህብረተሰቡ በጣም ሰላም ፈላጊ ነው የሚሉት አቶ 
ታከለ፣  በገጠር በከተማም ባወያየንባቸው መድረኮች 
ህብረተሰቡ ሰላም ፈላጊና ከመንግስት አገልግሎት ፈላጊ 
መሆኑን ገልጾልናል ሲሉ ተናግረዋል። በሌላ በኩልም 
ማንኛውም  የወረዳው ነዋሪ  የጤና ችግር ካጋጠመው 
ወደ መንግስት ሆስፒታሎችና ጤና ጣቢያዎች  ሄዶ  
በነጻ ህክምና  እንዲያገኘ እየተደረገ መሆኑን ገልጸዋል። 
ይህ የሆነው ሰላም በመፈጠሩ መሆኑን ጠቅሰው፣ 
ህብረተሰቡ ይህን ሰላም ለማስቀጠል የሚጠበቅበትን 
ድርሻ መጫወት ያለበት መሆኑንም አስገንዝበዋል፡፡

እነዚህ ችግር ያልበገራቸው ታታሪ አርሶ አደሮች 
አስፈላጊውን የግብርና ምርትና ምርታማነት የሚያሳድጉ 
ግብዓቶች እንዲያገኙ መደገፍ ያስፈልጋል። ከዕርዳታ 
በመላቀቅ የራሳቸውን ፍጆታ ከመሸፈን አልፈው 
ለገበያ በማቅረብ ገበያውን በማረጋጋት ረገድም ትልቅ 
ድርሻ ይኖራቸዋል። አርሶ አደሮቹ ማዳበሪያና ምርጥ 
ዘር በሚያስፈልጋቸው ወቅት ላይ በመሆናቸው 
የሚመለከተው አካል ድጋፍ ሊያደርግላቸው ይገባል 
እንላለን፡፡

በተፈጠረው ሰላም በወረዳው ከአራት ሺህ በላይ አርሶ አደሮች ወደ መስኖ ልማት ተመልሰዋል

ማህበራዊ

አስኳላ 

ጽጌረዳ ጫንያለው

ረሃብን ከማስታገስ ያለፈው የትምህርት ቤት ምገባ

የትምህርት ቤት ምገባ ፕሮግራም በብዙ የዓለማችን 
ሀገራት ዘርፈ ብዙ ጠቀሜታ እንዳለው በጥናት 
ተረጋግጧል። በሀገራችን ያለውን ነገር ብናይ ‹‹እውነትም 
እፎይታን የሰጠ ተግባር ነው›› ማለታችን አይቀርም። 
ምክንያቱም ጠዋት በልተው ማታ የማይደግሙ ተማሪዎች 
በቀን ሁለት ጊዜ የሚመገቡበትን እድል አግኝተዋል። 
በ2008 ዓ.ም የትምህርት ዘመን ለችግሩ ተጋላጭ በሆኑ 
የቅድመ መደበኛና የመጀመሪያ ደረጃ ትምህርት ቤቶች 
ተግባራዊ የተደረገው ይህ የትምህርት ቤት ምገባ ፋይዳው 
ዘርፈ ብዙ ነው። 

ምገባው የተጀመረበት ምክንያት የአስቸኳይ ጊዜ 
የትምህርት ቤት ምገባ ፕሮግራም መኖሩ ግድ የሚለው 
ክስተት እንደ ሀገር በመፈጠሩ ነበር። ይህ ክስተት በ2008 
ዓ.ም የተከሰተው ድርቅ ሲሆን፤ በህብረተሰቡ ላይ ከፍተኛ 
ጫናን ፈጥሯል። ተጽእኖ ወደ 2009 ዓ.ም ተሸጋሪም ነበር። 
እናም ይህንን ታሳቢ በማድረግ ወላጆች ለልጆቻቸው 
የትምህርት መሳሪያዎችን በማቅረብና በመመገብ ወደ 
ትምህርት ቤት የመላክ እድላቸው ዝቅተኛ ነውና ድርቁ 
በተከሰተባቸው አካባቢዎች ለሚገኙ ተማሪዎቸ የምግባ 
ፕሮግራሙን ተግባራዊ እንዲሆን ተወስኗል። 

ይህንን አላማ ለማሳካት በትምህርት ሚኒስቴር 
የትምህርት ቤት መሻሻል ፕሮግራም ዳይሬክቶሬት 
የማስተግበሪያ መመሪያ አውጥቷል። የማስተግበሪያ 
መመሪያው የአስቸኳይ ጊዜ የትምህርት ቤት ምገባ 
ፕሮግራምን እንዴት መከወን ይችላል የሚለውን 
የሚመልስ ሲሆን፤ ከትምህርት ሚኒስቴር እስከ ትምህርት 
ቤቶች ለሚገኙ የትምህርት አመራሮችና ባለሙያዎች  
ኃላፊነት የሚሰጥ ነው። በተጨማሪም መመሪያው 
በክልሎች መካከል የአሰራር አቅጣጫ እና ግልጸኝነት 
ለመፍጠርና በስራ ላይ ለሚያጋጥሙ ችግሮች መፍትሄ 
ለመስጠት እንዲያስችላቸው አቅጣጫ የሚጠቁም 
ነው። ከምግብ እቅድ አዘገጃጀት ጀምሮ እስከ ምገባው 
ድረስ የተሰሩ ስራዎችን በአግባቡ አደራጅቶ ለመያዝ፣ 
ለመከታተል ፣ ለመገምገምና በወቅቱ ሪፖርት ለማድረግም 
ያግዛል የተባለለት ነበር። 

የአስቸኳይ ጊዜ የትምህርት ቤት ምገባ ፕሮግራሙ ዋና 
ዓላማ በ2007 ዓ.ም በኢሊኖ ተጽእኖ በተከሰተው ድርቅ 
የምርት መቀነስ ችግር በተከሰተባቸው በስምንት ክልሎች 
ውስጥ ለሚገኙ ችግሩ በከፍተኛ ደረጃ በተባባሰባቸው 202 
ወረዳዎች ለሚገኙ በሚሊዮኖች የሚቆጠሩ ተማሪዎችን 
የሚያግዝም ነው። በ2009 ትምህርት ዘመን የአስቸኳይ 
ጊዜ ትምህርት ቤት ምገባ ፕሮግራም ተግባራዊ በማድረግ 
በመማር ማስተማሩ ሂደት ላይ ሊያደርስ የሚችለውን 
አሉታዊ ተጽእኖ በመቀነስ የትምህርት ጥራትንና ተሳትፎን 
እንዲሻሻል ማስቻልም ነው፡፡

የአስቸኳይ ጊዜ የትምህርት ቤት ምገባ ፕሮግራሙ 
ተማሪዎች ምግብን ከአካባቢው በህብረት ስራ ማህበራትና 
ዩኒየኖች ከተደራጁ አርሶ አደሮችና ምርት ካለባቸው 
አካባቢዎች በተመጣጣኝ ዋጋ በክልል ትምህርት ቢሮ እና 
በዞን ትምህርት መምሪያ ደረጃ በመግዛት የምግብ እጥረትና 
ዝቅተኛ የትምህርት ተሳትፎ ባለባቸው ወረዳዎችና 
ትምህርት ቤቶች ለሚገኙ ተማሪዎች ምግብ በጊዜ 
በማቅረብ ተጠቃሚ ያደርጋል፡፡

ፕሮግራሙ በጤናው፤ በግብርናውና በትምህርት 
ሴክተሩ መካከል ያለውን ትስስር ለማጠናከር ምቹ ሁኔታን 
ይፈጥራል የተባለለትም ነው። ከዚህ ጋር ተያይዞ ባለፈው 
ሳምንት የተከበረውን የአፍሪካ የትምህርት ቤት ምገባ ቀንን 
ጉዳይ እናንሳ። ስምንተኛው አገር በቀል የአፍሪካ የትምህርት 
ቤት ምገባ ቀን ሲከበር ‹‹የሀገር ውስጥ የምግብ ፍጆታ ግዢ 
ስርዓትና ቀጠናዊ የአቅርቦት እሴቶችን በማሳደግ ሀገር 
በቀል የአፍሪካ ትምህርት ምገባን በማረጋገጥ ትምህርት 
ማሻሻል›› በሚል መሪ  ሀሳብ ላይ ትኩረቱን ያደረገ ነበር። 
ይህ ደግሞ ሁለት ነገሮችን እንደ አህጉር ብሎም እንደሀገር 
ለማረጋገጥ ያስችላል። 

የመጀመሪያው ጉዳያችን ትምህርት ነውና የምግብ 
አቅርቦቱ እንዲሳለጥና ተማሪዎች የተመጣጠነ ምግብ 
እንደልባቸው እንዲያገኙ ያስችላቸዋል። ይህ ሆነ ማለት 
ደግሞ ሙሉ ትኩረታቸው ትምህርታቸው ላይ እንዲያደርጉ 
ያግዛቸዋል። 

ይህ አይነት አሰራርን እንደአፍሪካ ለመከተል አቅጣጫ 
መቀመጡም ሀገራት ግብዓቶችን በተሻለ ዋጋ እንዲያገኙ 
ያስችላቸዋል። ምክንያቱም ሀገር በቀል ምርቶችን ከአምራቹ 

በመቀበል የሚስተናገዱበት ነው።  የአፍሪካ የትምህርት 
ቤት ምገባ ቀን በአፍሪካ ህብረት መሰብሰቢያ አዳራሽ 
በተከበረበት ወቅት የአፍሪካ ህብረት የትምህርት ሳይንስ 
ቴክኖሎጂና ኢኖቬሽን ኮሚሽነር ኮሚሽን ፕሮፌሰር 
ሙሀመድ ቤልሆሲን እንዳሉት፤ በአንድ ላይ ካልሰራን 
በተናጠል የምናደርገው ነገር ውጤታማ አያደርገንም ነው። 
ስለሆነም መተባበር ይኖርብናል። ለትብብራችን መጠናከር 
ደግሞ የአፍሪካ ነጻ የንግድ ቀጠናውን ሥራ መጠቀም እጅግ 
አስፈላጊ ነው። በብዙ ነገር ይጠቅመናል። 

በ2016 የአፍሪካ ህብረት በአስቀመጠው አቅጣጫ 
መሰረት የአፍሪካ ትምህርት ቤት ምገባ ወደ ሥራ እንደገባ 
ያነሱት ፕሮፌሰር ሙሀመድ፤ የምግብ ፍጆታን ከአርሶ 
አደሩ በመግዛት አርሶ አደሩ ተጠቃሚ የሚሆንበትን 
መስመር መዘርጋት አንዱ አላማው ነው። ይህንን ያደረገበት 
ምክንያት ደግሞ የመጀመሪያው ተማሪዎችን በተሻለ መልኩ 
ተጠቃሚ ለማድረግ ሲሆን፤ ሁለተኛው የሥራ እድል 
ለመፍጠር ነው። በዚህም እስካሁን ባለው መረጃ በአፍሪካ 
300 ሺ የሚደርሱ ዜጎች በትምህርት ቤት ምገባው የሥራ 
እድልን አግኝተዋል። 

የኮቪድ 19 የትምህርት ምገባውን ቢያስተጓጉለውም 
34 የሚሆኑ የአፍሪካ ሀገራት የትምህርት ቤት ምገባውን 
የሚያከናውኑ ሲሆን፤ በተለይ ደግሞ ሀገር በቀል 
የትምህርት ቤት ምገባው የእነርሱ መለያ እንደሆነም 
በመድረኩ ተነስቷል። ለዚህ በአብነት የምትጠቀሰው 

ደግሞ ብራዚል ስትሆን፤ የብራዚል አምባሳደር በኢትዮጵያ 
ጃንዳራ ፌረር ዶሳንቶስ በክብረ በዓሉ ላይ እንዳሉት፤ 
የትምህርት ቤት ምገባ የምግብ ዋስትናን የሚያረጋግጥ፣ 
የአመጋገብ ስርአትን የሚጠብቅ እንዲሁም የትምህርት 
ስትራቴጂዎችና ፖሊሲዎችን የሚደግፍ ነው። በዚህ ዙሪያ 
ብራዚል የዳበረ ተሞክሮ አላት። ስለዚህም ይህንን ልምዷን 
ለአፍሪካ ሀገራት ለማጋራትና ለመደገፍ ቁርጠኛ ነች። 

ሀገር በቀል የትምህርት ቤት ምገባ እንደ አህጉር ብዙ 
ነገሮችን የለወጠ ነው የተባለ ሲሆን፤ 2021 እና 2022 
ሪፖርት እንደሚያመላክተው፤ እንደ አፍሪካ 65 ነጥብ 9 
ሚሊዬን የሚሆኑ ተማሪዎች በምገባው ተጠቃሚ ሆነዋል። 
አምስት ነጥብ ሶስት ሚሊዬን የሚጠጉ የአንደኛ ደረጃ 
ተማሪዎች ደግሞ በኢትዮጵያ ተጠቃሚ የሆኑ ናቸው። 
በዚህ የምገባ ፕሮግራም ላይ የዓለም ምግብ ፕሮግራምን 
ጨምሮ 82 የሆኑ አጋር ድርጅቶች የሚሳተፉ ሲሆን፤ 
የአፍሪካን የትምህርት ቤት ምገባን ተግባራዊ ለማድረግ 
በትኩረት ይሰራሉ። ነገር ግን ይህ ወጪ በቂ አይደለም። 
ምክንያቱም ብዙኃኑ በአፍሪካ ሀገራት ድጋፍ እየተሰራበት 
በመሆኑ ወጪው ከአቅማቸው ጋር ይያያዛል። ከፍተኛ 
ወጪ ከተጠየቀ ሊቆምም የሚችልበት ሁኔታ አለ። እናም 
ሀገር በቀል ላይ የሚሰራው ሥራ ከዚህ ባሻገር ሊታይ 
ይገባል። ማስፋቱ ላይም እንደአህጉር ትኩረት ማድረግ 
ያስፈልጋልም ተብሏል። 

የትምህርት ቤት ምገባ በተለይም በሀገር በቀሉ 
ላይ ትኩረት ያደረገ ምገባ መኖሩ በርካታ ጠቀሜታዎች 
አሉት። አንደኛው ተማሪዎች ትምህርታቸውን በትክክል 
እንዲከታተሉ እና ተሳትፎአቸውም እንዲጨምር 
ያደርጋል። በሁለተኛ ደረጃ ተማሪዎች በአካባቢያቸው 
የተለመዱ፣ ለጤና ተስማሚ እና አካል ገንቢ የሆኑ 
ምግቦችን እንዲመገቡ ያስችላቸዋል። ይህ አይነት ምገባ 
አነስተኛ ገበሬዎችን የማምረት አቅም ማሳደግ ላይም ትልቅ 
አስተዋጽኦ ይኖረዋል። የገበያ ዕድልም የሚፈጥር ነው። 

ህብረተሰቡ በትምህርት ቤት ጉዳዮች ወይም ክንውኖች 
ውስጥ በበቂ ሁኔታ እንዲሳተፍም ያስችላል። ለገጠር 
ድሀ ሴቶችና ወጣቶች የስራ እድል በመፍጠርም በኩል 
ጠቀሜታው ከፍተኛ ነው። በአጠቃላይ በጥሩ የአመጋገብ 
ሥርዓት ተማሪዎች ጤናማ እንዲሆኑ፤ ትምህርታቸውን 
ሳያቋርጡ እንዲከታተሉና በርትተው እንዲማሩ በማስቻል 
ፕሮግራሙ ትልቅ አስተዋጽኦ  ያደርጋልም ተብሏል። 

በመርሀ ግብሩ ላይ የተገኙትና በቀኑ መከበር ላይ 
አስተያየታቸውን የሰጡት የኢፌዴሪ ትምህርት ሚኒስትር 
ፕሮፌሰር ብርሃኑ ነጋ በበኩላቸው፤ ሀገር በቀል የትምህርት 
ቤት ምገባ የተማሪዎችን ጤንነት ለመጠበቅና የትምህርት 
ጥራትን ለማረጋገጥ ከሚያግዙ ተግባራት ውስጥ አንዱ 
ነው። እንደ አህጉርም ዘላቂ የልማት ግቦችን ለማሳካት 
የሚደግፍ መሆኑ አያጠያይቅም። ስለሆነም ችግር 
ፈችነቱን ለማየት በተደረገ ጥናትም መጠነ ማቋረጥን 
በማስቀረት፣ መጠነ መድገምን በመቀነስ፣ የተማሪዎችን 

ውጤት በማሻሻል በአጠቃላይ ለትምህርት ጥራት 
መሻሻል ከፍተኛ አስተዋጽኦ አለውና አጠናክሮ መቀጠሉ 
ሥራችንን ያሳካዋልም ሲሉ ተናግረዋል። 

እ.አ.አ በ2030 በሁሉም የመጀመሪያ ደረጃ ትምህርት 
ቤቶች የምገባ መርሀ ግብር በማስፋት ቢያንስ አንዴ 
የምገባ ተጠቃሚ እንዲሆኑ ይደረጋል ያሉት ፕሮፌሰር 
ብርሃኑ፤ የትምህርት ቤት ምገባ የተማሪዎችን የምግብና 
የጤና ሁኔታ በማሻሻል ጉልህ አስተዋጽኦ ያደርጋል። 
በትምህርት ዘርፉ የሚፈጥረውን አሉታዊ ተጽእኖ 
በመገምገም ሀገራችን እየተገበረች ላለው የእድገትና 
ትራንስፎርሜሽን ዕቅድ በተለይም ደግሞ የትምህርት 
ሴክተር ልማት ፕሮግራም ላይ ጉልህ ሚናን ይጫወታል። 
እናም ሥራው እንዲጠናከር ሁሉም የበኩሉን ማበርከት 
እንደሚጠበቅበትም አስገንዝበዋል።  

ሌላኛዋ ተሳታፊና በዓለም አቀፍ ደረጃ በዚህ 
መርሃ ግብር ሽልማትን የተቀበሉት የአዲስ አበባ ከተማ 
አስተዳደር ከንቲባ ወይዘሮ አዳነች አቤቤ ሲሆኑ፤ በወቅቱ 
እንዳሉት፤ ይህ የምገባ ስርዓት ለአዲስ አበባ ከተማ የተለየ 
ትርጉም ያለው ነው። ምክንያቱም 700 ሺህ የሚሆኑ 
ተማሪዎችን ተጠቃሚ አድርጓል። በእርግጥ እንደ አዲስ 
አበባ የምገባ መርሃ-ግብሩ የጀመረው በ2011 ዓ.ም 
ነው። በትንሽ ተማሪዎች ለያውም በተቸገሩት ብቻ ላይ 
ትኩረቱን ያደርግ ነበር። አሁን ግን ችግሩ ብዙዎች ላይ 
የሚታይ በመሆኑ አስፍቶ በከተማ ደረጃ ከ700 ሺህ በላይ 
ተማሪዎች ተጠቃሚ እንዲሆኑ አድርጓል። በሂደቱም 
ለበርካታ ዜጎች የሥራ ዕድል መፍጠር ተችሏል። ይህ 
ደግሞ አዲስ አበባን በዘርፉ የሚሰጠውን ዓለም አቀፍ 
ሽልማት ማሸነፍ እንድትችል አድርጓታል። 

‹‹ይህ የምገባ ሥራ ሲጀመር ለተማሪዎቻችን ምግብ 
ብቻ ሳይሆን ፍቅርንም እየሰጠን ሀገሩን የሚወድ ጠንካራ 
ዜጋ የማፍራት ሥራንም ለማከናወን ነው›› ያሉት ከንቲባዋ፤ 
ትላንት ስንጀምረው ቀላል ይመስል የነበረው የትምህርት 
ቤት ምገባ ፕሮግራም ዛሬ ላይ አድጎ እና ዓለም አቀፍ 
እውቅናን አግኝቶ የተለያዩ ሀገራት ልምድ የሚወስዱበት 
ሥራ በመሆኑ እጅግ ደስ ብሎኛል።  ከዚህ በኋላ 
ትውልድ የመገንባት ሥራችንን አጠናክረን የምንቀጥል 
ይሆናል። ስለዚህም ልዩ ትኩረታችን  ለተማሪዎቻችን 
ምግብ ማቅረብ ብቻ ሳይሆን ፍቅርንም መስጠት ላይ 
እናደርጋለን። ሀገሩን የሚወድ ጠንካራ ዜጋ የማፍራት 
ሥራችን መቼም አይቋረጥም ሲሉ መልዕክታቸውን 
አስተላልፈዋል።

አዎ ሰውን መመገብ ሀገር ወዳዶችን መፍጠር 
ነው። ምክንያቱም በርሃባቸው ሳይሆን በሥራቸው 
የሚያስታውሷትን ልጆቿን እናፈራለንና። ስራው በዘርፉ 
ያሉ ሰዎች ብቻ ሳይሆን የእያንዳንዱ ኢትዮጵያዊ ግዴታ 
ነውና ሁላችንም በትምህርት ቤት ምገባው ብቻ ሳይሆን 
በሌሎችም ጉዳዮች ላይ መሳተፍ ይገባናል በማለት ለዛሬ 
የያዝነውን ሀሳብ ቋጨን። 

ሀገር በቀል የትምህርት 
ቤት ምገባ እንደ 

አህጉር ብዙ ነገሮችን 
የለወጠ ነው የተባለ ሲሆን፤ 
2021 እና 2022 ሪፖርት 
እንደሚያመላክተው፤ እንደ 
አፍሪካ 65 ነጥብ 9 ሚሊዬን 
የሚሆኑ ተማሪዎች በምገባው 
ተጠቃሚ ሆነዋል



    አዲስ ዘመን   ሰኞ  መጋቢት 4 ቀን 2015 ዓ.ም

ወቅታዊ
ገጽ 10

ወቅታዊና ልዩ ልዩ

‹‹በዞኑ ለተከሰተው ድርቅ ዘላቂ መፍትሔ የሚሆነው ዘላቂ ልማት 
ማምጣት ሲቻል ነው››

አስቴር ኤልያስ
 

ዝናብ ላይ ጥገኛ ሆኖ የግብርናውን ስራ ማሳለጥ በጭራሽ አይታሰብም። በኢትዮጵያ ምድር ግን  ያለው 
አስተሳሰብ የሚያመላክተው ዘርቶ መቃም የሚቻለው የግድ በዝናብ ላይ በመንጠላጠል ብቻ እንደሆነ ነው። 
ሀገሪቱ ያላት የመሬትም ሆነ የውሃ ሀብት ከበቂም በላይ ሆኖ ሳለ በተፈለገው ልክ መጠቀም አልተቻለም። 
ለዚህ ማሳያ የሚሆነው ደግሞ ዝናብ በወቅቱ ካልዘነበ ዙሪያው ገደል መሆኑ ነው። ለአብነት ያህል መውሰድ 
ከተቻለ በአሁኑ ወቅት በተለያዩ ክልሎች ባሉ አንዳንድ ዞኖች ውስጥ ዝናብ ካለመዝነቡ የተነሳ የተፈጠረውን 
ድርቅ በማየት መረዳት ይቻላል። ፈተናው ከድርቅም በላይ የከፋ እንዳይሆን ዘላቂ መፍትሔዎች ከወዲሁ 
ማስቀመጡ አጠያያቂ አይደለም። በኦሮሚያ ቦረና አካባቢ የተፈጠረውን ድርቅ አይነት ጅማሬ በደቡብ 
ክልል ደቡብ ኦሞ ዞንም በመታየት ላይ ነው። ከዚሁ ጉዳይ ጋር በተያያዘ በደቡብ ክልል ደቡብ  ኦሞ ዞኑ 
ስላለው ሁኔታ  የዞኑን ዋና አስተዳዳሪ  ከሆኑት ከአቶ ንጋቱ ዳንሳ ጋር ቃለ ምልልስ አድርገናል። ይህም  
እንደሚከተለው ተጠናቅሯል።  

አዲስ ዘመን፡- በደቡብ ኦሞ ዞን የተፈጠረው 
ድርቅ ምክንያቱ ምንድን ነው? አሳሳቢነቱ  በምን 
ያህል ደረጃ ይገለጻል?

አቶ ንጋቱ፡- በዞናችን ለተከሰተው የድርቅ ችግር 
ምንጩ የተፈጥሮ አየር ጸባይ መዛባት ነው። በዞኑ 
ባለፉት ሶስት ዓመታት በትክክል የመኸርና የበልግ ዝናብ 
መዝነብ አልቻለም። ዝናቡ በተጠበቀው ልክ ካለመዝነቡ 
የተነሳ የፈጠረው ችግር ነው። እንደሚታወቀው አርሶ 
አደሩም ሆነ አርብቶ አደሩ የሕይወቱ መሰረት ውሃ ነው። 
አርብቶ  አደሩ ደግሞ እንስሳውን ሊያጠጣ የሚችል ውሃ 
መኖር የግድ ነው። ይሁንና ዝናብ ባለመዝነቡና ውሃ 
ባለመኖሩ ምክንያት አርሶ አደሩ ለእንስሳቱ በቂ የግጦሽ 
ሳር እንዳያገኝ አድርጎታል። ይህንንም ያደረገው የዝናቡ 
መዛባት ሲሆን፣ ይህም በሰውም ሆነ በእንስሳቱ  ላይ ጫና 
አሳድሯል። 

በዚህም ምክንያት በዚህ ዓመት ለኅብረተሰቡ 
የሚያስፈልግ ምግብ የለም። የምግብ እጥረቱ ከቀን ወደ 
ቀን እየጨመረ መጥቷል። ባለፈው ባደረግነውም ፍተሻ 
ከ337 ሺ በላይ ሕዝብ ለምግብ እጥረት ተጋልጧል። 
የምግብ እጥረቱ በህጻናትም አካባቢ ጎልቶ የታየ ነው። 
ህጻናቱ የተመጣጠነ ምግብ ባለማግኘታቸው ምክንያት 
የሚከሰቱ አይነት በሽታዎች በየጤና ተቋማቱ ምልክቶች 
በመታየት ላይ ናቸው። 

ከዚህም የተነሳ ከዚህ ቀደም በዞኑ ይታይ ከነበረው 
የወባ በሽታ ሰፋ ባለ መልኩ በጤና ተቋማት ታይቷል። 
በተመሳሳይ የኩፍኝ ወረርሽም እንዲሁ በመታየት ላይ 
ነው። በተጨማሪም ‹‹ሸማኒያ›› በመባል የሚታወቀው 
የበሽታ አይነት የሚከሰተው በተለይ ከሰውነት መጎዳት 
ጋር ተያይዞ ነው። ይህ የበሽታ አይነት እስከ ሕይወት 
ማሳጣት አድርሷል።  በአጠቃላይ ከምግብ እጥረቱ ጋር 
ተያይዞ በሰው ጤና እና ኑሮ ላይ ተጽዕኖ በመፍጠር ላይ 
ይገኛል። 

የውሃ እጥረቱ ድርቁን በከፍተኛ ሁኔታ አስከትሏል። 
በአካባቢው የሚገኝ ወይጦ በመባል የሚታወቅ ወንዝ ሰፋ 
ያለ ቦታን ይሸፍን የነበረ ሲሆን፣ በኦሮሚያ ክልል የቦረና 
ዞን አዋሳኝ አካባቢም በመገኘት በርካታ የዞኑን በተለይ 
ደግሞ በያቤሎ ዋዩ የሚባል አካባቢ ያሉ አርሶ አደሮች 
በስፋት የሚጠቀሙበት ወንዝ ነው። ከዚህ በተጨማሪ 
ኮንሶ አካባቢ ያሉ አርሶ አደሮችም የሚጠቀሙበት ወንዝ 
ነው። በእኛ ዞን ደግሞ የሐመርና የአርቦሬ አርብቶ አደሮች 
እንስሳቱን ውሃ የሚያጠጡበት ወንዝ ነው። ሌሎችም 
በአካባቢው ያሉ ሁሉ ከብቶቻቸውን ውሃ የሚያጠጡት 
ከዚሁ ወንዝ ነው። አሁንም ይህ ወንዝ ወደመድረቁ 
ሲሄድ የአካባቢው ሰው ሁሉ ለችግር ተጋልጧል። 
የዝናቡ በተሟላ መልኩ አለመዝነብ ለሰው ልጅ የምግብ 
እህል መጥፋት ብቻ ሳይሆን እንስሳ የሚመገቡትንም 
የግጦሽ ሳር ማጣት ዋነኛ መንስኤ ሆኗል። ከዚህም 
የተነሳ የተፈጠረው የውሃ እጥረት ለሰውም ለእንስሳቱም 
መቸገር ትልቅ ተግዳሮት ሆኗል። 

የውሃው አለመኖር ለእንስሳቱ ከፍ ያለ አደጋ 
ጋርጦበታል። በአጠቃላይ ከሁለት ሚሊዮን በላይ 
እንስሳት የመኖ እጥረት እንዳጋጠማቸው ተረጋግጧል። 
ከዚህ ቀደም እንደ ዞናችን የበልግ ጊዜ የሚባለው ከጥር 

ወር ጀምሮ ያለውን  ነው። በልግ ከጥር ወር ጀምሮ 
መግባት ሲገባው እሱ ግን አልሆነም። አሁን ያለንበት ወር 
መጋቢት ቢሆንም እስካሁን የዝናብ ነገር አልተከሰተም። 
እንደ ወትሮው ቢሆን ጥር በገባው የበልግ ዝናብ 
በመታገዝ የካቲት ላይ የዘር ጊዜ ይሆንና መጋቢት ላይ 
ደግሞ ቡቃያው የሚያብብና ግንቦት ላይ የሚያፈራበት 
ወቅት ነበር። ነገር ግን አሁንም ድረስ በልጉ የለም፤ ከዚህ 
የተነሳ አርሶ አደሩ መዝራት አልቻለም። የዝናቡ መዘግየት 
የመጠጥ ውሃም ለማግኘት ችግር እንዲሆን አድርጓል። 
ከዚህ የተነሳ ፈተናው ከፍ እያለ መምጣቱን ማየት 
እንችላለን። 

አዲስ ዘመን፡- እስካሁን የተደረገው ድጋፍ 
ምን ይመስላል? ችግሩ እየባሰ እንዳይመጣስ ምን 
መፍትሔ እየተቀመጠ ነው? 

አቶ ንጋቱ፡- በእስካሁኑ የተደረገው ነገር በተለይ 
ሰውን ያጋጠመውን የምግብ እጥረት ለመቅረፍ የተወሰዱ 
እርምጃዎች አሉ፤ በመጀመሪያ ደረጃ በዞኑ በኩል 
የተፈጠረውን ችግር ለክልሉ መንግስት የማሳወቁ ተግባር 
ቀዳሚው ነበርና ይህን አድርገናል። ይህ በመሆኑም 
የክልሉ መንግስት ችግሩ አለበት ብለን የለየናቸው 
ወረዳዎች ላይ ተጨማሪ ማጣራት አድርጎ ችግሩ 
ስለመፈጠሩ ማረጋገጥ ችሏል። 

ይህ በመሆኑም ክልሉ ችግሩን ለፌዴራል ስጋት 
ስራ አመራር ኮሚሽን አሳውቋል። ኮሚሽኑ ደግሞ  
በበኩሉ ለተለያዩ ሀገር በቀልና ዓለም አቀፍ ተቋማት 
የየበኩላቸውን እርዳታ እንዲያደርጉልን ጥያቄ አቅርቦ 
ዎርልድ ቪዥን በመባል የሚታወቀው መንግስታዊ 
ያልሆነ ድርጅት ለ337 ሺ ለሚሆኑ ሰዎች የእርዳታ እህል 
ላለፉት ሁለት ወራት ማቅረብ ችሏል። 

በአሁኑ ወቅትም ችግሩ በስፋት ያለበት ቦታ ተጠንቶ 
ስላልተጠቃለለ ነው እንጂ ቁጥር ከአሁን ቀደም ከነበረው 
ይልቅ በጣም በመጨመር ላይ ነው። በልጉ ባለመኖሩ 
ምክንያት ችግሩ የበለጠ እየከፋ መጥቷል። ደጋማ እና 
ወይና ደጋ የሆኑ አካባቢዎችም ላይ ችግሩ በመግባት 
ላይ ይገኛል። እንደ ዞናችን፣ በአሁኑ ወቅት ችግሩ 
ጎልቶ የታየው አርብቶ አደሮች የሚገኙባቸው ስድስት 
ወረዳዎች ላይ ነው። ከእነዚህ በተጨማሪ በዞናችን አርሶ 
አደር ወረዳዎች አሉ፤ አርሶ አደር ወረዳዎች፣ ደጋማ 
ቦታዎች እና ከፍተኛ ቦታዎች ስላሉ ዝናቡ ባለፈው ጊዜ 
የከፋ ባለመሆኑ ቢያንስ እነርሱም ሆኑ ከብቶቻቸውን 
የሚመግቡት ነገር አግኝተው ቆይተዋል። 

ነገር ግን ቆላማ ያልኳቸው ስድስቱ የአርብቶ አደር 
ወረዳዎች ላይ ድርቁ አይሎ ታይቷል። እንዲያም 
ሆኖ የበልጉ ጊዜ በመራዘሙ ምክንያት ደጋማ የሆኑ 
አካባቢዎች ላይ አደጋው እንደተጋረጠ ማስተዋል 
ይቻላል። በመሆኑም በአሁኑ ጊዜ የምግብ ድጋፉን 
ዎርልድ ቪዥን አቅርቧል። በማቅረብ ላይም ይገኛል፤ 
ይህ ደግሞ መልካም ነገር ነው። ዎርልድ ቪዥንን በዞኑና 
በአርሶና በአርብቶ አደሩ ስም ላመሰግን እወዳለሁ። 
በእነርሱ በኩልም የተናገሩት ነገር ቢኖር ድጋፉ ተጠናክሮ 
እንደሚቀጥል ቁርጠኞች መሆናቸውን ነው። 

ነገር ግን የእነርሱ ቁርጠኝነት እንደተጠበቀ ሆኖ 
ድጋፉ በአንድ ድርጅት ላይ ብቻ የሚተው አይደለም። 

እንደዚያ ከሆነ ውጤታማ ለመሆን ያስቸግራል፤ 
ምክንያቱም ደግሞ በምግብ እጥረት ምክንያት 
የተጎዱ ህጻናትም ሆኑ አረጋውያን አልሚ ምግብ 
ያስፈልጋቸዋል። አንድ ድርጅት  ብቻውን ይህን 
ሊያደርግ አይችልም። በእስካሁንም የምግብ ድጋፍ 
እንዲደረግላቸው ያደረግነው ችግሩ የባሰባቸውን ነው። 
በጣም ተቸግረዋል፤ ምንም የላቸውም ያልናቸውን 
ሰዎች ብቻ በማቅረብ ነው እንዲረዱ ያደረግናቸው 
እንጂ የምግብ ችግር ተጋርጦባቸዋል ብለን ያልናቸውን 
ሁሉ ብናቀርብ ቁጥሩ በጣም ላቅ ያለ ነው። እንዲያም 
ሆኖ ችግሩን በማየት ድጋፍ ለማድረግ በወርልድ ቪዥን 
በኩል የተወሰደው እርምጃ በእጅጉ የሚያስመሰግን ሆኖ 
በቀጣይ ግን በግብረ ሰናይ ድርጅቱ ብቻ የሚደረገው 
ድጋፍ በቂ አይደለምና ሌሎች የሚመለከታቸውም 
የየበኩላቸውን ሊያደርጉ የሚገባ ነው፡፡

አዲስ ዘመን፡- በውሃ በኩልስ ያለው እጥረት 
ምን ያህል መፍትሔ አግኝቷል ማለት ይቻላል?

አቶ ንጋቱ፡-  ከዚህ ውጭ የውሃ እጥረቱን ለመቅረፍ 
የደቡብ ክልል መንግስት የውሃ ቦቴዎችን ለመከራየት 
በማስታወቂያ ጨረታ አውጥቶ  ለውሃ የሚያገለግሉ የውሃ 
ቦቴዎችን በእስካሁኑ ሒደት እየተከራየ ነው። በዚህም 
ወደ ሶስት ያህል ቦቴዎች ስራ በመስራት ላይ ሲሆኑ፣ ይህ 
ግን በቂ አይደለም። ለጊዜው የሚያስፈልጉት ወደ አስራ 
አምስት የውሃ ቦቴዎች ናቸው። እነዚህ 15 ያህል ቦቴዎች 
ውሃ ካለበት ቦታ በማጓጓዝ ወደ የትምህርት ቤቱና ወደ 
የሰፈሩ ለማድረስ የሚረዱ ናቸው። ይሁንና እነዚህ 
ቦቴዎች ገና ባለመገዛታቸው አገልግሎት ለመስጠት 
አልደረሱም፤ ገና በግዥ ሒደት ላይ ናቸው። 

አዲስ ዘመን፡- ለእንስሳት የመኖ ችግር 
እንዳለም ተነግሯል፤ ይህስ ችግር በምን አግባብ 
በመፈታት ላይ ይገኛል?

አቶ ንጋቱ፡- የእንስሳት መኖን በተመለከተ ችግር 
ያለ ሲሆን፣ እስካሁን ያለው መረጃ እንደሚያሳየው ደግሞ 

ወደ 14 ሺ ከብቶች ከድርቁ ጋር በተያያዘ እና በሌሎች 
ተያያዥ በሆኑ ምክንያቶች በመጎዳታቸው በሕይወት 
መቆየት አልቻሉም። ይህ ሁኔታ ደግሞ ከጊዜ ወደ ጊዜ 
እየሰፋ መምጣቱን ያሳያል። 

እኛ እንደ መፍትሔ የወሰድነው ነገር ቢኖር በእርግጥ 
አደጋው በአንድ ጊዜ እንደ ዱብ እዳ የተከሰተ ጉዳይ 
ሳይሆን በሒደት የመጣ እንደመሆኑ አዝማሚያውን 
አስቀድመን በመረዳት ከብቶቻችን ከእኛ ድርቅ 
ካጠቃቸው አካባቢዎች ወጣ ብለው  አዋሳኝ ወደሆነው 
ወደ ማዶ ማለትም ወደ ደቡብ ምዕራብ ኢትዮጵያ 
አካባቢ የተሻለ በመሆኑ በርከት ያሉ ከብቶች እንዲጓዙ 
አድርገናል። በተመሳሳይ በጎረቤት ሀገር ኬንያም 
ስለምናዋስን በቱርካና ሐይቅ አካባቢ የተወሰነ ሳር 
ስላለ በተለይ የዳሰነች ከብቶች ወደስፍራው እንዲያቀኑ 
ለማድረግ ሞክረናል። 

ሌሎች ደግሞ ለድርቁ በጣም ተጋላጭ የሆኑ 
ወረዳዎች አሉ፤ እነዚህም እንደ እነ ሐመር፣ በና ጸማይ 
ሲሆኑ፣ ብዙ አማራጭ የሌላቸው ናቸው። ነገር ግን 
እንደሚታወቀው በእኛ ዞን ፓርኮች አሉ፤ ወደእዛ አካባቢ 
ተጠግተው ሳሩንም የሚያገኙበት ሁኔታ ተፈጥሯል። 
በአካባቢውም ወንዝ ስላለ ያንን ለጊዜውም ቢሆን 
እንዲያቆያቸው በማሰብ እንደ አንድ መፍትሔነት 
ልንጠቀም ተገደናል። በእርግጥ ደግሞ እሱ በመሆኑ ነው 
በተወሰነ ያህልም ቢሆን ችግሩን ለማቃለል የተቻለው።

ለአደጋ የተጋለጠው ከብት ቁጥር ግን እሱ ብቻ 
አይደለም። ካሉት ከብቶች ውስጥ መኖ ማግኘት 
የማይችሉ፣ ሳርም ማግኘት ያልሆነላቸው፤ እንደሌሎቹ 
ከብቶች ደግሞ ራቅ ያለ ቦታ ተጉዘው መኖ ለማግኘት 
ካሉበት ቦታ መንቀሳቀስ የማይችሉ በመሆናቸው 
በጉዳት ውስጥ ያሉ ከብቶች አሁንም አሉ።  እነዚህ 
ከብቶች ከምግብ እጥረት የተነሳ ከቦታ ቦታ መንቀሳቀስ 
ስለማይችሉ ባሉበት ቦታ አፋጣኝ የሆነ  መኖ 
ያስፈልጋቸዋል። ስለዚህም ሕይወታቸውን ማቆያ መኖ 

    - አቶ ንጋቱ ዳንሳ
 የደቡብ ኦሞ ዞን ዋና አስተዳዳሪ

ወቅታዊና ልዩ ልዩ

ካለበት ተገዝቶ ሊመገቡ ይገባል ተብሎ እየተሰራበት ነው 
ያለው፤ በዚህ ጉዳይ የክልሉ መንግስት ሀብት የማፈላለግ 
ተግባርም እያከናወነ ይገኛል። እንዲያም ሆኖ ከከብቶች 
ቁጥር መብዛት የተነሳ በክልሉ መንግስት ብቻ ፍላጎትን 
ማርካት አይቻልም። 

ስለዚህም የፌዴራል መንግስት የተለያዩ ተቋማት ልክ 
በሚዲያ እያየን እንዳለነው ሁሉ የቦረና ወንድሞቻችንና 
እህቶቻችን ላይ የደረሰውን ችግር መፍትሔ ለመስጠት 
የተኬደበትን ርቀት እና የተፈጠረው ችግር ምን ያህል 
ከባድ እንደሆነ ተረድተናል፤ ይህ ችግር ደግሞ ወደእኛ 
መምጣት እንዳይችል የሚያደርግ ምንም አይነት 
ዋስትና የለንም። እንደሚታወቀውም የእኛ አካባቢና 
የቦረና አካባቢ ስለሚዋሰን የአየር ንብረቱ አንድ አይነት 
ነው ማለት ያስችላል። ከዚህም የተነሳ በእኛም ዘንድ 
እየተስተዋለ ያለው ፈተና ልክ እንደ ቦረና አካባቢ 
እንደታየው አይነት ነው። በእርግጥ ለቦረና የተደረገው 
ድጋፍ ከብዙ ጉዳት በኋላ ቢሆንም አሁን እየተደረገ ያለው 
ርብርብ በጣም ጥሩና የሚያስመሰግን ነው። በተመሳሳይ 
እንዲህ አይነቱ ድጋፍ ከወዲሁ ለእኛም ሊደረግ ይገባል 
የሚል ሀሳብ አለኝ። የፌዴራል ተቋማት የአርሶ አደር እና 
የቆላማ አካባቢዎችን እንደ ቦረናው ሁሉ ሊደርሱለት 
ይገባል እላለሁ። አደጋው የከፋ ቢሆንም ሁላችንም 
የምንረባረብ ከሆነ ችግሩን መቋቋም እንችላለን። 

በእርግጥ ሀገራችን ባለፉት ዓመታት በምን አይነት 
መከራ ውስጥ እንዳለፈች አሳምረን እናውቃለን። አሁንም 
ደግሞ ከጦርነቱ እፎይ ስንል የኢኮኖሚው ሁኔታ ችግር 
ውስጥ መሆኑን የምናውቀው ጉዳይ ነው። ከዚህ የተነሳ 
ችግሩን መንግስት ብቻ እንዲፈታው መጠበቅ የለብንም። 
ሌሎች ተቋማትም የየበኩላቸውን ሊያደርጉ ይገባል። 
በእርግጥ ከቀናት በፊት የአደጋ ስጋት ስራ አመራር 
ኮሚሽን ችግሩ መኖሩን ይፋ አድርጓል። ይህንን ተከትለው 
ዓለም አቀፍ ተቋማትም በደቡብ ኦሞና አካባቢው ላይ 
ያጋጠመውን የድርቅ አደጋ ምላሽ በመስጠት ሰብዓዊ 
ድጋፋቸውን ሊያደርጉ ይገባል፡፡

የቤት እንስሳት ለአርብቶ አደሩ የሕልውና  መሰረት 
ነው። ከዛ በተጨማሪ ደግሞ የሀገር ሀብት ነው። በተለይ 
ከብቶች ደልበው በርካታ ሀብት ለሀገር  ማስገኘት 
የሚያስችሉ ናቸው። ይህ ሀብት ደግሞ ለከባድ ችግር 
ተጋርጧልና ዝናቡ እስከሚመጣና አንዳች መላ 
እስኪፈጠር ሁላችንም ተረባርበን መፍትሔ ልናመጣ 
ይገባል ባይ ነኝ። በተለይ የተጋረጠብንን አደጋ ማለፍ 
እንድንችል ጊዜያዊ መፍትሔ በሆኑት በእንስሳት 
መኖ ላይ፣ እንዲሁም በእንስሳት ክትባት ላይ ድጋፍ 
የሚያደርግልንን አካል እንፈልጋለን። 

አዲስ ዘመን፡- ዞኑ የከፋ ድርቅ ከመከሰቱ 
በፊት ምን የጀመረው መፍትሔ አለ?

አቶ ንጋቱ፡-  እኛ በራሳችን መኖ እናለማለን ብለን 
የጀመርነው ስራ አለ። ይሁንና መስኖ ለማልማት በራሱ 
ውሃ ይፈልጋል። ውሃ ለማግኘት ደግሞ ችግር ነው፤ 
ምክንያቱም በርካታ ቦታዎች ላይ ውሃ በመድረቅ ላይ 
ነው።  ስለዚህ ለወደፊቱ በዘላቂነት የሚሆን መፍትሔ 
የምናስብ ካልሆነ በስተቀር ችግሩ ስር የሰደደ እየሆነ 
ነው ማለት ይቻላል። በመሆኑም በአሁኑ ወቅት ለተራቡ 
ከብት የመድረስ አቅማችን ዝቅተኛ ነው፡፡

ለቀጣይ ግን ትልልቅ ፓምፖችን ወንዞች አካባቢ 
ማድረግ ከቻልን ሰፋ ባለ መልኩ መኖ ማልማት 
እንችላለን። ይህን በማድረጉ በኩል የፋይናንስ፣ 
የቴክኒክና የቴክኖሎጂ ድጋፍ ያስፈልገናል። እናም በዚህ 
ጉዳይ በፌዴራል ደረጃ የሚመለከታቸው መስሪያ ቤቶች 
አሉ። ለአብነትም ግብርና ሚኒስቴር፣ ቆላማ እና መስኖ 
ሚኒስቴር፣ የኢትዮጵያ ኤሌክትሪክ ኃይል ለምሳሌ ግቤ 
ሶስት ኃይል ማመንጫ በየጊዜው የሚለቀው ውሃ ወደ 
98 ሺ ሔክታር መሬት ሊያለማ ይችላል። የዳሰነች አርሶ 
አደሮች የሚኖሩበትን መሬት ሐይቁ ተኝቶበታል። በዚህ 
ምክንያት ወደ 62 ሺ የዳሰነች አርሶ አደሮች ከሚኖሩበት 
አካባቢ ተፈናቅለው ይገኛሉ። እነሱን መልሶ ለማደራጀት 
የኢትዮጵያ ኤሌክትሪክ ኃይል ድርሻ መውሰድ እንዳለበት 
ከእነርሱ ጋር ተወያይተናል። ሰፋ አድርጎ ገብቶ ማቋቋም 
በሚቻልበት ጉዳይ ላይ መክረናል፡፡

አዲስ ዘመን፡- በዞኑ ብቻ በሚደረገው 
የመፍትሔ አቅጣጫ ያን ያህል ውጤት ማምጣት 
ይቻላል? በዞኑ ችግር የተፈጠረባቸው ስድስት ወረዳ 
ላይ ያሉ አርብቶ አደሮች እጣ ፈንታ ምን ሊሆን 
ይችላል ይላሉ? 

አቶ ንጋቱ፡- አሁን ያለው በዞኑ ብቻ መፍትሔ 
የሚሰጠው ጉዳይ አይደለም። የፌዴራል መንግስትን 
ጣልቃ መግባት ይፈልጋል። የራሳችን ሚና የአርሶ 
አደሩ ንቃተ ሕሊና በማሳደግ በኩል፣ ስልተ ምርቱንም  

በማሻሻል በኩል ሰፊ ስራ በመስራት ላይ ነን። 
በተጨማሪም ምርታችን ገበያ ተኮር እንዲሁም ምርት 
ተኮር እንዲሆን በመንቀሳቀስ ላይ እንገኛለን። የእንስሳቱ 
ዝሪያ የተሻሻለና እና ቁጥራቸው አነስተኛ ሆኖ ምርታማ 
የሚሆኑበትንም መንገድ ከግምት ውስጥ በማስገባት 
የጀመርናቸው ስራዎች አሉ፡፡

ነገር ግን በእነዚህ ስራዎች ብቻ የሚጠበቀውን ለውጥ 

ማምጣት አይቻልም። እንደሚታወቀው በአካባቢው ሰፊ 
የሆነ የውሃ ሀብት አለ። ለምሳሌ የኦሞ ወንዝ ከ175 ሺ 
ሔክታር በላይ በመስኖ ሊለማ የሚያስችል አቅም ያለው 
ሲሆን፣ ለዚህም ምቹ የሆነ ሰፊ መሬት ደግሞ አለ። ይሁንና 
ውሃውን በምን አግባብ መጠቀም ይቻላል የሚለው 
ጉዳይ አቅምን ከግምት ውስጥ ያስገባ ጉዳይ ነው። ነገር 
ግን እሱን በአግባቡ መጠቀም ከተቻለ እና የወይጦን 
ወንዝ መገደብ ከተቻለ በብዙ ማትረፍ ይቻላል። 

ወይጦ ወንዝ ቢገደብ ከ29 ሺ በላይ ሔክታር 
ማልማት የሚያስችል አቅም ያለው ወንዝ ነው።  በአሁኑ 
ወቅት እስከ ሰባት ሺ ሔክታር መሬት በመስኖ እያለመ 
ቢሆንም ይህም እርሻ ወንዙ በመድረቁ አደጋ ውስጥ ነው 
ያለው። በመሆኑም እነዚህን መሰል ወንዞችን በማልማት፣ 
አንዳንድ ወረዳዎች ላይ ደግሞ ምንም የውሃ አማራጭ 
የሌላቸው በመሆኑ በእነዚህ ወረዳዎች ላይ የከርሰ ምድር 
ውሃ በማውጣት በመጠጥ ውሃ ብሎም በመስኖም 
ኅብረተሰቡ ተጠቃሚ እንዲሆን ለማድረግ በብዙ መጠን 
ኢንቨስት መደረግ መቻል አለበት።  ይህ ካልተደረገ ግን 
በአካባቢው ላይ ለውጥ ማምጣት የሚታሰብ አይሆንም። 
በእርግጥ ንግግር መናገር ይቻል ይሆናል፤ ቀደም ባሉት 
ዓመታትም እኔን ጨምሮ ሌሎች በየደረጃው ያሉ 
መሪዎች ብዙ ነገር ተናግረዋል። ይሁንና በተጨባጭ 
መሬት ላይ ጠብ ያለ ነገር አልታየም። በአሁኑ ወቅት 
ያሉ ጅማሬዎች ግን ውጤት ማምጣት እንደሚቻል 
የሚያሳዩ ናቸው። ሰፊ ስራ ከተሰራ ለውጥ ማምጣት 
እንደሚቻል አመላካችም ናቸው፤ ነገር ግን ቀጣይነት 
ያላቸው እንዲሁኑ የተደገፉ አይደሉም፤ ከዚህም የተነሳ 
አርብቶ አደሩ እንዲሁም የሚያረባው ከብት አደጋ ላይ 
ነው ያለው፡፡

በእርግጥ የአየር ንብረት ለውጡን አርብቶ አደሩ 
ወይም ደግሞ የኢትዮጵያ መንግስት የፈጠረው 
አይደለም። ዓለም አቀፍ ተጽዕኖ ነው። ይህን ተጽዕኖ 
ሊቋቋም የሚችል አርሶ አደር ማብቃት የግድ ነው። 
ይህን ለማድረግ በዞኑም ሆነ በክልሉ አቅም ብቻ ማሳካት 
አይቻልም። ስለዚህም የፌዴራል መንግስት ድጋፍ 
ተካቶበት፣ የክልሉ ትኩረት ታክሎበት፣ እንደ ዞን ደግሞ 
የእኛም ጥረት ተጨምሮ ድርቅን መቋቋም የሚያስችለንን 
አቅም መፍጠር እንችላለን ማለት እወዳለሁ። ይህ 
ለቀጣይ ዓመታት በእቅድ ተይዞ በዘላቂነት ለመስራት 
የሚያስችል ነው፡፡

አዲስ ዘመን፡- በድርቁ  ምክንያት 
ከአካባቢያቸው የተፈናቀሉ አርሶ አደሮች ይኖሩ 
ይሆን?  

አቶ ንጋቱ፡- በአሁኑ ሰዓት የሉም፤ ባሉበት አካባቢ 
የሚያስፈልገውን ምግብ በማቅረብ ላይ ስለሆንን 
ቀዬቸውን ወደመልቀቁ አልገቡም።  አርብቶ አደሩ ግን 
እንደሚታወቀው ለከብቱ የተሻለ ውሃና የግጦሽ ሳር ፍለጋ 
ከቦታ ቦታ ይዘዋወራል። ይህ  ባህሪው ነው። ከዚህም 
የተነሳ አሁንም በድርቁ ምክንያት ውሃ ፍለጋ ከብቱን ይዞ 
ወደተለያዩ አካባቢዎች በመዘዋወር ላይ ነው። በእርግጥ 
ያንን ተከትለው ከድርቁ የተነሳ ከብቶቹን ተከትሎ 
የሚንቀሳቀስ የኅብረተሰብ ክፍል አለ፤ ምክንያቱም 
ከከብቱ የሚገኘውን ተዋጽኦ ለመቃመስ የሚደረግ ጉዞ 

ነው ማለት ይቻላል። ነገር ግን በድርቅ ምክንያት ነው 
በሚል አካባቢውን ለቆ የተሰደደ ሰው የለም።  

አዲስ ዘመን፡- አስቀድመው በውሃ መጥፋትም 
ሆነ በምግብ እጥረት የተነሳ ወባም እንዲሁም 
የኩፍኝም ወረርሽ  እየተቀሰቀሰ እንዳለ 
ጠቅሰዋል፤  ይህን ችግር ለመቅረፍ የክልሉ ጤና 
ቢሮ አሊያም የፌዴራል ጤና ሚኒስቴር እያደረገ 
ያለ ድጋፍ አለ?

አቶ ንጋቱ፡- በእርግጥ ድጋፍ እየተደረገ ቢሆንም 
ተጨማሪ ድጋፎች ግን አስፈላጊዎች ናቸው። የህጻናት 
አልሚ ምግብ እንዲደርስ ለማድረግ በተለየ መልኩ 
ተጠንቶ በተወሰኑ ወረዳዎች ላይ እንዲደርስ በመጓጓዝ 
ላይ ይገኛል። በተጨማሪም የሕክምና ቁሳቁስን 
በተመለከተ እንዲሁ ድጋፍ እየተደረገ ይገኛል። 
ለምሳሌ የሽማኒያ የተባለው በሽታ መንግስታዊ ያልሆኑ 
ድርጅቶችንም ጭምር በመጠቀም በዘመቻ መልክ 
ድንበር ተሻጋሪ የሆነ የሕክምና ቡድን በክልሉ ጤና 
ቢሮ አማካይነት የጤና ሚኒስቴር እገዛ ታክሎበት 
በመጋበዛቸው በስፍራው ተገኝተው ሕዝቡን በማገልገል 
ላይ ይገኛሉ። በሌላ በኩል ደግሞ የክትባት አገልግሎት 
ለመስጠት እየተሞከረ ነው። ይሁንና ችግሩ ሰፋ እያለ 
የመጣበት ሁኔታ በመኖሩ ተጨማሪ ድጋፍ ያስፈልጋል። 
በተለይ ደግሞ የሕክምና ቁሳቁስ እና መድሃኒቶች 
ያንሳሉ። ይህን ጉድለት በማሟላት አደጋው እንዲቀንስ 
ማድረግ ተገቢ ነው። የተጀመሩ ስራዎች ቢኖሩም 
እየደረሰ ካለው አደጋ ጋር የሚመጣጠን አይደለም። 

አዲስ ዘመን፡- በዞኑ ለተከታታይ ሶስት ዓመታት 
ዝናብ አለመዝነቡ ይታወቃል፤ ይህ ደግሞ ከቀጠለ 
በሌሎች ዞኖች የደረሰው አይነት ችግር ይፈጠራልና 
ችግሩ ከፍቶ ከመምጣቱ በፊት ምን አማራጭ 
መውሰድ አለበት ይላሉ?

አቶ ንጋቱ፡- ዘላቂ አማራጭ ያለው ከሰማይ 
ከፈጣሪ ዘንድ ነው። ዝናብ መዝነብ አለበት። ይህን 
ስኬታማ ለማድረግ ደግሞ የሃይማኖት አባቶችም የሀገር 
ሽማግሌዎችም እንደ የእምነታቸው መጸለይ አለባቸው፤ 
መንግስት ደግሞ የራሱን ድርሻ መወጣት አለበት። እኛም 
የበኩላችንን እናደርጋለን። ነገር ግን ዋናው መፍትሔ 
እንዳልኩሽ ዝናብ ነው። ዝናብ ካለ ብዙ የከፋ ነገር 
ወደመልካም ለመለወጥ የሚወስድበት ጊዜ አጭር ነው። 
ዝናብ ካለ አርሶ አደሩ ያርሳል፤ አርብቶ አደሩም ለከብቱ 
ሳር ያገኛል፡፡

ነገር ግን ይህ እስከሚሆን ድረስ አሁን ባለው 
ሁኔታ የኦሞ ወንዝን በመጠቀም መኖ የማልማቱን ስራ 
መስራት እንደ አንድ አማራጭ መውሰድ ይቻላል። ከዚህ 
በተጨማሪ ለሰው የምግብ አቅርቦት እንዲኖር ማድረግ 
ነው፤ ለቀጣዮቹ አምስትና ስድስት ወራት በአሁኑ 
ወቅት ለአደጋ የተጋለጠው ሕዝብ ቁጥር ከጨመረ 
ያለው አማራጭ ምግብ ማቅረብ ነው። ለእንስሳቱ 
ደግሞ ሕክምናም መኖም ማቅረብ ነው። በእኛ በኩል 
እንዲያውም የእንስሳቱን ቁጥር በመቀነስ ጥራት 
እንዲኖራቸው በማድረጉ በኩል እየሰራን ነው፤ አሁን 
ለተፈጠረው ችግር  ልክ እንደሌላው አካባቢ እንስሳቱ 
በጣም ከመጎዳታቸው በፊት መሸጥም አንድ አማራጭ 
ነው ወደሚለው መጥተናል። ምክንያቱም ችግሩ 
ካለፈ በኋላ አርብቶ አደሩ ጥጃም ገዝቶ ወደማርባቱ 
የሚመጣበትን ሁኔታ እንደ አማራጭ አስቀምጠናል። 
በዞኑ ለተከሰተው ድርቅ ዘላቂ መፍትሔ የሚሆነው 
ግን ዘላቂ ልማት ማምጣት ሲቻል ነው። ዘላቂ ልማት 
ከተሰራ ድርቅ ቢመጣም ባይመጣም ችግሩን መቋቋም 
የሚችል የኅብረተሰብ ክፍል ይኖራል ማለት እወዳለሁ። 
ለዚህ ደግሞ ትኩረት የሚፈልግ ስራ መስራት ነው 
እንጂ በየዓመቱ ይህንኑ እያወራን መኖር አንችልም ። 
የአጭር ጊዜ መፍትሔ ነው የሚባለው ግን በአሁኑ ሰዓት 
ድጋፎችን ማድረግ ነው። አርብቶ አደሩ ሕልውናውን 
እያጣ ስለመሆኑ በቀላሉ ከቦረና እያየን እንገኛለን። በእኛ 
አካባቢ ለምሳሌ በ2009 ዓ.ም ከፍተኛ ድርቅ ነበር፤ 
ከ590 ሺ በላይ የሚሆኑ ከብቶችም ደቡብ ኦሞ ላይ 
ሞተው ነበር። ዘንድሮም ገና በሁለት ወር ጊዜ ውስጥ 
ድርቁን ተከትሎ ከ14 ሺ በላይ ከብቶች ሞተዋል። ይህ 
ደግሞ ወዴት እያመራ እንደሆነ በግልጽ የሚያመላክት 
ነው። ስለሆነም ይህንን አደጋ መከላከል የሚያስችል 
እንደ ሀገር ዘላቂ የሆነ መፍትሔ ሊበጅለት ይገባል። 
ተደጋግፈን ሕዝቡን አሁን እየደረሰበት ካለው ድርቅ 
መታደግ አለብን እላለሁ፤ በዚህ አጋጣሚም ጥሪዬን 
አቀርባለሁ። 

አዲስ ዘመን፡- ለሰጡን ማብራሪያ ከልብ 
አመሰግናለሁ፡፡

አቶ ንጋቱ፡- እኔም በጣም አመሰግናለሁ፡፡	  

ወይጦ ወንዝ ቢገደብ ከ29 
ሺ በላይ ሔክታር ማልማት 
የሚያስችል አቅም ያለው 
ወንዝ ነው።  በአሁኑ ወቅት 
እስከ ሰባት ሺ ሔክታር 
መሬት በመስኖ እያለማ 
ቢሆንም ይህም እርሻ ወንዙ 
በመድረቁ አደጋ ውስጥ ነው 
ያለው

ዓለም አቀፍ     

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም 

የዩኒቨርሲቲ መውጫ ፈተናና ዝግጅት
በለጥሻቸው ልዑልሰገድ

የዩኒቨርሲቲ የመውጫ ፈተና ተማሪዎች ትምህርት 
ቆይታቸው የተማሩትን ምን ያህል አውቀዋል 
የሚለውን ለመመዘን ያስችላል። ትምህርት ሚኒስቴርም  
የትምህርት ጥራቱን ማስጠበቂያ አንዱ መሳሪያ ነውና 
ሚናውን አውቆ እየሰራበት ይገኛል። 

በእርግጥ የመውጫ ፈተና ከዚህ ቀደምም 
በአንዳንድ የትምህርት መስኮች ላይ ሲተገበር የቆየ ነው 
የሚሉት በትምህርት ሚኒስቴር የከፍተኛ ትምህርት 
ጥራትና ብቃት ማሻሻያ ዴስክ ኃላፊ አቶ ሰይድ 
መሀመድ ናቸው።  ብዙ ለውጥ ያመጣና ተማሪዎችን 
ከብቃት አንጻር ውጤታማ ያደረገ ነው። ይህ የመውጫ 
ፈተና ለተማሪው በየዓመቱ የተማረውን ትምህርት 
ምን ያህል አውቆት እንዳለፈ ራሱን የሚፈትሽበትና 
ብቁ መሆኑን የሚያረጋግጥበት ይሆናል። የትምህርት 
ጥራትን ለማሻሻል ያግዛል፤ ዩኒቨርሲቲዎችም ባበቁት 
ተማሪ ልክ እውቅና የሚያገኙበት ሁኔታን ይፈጥራል። 

ይህንን የመውጫ ፈተና ተግባራዊ ማድረግ 
ያስፈለገበት ምክንያት ምሩቃን ገበያው የሚፈልገውን 
አቅምና ብቃት ያሟሉ መሆኑን ማረጋገጥ በማስፈለጉ፤ 
በአገራዊ ብቻ ሳይሆን ዓለማቀፋዊ ገበያው ላይ 
በሁሉም የትምህርት መስክ ተወዳዳሪ የሆኑ ምሩቃንን 
ለማፍራትና በክህሎትና አመለካከት የበቁ ሆነው 
እንዲወጡ ለማድረግ ነው ይላሉ። 

አቶ ሰይድ እንደሚገልፁት፤ በግልም ሆነ በመንግስት 
የትምህርት ተቋም የሚማር ተማሪ ዲግሪውን 
የሚያገኘው ምዘናውን ሲያልፍ ብቻ ነው። የተለያዩ 
የአፈታተን ዘዴዎችን በመጠቀም ፈተናው እንዲሰጥ 
የሚደረግ ሲሆን የሚዘጋጀው ፈተና የተማሪዎችን 

እውቀት፣ አመለካከትና ክህሎት የሚለካ ነው። ፈተናው 
በ2015 ዓ.ም ተመራቂ ተማሪዎች ላይ ተግባራዊ መደረግ 
የሚጀምር ሲሆን ፈተናው በበይነመረብ የሚሰጥ 
ይሆናል፡፡

ፈተናውን ለመስጠት በርካታ ቅድመ ዝግጅቶች 
እየተደረጉ ይገኛሉ። በመሰረተ ልማትና መሰል ጉዳዮች 
ዙሪያም የመጀመሪያ ዙር እይታ ተደርጓል። በዚህም  
በየዓመቱ ከ150 እስከ 180 ሺህ በመጀመሪያ ዲግሪ 
የሚመረቁ ተማሪዎችን ምዘና ለመስጠት የሚያስችል 
አቅም እንዳለ ታይቷል። ከዚህም በላይ ፈተና የመስጠት 
አቅምን ለመፍጠር እየተሰራ ነው። በዘንድሮው 
ዓመት የመውጫ ፈተናውን የሚወስዱት 256ሺህ 
ተማሪዎች ናቸው። ፈተናውን ለመስጠት ኢንተርኔት 
በአግባቡ የሚሰሩ በቂ ኮምፒዩተሮች ያስፈልጋሉ፤ 
በዚሁ መሰረት አራት የግል ከፍተኛ ተቋማትን ጨምሮ 
በአጠቃላይ የመንግስት ዩኒቨርሲቲዎች  33ሺህ የሚሆኑ 
ኮምፒውተሮች ዝግጁ ሆነዋል። 

ከመንግሥት ከፍተኛ ተቋማት 146 ሺህ እና ከግል 
ከፍተኛ ተቋማት 110 ሺ በድምሩ 256 ሺ ተመራቂ 
ተማሪዎችን የመውጫ ፈተና ለመስጠት የሚያስችል 
መመሪያ ሰነድ ከማዘጋጀት ጀምሮ ለፈተናው 
የሚያስፈልጉ ነገሮችን የማሟላት ሥራ እየተሠራ 
ይገኛል። በዩኒቨርሲቲዎች ያለውን የኮምፒዩተር 
አቅርቦት እና የተፈታኞች ብዛት በመለየት የመውጫ 
ፈተናውን በኦንላይን ለመስጠት ዝግጅት እየተደረገም 
ይገኛል።  

በዩኒቨርሲቲዎች ተማሪዎችን አጋዥ የትምህርቶች 
ሞጅሎች ከማዘጋጀት ጀምሮ ፈተናውን ለመውሰድ 
የሚያስፈልጉ ግብዓቶችን የማዘጋጀት ሥራ እየተሠራ 
ነው። ለተማሪዎቻቸው የሞዴል ፈተና እንዲሰጡም 

መመሪያው ያስገድዳል 
በመሆኑም ፈተናው 
እስኪደርስ ድረስ በዚህ 
መልኩ የሚቀጥሉ ይሆናል። 

የመውጫ ፈተናና 
የሲኦሲ በፈተና ይዘታቸው 
ተመሳሳይነት አላቸው 
ተብሎ ይታሰባል ነገር 
ግን አላማቸው የተለያየ 
ነው የሚሉት አቶ ሰይድ፤ 
የሲኦሲ ፈተና ዲግሪያቸውን 
ከያዙ በኋላ ወደ ሥራ 
ዓለም ለመቀላቀል ሲባል 
የሚወሰድ ነው። የመውጫ 
ፈተና ግን ከሥራው ጀምሮ 
የትምህርት ሴክተሩን ብቻ 
የሚያሳትፍ ነው። ዲግሪውን 
ማረጋገጫም የሚያገኝበት 
የሚያስችል ብቸኛ መንገድ 
ነው። ስለዚህም ያለፉ 
ተማሪዎች እንደሲኦሲው 
ለመቀጠር ሳይሆን ለመመረቅ 
ብቻ የሚወስዱት ፈተና 
መሆኑን ይናገራሉ። 

ፈተናው የሚወሰድበት ሁኔታ ገደብ የሌለው ሲሆን 
ተማሪው ለፈተና ዝግጁ ሆኛለሁ እስካለ ድረስ ማሟላት 
ያለበትን ሰነድ ካሟላ መውሰድ ይችላል የሚሉት 
ኃላፊው፤ የተማሪው ለመፈተን ዝግጁ መሆን ብቻ ነው 
የሚያስፈልገው። ይሁን እንጂ ፈተናውን ከመንግስት 
ዩኒቨርሲቲ ከተማሩት ውጭ የሆኑት በራሳቸው 

ወጪ የሚወስዱት ይሆናል። በተመሳሳይ የመንግስት 
ተማሪዎችም ቢሆኑ ድጋሚ የሚፈተኑ ከሆነ ለፈተና 
የሚወጣውን ወጪ የመሸፈን ግዴታ አለባቸው። 
ይህ ግን ወቅታዊ ሁኔታውን ባማከለ መልኩ የሚሰራ 
ነው። በተደጋጋሚም ሲወስዱ ይህ የሚተገበር ይሆናል 
በማለት ያብራራሉ። 

  አቶ ሰኢድ መሀመድ

በጋዜጣው ሪፖርተር 

በመቶ ሺዎች የሚቆጠሩ እስራኤላውያን በሀገሪቱ ታሪክ ታይቶ የማይታወቅ የተባለውን 
ሰላማዊ ሰልፍ ተቀላቅለዋል። ለአስር ሳምንታት ያክል የዘለቀው ሰልፍ መንግሥት ሊያካሂድ 
ያቀደውን የሕግ ሥርዓት ማሻሻያ የሚቃወም ነው።

በቴል አቪቭ ጎዳናዎች 200 ሺህ ያክል ሰዎች ሰልፍ ሲወጡ በሃይፋም በተመሳሳይ 
በርካታ ሰዎች ድምፃቸውን እያሰሙ ይገኛሉ። የመንግሥት ዕቅድን የሚተቹ ሰዎች አዲሱ ሕግ 
ዴሞክራሲን ይገዳደራል ይላሉ። ነገር ግን የቤንያሚን ኔታኒያሁ መንግሥት ማሻሻያው ለድምፅ 
ሰጪዎች ይጠቅማል ይላል።

የተቃውሞ ሰልፉ አዘጋጆች ቅዳሜ ዕለት 500 ሺህ ገደማ ሰዎች በመላ ሀገሪቱ ሰልፍ 
ወጥተዋል የሚል መረጃ ለቀዋል። የእስራኤሉ ሃሬትዝ ጋዜጣ የተቃውሞ ሰልፉን “በእስራኤል 
ታሪክ ታይቶ የማይታወቅ ሲል ገልጾታል።

የተቃዋሚ ፓርቲ መሪው ዬር ላፒድ በደቡባዊቷ የቢር ሺቫ ከተማ ተገኝተው “ሀገሪቱ 
ታሪካዊ ቀውስ ውስጥ ናት” ሲሉ ለሰልፈኞች መልዕክታቸውን አስተላልፈዋል።

ሽብርተኝነት እያጠቃን ነው። ምጣኔ ሀብታችን ተቃውሷል። ገንዘብ ከሀገር እየወጣ 
ነው። አራን ከሳዑዲ አረቢያ ጋር ስምምነት ገብታለች። ነገር ግን ይህ መንግሥት የሚያሳስበው 
የሀገሪቱን ዴሞክራሲ መደቆስ ነው ብለዋል።

ቴል አቪቭ በነበረው ሰልፍ ተሳታፊ የነበረው ታሚር ጉይትሳብሪ ማሻሻያው ብቻ 
ሳይሆን እየተካሄደ ያለው አብዮትም እስራኤልን ወደ ሙሉ አምባገነናዊ ሥርዓት እየወሰዳት 
ነው። ልጆቼ ዴሞክራሲ ባለበት ዓለም እንዲያድጉ ነው ፍላጎቴ ሲል ለሮይተርስ ተናግሯል።

አዲሱ የሕግ ማሻሻያ የተመረጡ የመንግሥት ባለሥልጣናት የፍርድ ቤት ዳኛ የመምረጥ 
ኃይል እንዲኖራቸውና ጠቅላይ ፍርድ ቤቱ ላይ ጫና እንዲያሳድሩ ጉልበት ይሰጣቸዋል።

ሐሙስ ዕለት ተቃዋሚዎች መንገድ ዘግተው ኔታኒያሁ የነበሩበትን መኪና አናንቀሳቅስም 
ቢሉም የኋሏ ኋሏ ኔታኒያሁ ወደ ሮም በረዋል።

መንግሥት ከፍተኛው ተቃውሞ ቢገጥመውም ጉዳዩን እያባባሱ ያሉት ተቀናቃኝ 
ፓርቲዎች ናቸው በማለት ከአቋሜ ፍንክች አልልም ብሏል።

ተቃዋሚዎች እንደሚሉት ወደ ሕዝብ እንደራሴዎች ምክር ቤት የተላከው ማሻሻያ 
የፍትሕ አካላትን ፖለቲካዊ በማድረግ ሀገሪቱን ወደ አምባገነናዊ ሥርዓት ይወስዳታል ይላሉ።

ኔታኒያሁ፤ ማሻሻያው ፍርድ ቤቶች ያላቸውን ረዥም እጅ ለመግታት ያለመ ሲሆን ሕጉን 
ሕዝቡ ባለፈው ምርጫ ያፀደቀው ነው ሲሉ ይሞግታሉ።

አሜሪካ ዜጎቿ ወደ ሜክሲኮ እንዳይጓዙ ማሳሰቢያ ሰጠች
በጋዜጣው ሪፖርተር

የአሜሪካዋ ቴክሳስ ግዛት ባለሥልጣናት በጸደይ ወራት 
ለእረፍት ብለው ዜጎች ወደ ሜክሲኮ ከመጓዝ እንዲቆጠቡ 
አሳሰቡ።

የቴክሳስ የሕዝብ ደህንነት ቢሮ በእጽ አዘዋዋሪ ቡድኖች 
መካከል ያለው ግጭት የሜክሲኮን ድንበር ለሚሻገር በሙሉ 
የደህንነት አደጋን ይደቅናል ብሏል።

ይህ የአሜሪካ መንግሥት ማስጠንቀቂያ የተሰማው 
ከቀናት በፊት አራት አሜሪካውያን የሜክሲኮን ድንበር እንደተሻገሩ 
በጠራራ ጸሐይ በእጽ አዘዋዋሪ ቡድን ከታገቱ በኋላ ነው።

ከታገቱት አራት አሜሪካውያን ሁለቱ ሕይወታቸው ሲያልፍ ሁለቱ 
ጎዳት ሳይደርስባቸው ወደ አሜሪካ ተመልሰዋል።

በአሁኑ ወቅት የእጽ አዋዋሪ ቡድኖች ግጭት እና ሌላ የወንጀል 
ድርጊት የሜክሲኮን ድንበር በሚሻገር የትኛውም ሰው ላይ ከፍተኛ 
የደህንነት አደጋን ይደቅናል ብለዋል የቴክሳስ የሕዝብ ደህንነት ቢሮ 
ዳይሬክተር ስቲቭ ማክሮው።

ዳይሬክተሩ በአሁኑ ወቅት በሜክሲኮ እየተመለከትን ካለው የእጽ 
አዋዋሪ ቡድኖች እንቅስቃሴ እና ግጭት በመነሳት ማንም ሰው ወደ 
ሜክሲኮ ጉዞ እንዳያደርግ እናሳስባለን ብለዋል።

አራቱ አሜሪካውያን ባለፈው ሳምንት ታግተው የነበረው ከቴክሳስ 
ግዛት ተሻግራ ወደ ምትገኝ ማታሞሮስ ከተማ እያሽከረከሩ ወደ ሜክሲኮ 
በመጓዝ ላይ ሳሉ ነበር።

አራቱ አሜሪካውያን ወደ ሜክሲኮ አቅንተው የነበረው ለውበት ቀዶ 
ጥገና እንደነበረ ተዘግቧል። መሣሪያ ተደግኖባቸው ሲታገቱ በአንድ ክፍት 
የጭነት መኪና ላይ ታስረው ሲጫኑ አንድ ተንቀሳቃሽ ምሥል አሳይቷል።

እገታው ሲፈጸም በቅርብ ርቀት የነበረች አንዲት የ33 ዓመት 
ሜክሲኳዊት በአጋቾቹ በተተኩሰ ጥይት ሕይወቷ አልፏል።

ከክስተቱ በኋላ እገታውን ፈጽሟል የተባለው ስኮርፒኖስ የተባለው 
እፅ አዘዋዋሪ ቡድን አራት አሜሪካውያንን አፍኖ ሁለቱን በመግደሉ 
ይቅርታ ጠይቆ ገዳይ ናቸው ያላቸውን አባላቱን የይቅርታ ደብዳቤ አስይዞ 
አሳልፎ ሰጥቷል።

ቡድኑ በጻፈው የይቅርታ ደብዳቤ ለማታሞሮስ ነዋሪዎች፣ ለተገደሉት 
አሜሪካውያን ቤተሰቦች፣ አሜሪካውያን ሲታገቱ በተባራሪ ጥይት 
ለተገደለች ሜክሲካዊት ይቅርታ መጠየቁን ቢቢሲ ዘግቧል።

እጽ አዘዋዋሪ ቡድኑ ለተፈጠረው ክስተት በቀጥታም ሆነ በተዘዋዋሪ 
ተጠያቂ ናቸው ያልናቸውን ሰዎች አሳልፈን ሰጥተናል ካለ በኋላ ተላልፈው 
የተሰጡት አምስቱ የቡድኑ አባላት ዲሲፒሊን በጎደለው ሁኔታ በራሳቸው 
ውሳኔ አሳልፈዋል ብሏል።

የአሜሪካውያኑ በሜክሲኮ መታገት በሁለቱ አገራት መካከል ያለውን 
ግንኙነት ያሻከረ ሆኗል።

የሪፐብሊካን የሕዝብ ተወካዮች ምክር ቤት አባል የፕሬዚዳንት ጆ 
ባይደን አስተዳደር ወደ ሜክሲኮ ድንበር ጦር አሰማርቶ እጽ አዘዋዋሪ 
ቡድኖችን እንዲዋጋ ጠይቀዋል።

የሜክሲኮ ፕሬዚዳንት አንድሬስ ማኔኡል ሎፔዝ አብራዶር ግን 
የምክር ቤት አባሉን ምክረ ሃሳብ “በእብሪት የተሞላ” ሲሉ ገልጸውታል።

ይህ በእንዲህ እንዳለ ሁለት እህትማማቾች እና ጓደኛቸው ያገለገሉ 
እቃዎች በሚሸጡበት ገበያ ልብስ ለመሸጥ ከአሜሪካዋ ቴክሳስ ግዛት ወደ 
ሜክሲኮ ከተሻገሩ በኋላ የገቡበት እንዳልታወቀ የአሜሪካ ባለሥልጣናት 
ገልጸዋል።

ከጠፉት ሴቶች መካከል የአንዷ የትዳር አጋር ባለቤቱን ማግኘት 
አለመቻሉን ለፖሊስ ሪፖርት አድርጓል።

የድንበር ከተማ የሆነችው ፔኒታስ ከተማ ፖሊስ አዛዥ ሮኤል ቤርሜአ 
ወደ ሜክሲኮ ድንበር የተሻገሩት ሦስቱ ግለሰቦች ያሉበት እንደማይታወቅ 
እና ጉዳዩን ኤፍቢአይ እንዲያውቀው መደረጉን ለኤኤፍፒ የዜና ወኪል 
ተናግረዋል።

በእስራኤል ታሪክ ትልቅ የተባለ 
የተቃውሞ ሰልፍ ተደረገ

ስፖርት
       አዲስ ዘመን   ሰኞ መጋቢት 4 ቀን 2015 ዓ.ም

ዋሊያዎቹ ለአፍሪካ ዋንጫ ማጣሪያ ዝግጅት ይጀምራሉ
ብርሃን ፈይሳ

34ኛው የአፍሪካ ዋንጫ በተያዘው የፈረንጆቹ 
ዓመት መጨረሻ በኮትዲቯር አዘጋጅነት 
እንደሚካሄድ ይታወቃል። 24 ሀገራት ለሚካፈሉበት 
ለዚህ ውድድርም የማጣሪያ ጨዋታዎች ካለፈው 
አመት ጀምሮ በመከናወን ላይ ይገኛሉ። የኢትዮጵያ 
ብሔራዊ ቡድን (ዋሊያዎቹ) በዚህ ማጣሪያ 
የምድቡን ሶስተኛ ጨዋታ ከጊኒ ጋር መጋቢት 15 እና 
18/2015 ዓ.ም በሞሮኮ ያከናውናሉ። 

በተያዘው መጋቢት ወር 2015 ዓ.ም አጋማሽ 
ለሚከናወኑት ጨዋታዎችም  በምድብ 4 የተደለደሉት 
ሁለቱ ሀገራት በዚህ ጨዋታ ላይ የሚካፈሉ 
ተጫዋቾቻቸውን አሳውቀዋል። የዋልያዎቹ አሰልጣኝ 
ውበቱ አባተ የ23 ተጫዋቾችን ስም ዝርዝር ባለፈው 
ዓርብ አመሻሽ ይፋ አድርገዋል። በዝርዝሩ ውስጥም 
ከሀገር ውጭ የሚጫወቱት ሽመልስ በቀለ፣ አቡበከር 
ናስር እንዲሁም ኡመድ ኡክሪም ተካተዋል። በዚህም 
መሰረት ግብ ጠባቂዎች የባህር ዳር ከተማው ፋሲል 
ገብረሚካኤል፣ የኢትዮጵያ መድኑ አቡበከር ኑራ እና 
የአዳማ ከተማው ሰኢድ ሃብታሙ ጥሪ ደርሷቸዋል። 
በተከላካይ በኩልም የቅዱስ ጊዮርጊሶቹ ረመዳን 
የሱፍ፣ ሱለይማን ሃሚድ፣ ምኞት ደበበ፣ የሃዲያ 
ሆሳዕናው ብርሃኑ በቀለ፣ የአዳማ ከተማው ሚሊዮን 
ሰለሞን፣ የሲዳማ ቡናው ጊት ጋትኩት፣ የባህርዳር 
ከተማው ያሬድ ባዬ እና የፋሲል ከተማው አስቻለው 
ታመነ ተካተዋል፡፡

ይገዙ ቦጋለ ከሲዳማ ቡና፣ አቤል ያለው ከቅዱስ 
ጊዮርጊስ፣ ዮሴፍ ታረቀኝ ከአዳማ ከተማ፣ አቡበከር 
ናስር ከማሜሎዲ ሰንዳውስ እንዲሁም ከረጅም 

ጊዜ በኋላ ኡመድ ኡክሪ ከአል ሱዋይቅ ለቡድኑ 
በአጥቂ ስፍራ እንዲጫወቱ ጥሪ ተደርጎላቸዋል። 
አማካዮችም ጋቶች ፓኖም እና ቢኒያም በላይ ከቅዱስ 
ጊዮርጊስ፣ ይሁን እንዳሻው፣ ታፈሰ ሰለሞን ከፋሲል 
ከተማ፣ አማኑኤል ዮሃንስ ከኢትዮጵያ ቡና፣ ከነዓን 
ማርክነህ ከመቻል እንዲሁም ሽመልስ በቀለ ከግብፁ 
ኤንፒ ክለብ ብሔራዊ ቡድኑን እንዲወክሉ ጥሪ 
የቀረበላቸው ተጫዋቾች ሆነዋል።  

በምድቡ ኢትዮጵያ ከማላዊ፣ ጊኒ እና ግብጽ 
ጋር የተደለደለች ሲሆን፤ ሁሉም ቡድኖች ሁለት 
ሁለት  ጨዋታዎችንን ከወራት በፊት ማከናወናቸው 
የሚታወስ ነው። ኢትዮጵያ የመጀመሪያ ዙር 
የምድቡን ጨዋታ ከማላዊ ጋር ያደረገች ሲሆን፤ 
በቤንጉ ስታዲየም በተካሄደው ግጥሚያ 2ለ1 
በሆነ ጠባብ ውጤት ነበር የተሸነፈችው። ከቀናት 
በኋላ በዚያው ስታዲየም ግብጽን በማስተናገድም 
አስደማሚ የሆነ የ2ለ0 ውጤት ማስመዝገቡ 
የሚታወስ ነው። በመጀመሪያው ጨዋታ በግብጽ 
የአንድ ለምንም ሽንፈት የደረሰባት ጊኒ በበኩሏ፤ 
በቀጣዩ ጨዋታ ማላዊን በሜዳዋ አስተናግዳ 1ለባዶ 
መርታት ችላለች። በደረጃ ሰንጠረዡ ላይም ሁሉም 
ቡድኖች በመጀመሪያ ጨዋታዎቻቸው አንድ 
አንድ ጨዋታ ተሸንፈው ሁለተኛ ጨዋታቸውን 
በማሸነፋቸው በእኩል ሶስት ሶስት ነጥቦችን 
ማስመዝገብ ችለዋል። 

ይህም የምድቡ ቀሪ ጨዋታዎች ለውጥ ያመጡ 
ይሆናል በሚል በጉጉት እንዲጠበቅ አድርጎታል። 
ከቀናት በኋላ ቡድኖቹ የምድባቸውን ሶስተኛ 
ጨዋታ የሚያከናውኑም ይሆናል። የራሷ ሜዳ 
የሌላት ኢትዮጵያ ሞሮኮ ላይ የጊኒ ብሔራዊ ቡድንን 

ትገጥማለች። በዚያው ዕለት ካይሮ ላይ ደግሞ ማላዊ 
እና ግብጽ ሌላኛውን የምድቡን ጨዋታ የሚያከናውኑ 
መሆኑን የተያዘው መርሃ ግብር ያሳያል። 

በቀጣይም በምድቡ የተደለደሉ አራቱ ሀገራት 

በተያዘላቸው መርሃ ግብር መሰረት የመልስ 
ጨዋታዎቻቸውን በማከናወን ከምድቡ በማለፍ 
የአፍሪካ ዋንጫው ላይ የሚሳተፉት ሁለቱ ቡድኖች 
የሚለዩ ይሆናል።    

ዋልያዎቹ ከጊኒ ጋር የሚያደርጉት ጨዋታ ሞሮኮ ላይ ይካሄዳል፣

50 አዲስ ዘመን   ሰኞ መጋቢት 4 ቀን 2015 ዓ.ም                                                        ጨረታና ጥሪ   ማስታወቂያ                    

ብሔራዊ ግልጽ ጨረታ ማስታወቂያ
የግዥ መለያ ቁጥር DBE/NCB/CU/001/2022/23

 የኢትዮጵያ ልማት ባንክ ለ2015 የበጀት ዓመት ከዚህ በታች የተዘረዘረውን የመጋረጃ ሥራዎች ተዛማጅ 
አገልግሎት ግዥ በግልጽ ጨረታ አወዳድሮ ለመግዛት ይፈልጋለ፡፡

1. ተጫራቾች ከጨረታው መልስ ጋር የሚከተሉትን ተጨማሪ ሰነዶችን ያቀርባሉ፡፡
• 	በዘርፉ የታደሰ ህጋዊ የንግድ ፈቃድ
• 	የግብር ከፋይ መለያ ቁጥር (TIN)
• 	የግብር ግዴታ ለመወጣቱ ከሀገር ውስጥ ገቢ ባለሥልጣን ወይም ጉዳዩ ከሚመለከታቸው አካላት 

የተሰጠ ተጫራቹ የግብር ግዴታ የተወጣ በመሆኑ ጨረታ ላይ መሳተፍ እንደሚችል የሚገልጽ 
የጽሑፍ ማስረጃ /ጊዜው ያላለፈበት መሆን ይኖርበታል/

• 	የተ.እ.ታክስ (VAT) ሰርተፍኬት
• 	የመንግሥት ግዥና ንብረት ኤጀንሲ የአቅራቢዎች ምዝገባ ሰርተፊኬት
• 	የማጭበርበር ድርጊት ላለመፈጸም ቃል የሚገባበት ፎርማት ተሞልቶ የተጫራች ድርጅት ፊርማና 

ማህተም የተደረገበት
• 	የጨረታ ማስከበሪያ ሲፒኦ (CPO) ወይም በሁኔታ ላይ ያልተመሰረተ የባንክ ዋስትና ህጋዊ ከሆነ 

ባንክ 
2. ተጫራቾች የመጋረጃ ዝርዝር /ሰነድ ይህ የጨረታ ማስታወቂያ በጋዜጣ ከወጣበት ቀን ጀምሮ የጨረታ 

ሰነድ የማይመለስ ብር 200.00 /ብር ሁለት መቶ/ ህንፃ ሁለት በባንኩ እግረኛ መግቢያ ምድር ቤት 
ባለው ኮርፖሬት ቅርንጫፍ ክፍያውን ፈጽመው በባንክ ታወር ሶስት 1ኛ ፎቅ ከግዥ ዳይሬክቶሬት 
ቢሮ መውሰድ አለባቸው፡፡

3.	 የጨረታ ሰነድ ለተጫራቾች መሸጥ የሚጀምረው መጋቢት 4 ቀን 2015 ዓ.ም ጀምሮ ነው፡፡
4.	 ተጫራቾች የሚያቀርቡትን ዋጋ በሰም በታሸገ ኢንቨሎፕ ጨረታው መጀመሪያ በጋዜጣ ከወጣበት 

ቀን ጀምሮ በተራ ቁጥር 6 ላይ በተገለጸው ቀን እና ሰዓት ድረስ በባንክ ታወር ሶስት መግቢያ ላይ 
በዚሁ በተዘጋጀ የጨረታ ሳጥን ኦሪጅናል እና ኮፒ በተለያየ ፖስታ በማሸግ ማስገባት አለባቸው፡፡

5.	 የቢሮ መጋረጃ ሥራዎችና ተዛማጅ አገልግሎት ግዥ የሚወዳደሩ ተጫራቾች የሚያቀርቡት መጋረጃ 
ባንኩ ባስቀመጠው ናሙና መሠረት ማቅረብ ይኖርባቸዋል፡፡

6.	 ጨረታው መጋቢት 18 ቀን 2015 ዓ.ም ከጠዋቱ 4፡00 ሰዓት ላይ ታሽጎ መጋቢት 18 ቀን 2015 ዓ.ም 
ከጠዋቱ 4፡05 ሰዓት ላይ ተጫራቾች ወይም ህጋዊ ወኩሎቻቸው በተገኙበት ይከፈታል፡፡

7.	 አሸናፊው ተጫራች ባንኩ ባቀረበው ናሙና መሠረት መጋረጃዎቹን ገቢ ካላደረገ ባንኩ ህጋዊ እርምጃ 
የሚወስድ በመሆኑ ተጫራቾች ይህንን ከግንዛቤ ማስገባት ይኖርባቸዋል፡፡

8.	 የጨረታ ሰነዱ ቋንቋ አማርኛ ነው፡፡
ባንኩ የተሻለ ዘዴ ካገኘ ጨረታውን በከፊል ወይም በሙሉ የመሰረዝ መብቱ የተጠበቀ ነው፡፡
ለበለጠ መረጃ የኢትዮጵያ ልማት ባንክ ታወር ሶስት 1ኛ ፎቅ በሚገኘው የግዥ ዳይሬክሬት ቢሮ በግንባር 
በመቅረብ ወይም በስልክ ቁጥር 0115511188/89 የውስጥ መስመር 805 ደውሎ መጠየቅ ይቻላል፡፡

የኢትዮጵያ ልማት ባንክ 

የሐራጅ ሽያጭ ማስታወቂያ
የፍባለመብት እነ አህመድ ደሊል እና በፍ/ባለዕዳ እነ አቶ አልዩ ደሊል መካከል ስላለው የፍርድ አፈጻጸም 
ጉዳይ የፌደራል የመጀመሪያ ደረጃ ፍ/ቤት በመ/ቁጥር 60193 በ29/09/2005 እና በመ/ቁ 81694 
በ02/03/2006 ዓ.ም በዋለው ችሎት በሰጠው ትዕዛዝ መሠረት በቂርቆስ ክ/ከተማ ቀበሌ 10 በአዲሱ ወረዳ 
6 የቤ.ቁ 381 የይዞታ ስፋት በካርታ 477 ካ/ሜ ይዞታው በካ/ቁ cks10/52/2237/21793/02 በእነ አህመድ 
ደሊል ሥም የተመዘገበ ካርታ ያለው ይዞታው በከፊል በወንዝ ዳርቻ ግሪን ኤሪያ የሚነካው የሐራጅ ሽያጭ 
መነሻ ዋጋ ብር 183,854,92(አንድ መቶ ሰማንያ ሶስት ሺ ስምንት መቶ ሃምሳ አራት ከዘጠና ሁለት ሣንቲም) 
ካፒታል ጌን ከሽያጩ ይከፈላል የትራንዛክሽን ታክስ ገዥ የሚከፍል መሆኑ ታውቆ ሚያዚያ 19 ቀን 2015 
ዓ.ም በሐራጅ ይሸጣል፡፡ የተጫራቾች ምዝገባ 5፡00 ሰዓት ተጀምሮ የቀረቡ ተጫራቾች ተመዝግበው 
እንደተጠናቀቀ ወዲያውኑ ጨረታው የሚካሄድ ይሆናል፡፡ የሐራጁ ሽያጭ የሚካሄደው በፌደራል ፍርድ 
ቤቶች የፍርድ አፈጻጸም ዳይሬክቶሬት የጨረታ አዳራሽ ውስጥ ሲሆን፣ ንብረቱን ተጫርተው ለመግዛት 
የሚፈልጉ ተጫራቾች ከጨረታው ቀደም ብሎ ባሉት አራት የሥራ ቀናቶች ውስጥ ባለመብቱ ለማስጎብኘት 
በሚመርጧቸው ሶስት የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት ሐራጅ ክፍል ድረስ ከጠዋቱ 
በ3፡30 ብቻ በመገኘትና ባለመብቱ በሚያቀርበው ትራንስፖርት ንብረቱን ለመጐብኘት የሚችሉ ሲሆን 
እያንዳንዱ ተጫራች በሚጫረትበት ወቅት የንብረቱን ግምት 1/4 ኛውን በባንክ በተረጋገጠ c.PO ማስያዝ 
ይኖርበታል፡፡፡ ከ1/4ኛ አስበልጦም ሆነ አሳንሶ የሚመጣ ተጫራች በጨረታው አይካፈልም፡፡ በጨረታው 
አሸናፊ የሆነው ግለሰብ አሸናፊ የሆነበትን ገንዘብ በአጠቃላይ ጨረታውን ከአሸነፈበት ቀን ጀምሮ በ15 ቀናት 
ውስጥ ገቢ ማድረግ አለበት፡፡በተጨማሪ ተጫራቾች ካፒታል ጌይን እና ታክስ ስምን ይዛወርልኝ የሚልን 
ጥያቄ፣ ሐራጁ ጐድቶኛል የሚሉ ጥያቄዎችን ዳይሬክቶሬት የማያስተናግድና በችሎት የሚጠየቅ መሆኑን 
እንገልፃለን፡፡

የፌዴራል ፍርድ ቤቶች የፍርድ አፈፃፀም ዳይሬክቶሬት

የደረሰኝ መጥፋት ማስታወቂያ
በአዲስ አበባ አስተዳደር በአዲስ ከተማ ክፍለ ከተማ ወረዳ 5 የቤት ቁጥር 426 

በ0005940151 የግብር ከፋይ መለያ ቁጥር (TIN) ለሚታወቀው አለማየሁ መልስ 

በግብር/ታክስ ከፋይነት ከተመዘገቡበት አዲስ አበባ ቁጥር 1 መካከለኛ ግብር ከፋዮች 

ቅ/ጽ/ቤት የህትመት ፍቃድ በማግኘት ካሳተምኳቸው የገንዘብ መክፈያ ደረሰኞች ውስጥ 

ከቁጥር ከ001-500 ድረስ ያልተሠራባቸው ደረሰኞች ስለጠፉብኝ በማናቸውም አካል እጅ 

ውስጥ ገብተው ወንጀል እንዳይሰራባቸው እና የጠፉ መሆኑን የ3ኛ ወገን እንዲያውቀው 

ይህ ማስታወቂያ እንዲተላለፍ ተደርጓል:: ይሁንና ከደረሰኙ ውስጥ ተሰርቶበት ያገኘ 

ወይም ከድርጅቱ ግዥ በማከናወን ክፍያ ለመፈፀም በማስረጃነት የተቀበለ ማንኛውም 

ሰው ከላይ ለተጠቀሰው በግብር/ታክስ ከፋይነት ለተመዘገብኩበት አዲስ አበባ ገቢዎች 

የአ/አ ቁጥር 1 መካከለኛ ግብር ከፋዮች ቅ/ጽ/ቤት ወይም በአቅራቢያ ለሚገኝ ገቢ ሰብሳቢ 

መ/ቤት በማሳወቅ በግብር/ታክስ አሰባሰብ ላይ ትብብር እንዲያደርግ አስታውቃለሁ፡፡

የግብር ከፋይ ስም አለማየሁ መልስ

ተ.ቁ ዝርዝር የጨረታ ማስከበሪያ 
መጠን ማስታወሻ

1 የቢሮ መጋረጃ ሥራዎችና 
ተዛማጅ አገልግሎት ግዥ 10000.00

በሲፒኦ (CPO) ወይም በሁኔታ 
ላይ ያልተመሰረተ የባንክ ዋስትና 
ህጋዊ ከሆነ ባንክ 

